
زرچاڼ
د زرچاڼ په ټول متن کښې د ظرافت خواږۀ ډېر برسېره دي. ظرافت د پوخ او معتبر لیک هغه جزءلاینفک دے چې د نړۍ د بېشتره لوړو لیکوالانو په لیکونو کښې په متنوع صورتونو پائي. سفر چې د زده کړې یوه مستقله وسیله ده، او بیا لیکوال ته دا وسیله لا نور پټ رازونه راڅرګندوي، نو هم دا وجه ده چې د نړیوال ادب شاهکار فنپارې لکه "الیاډ اېنډ اوډېسي، اېنیډ، ډیوائن کامیډي، پېراډائز لاسټ، پېراډائزریګېن، منطق الطئر" او داسې نور بلها هم د سفر په هېئت کښې رامينځ ته شوي دي. د دې مجموعې لیکوال هم د عمر زیات تره برخه د سفر نه ځار کړے ده نو د لیک په شتمنۍ کښې یې د دې ارزښت ناکې ورکړې رنګونو رنګینیانې زېږولي دي. یو قدیم چېنائي قول دے چې د سلو کتابونو لوستو نه یو صاحبِ کتاب سره څو لحظې ویستل د ډېرې استفادې وړ وي. اګرکه د قاري آساس قراءت او مابعدجدید نظرونو پلویان به د دې قول مخالفت وکړي خو بهرحال د صاحبِ علم حال هم د قال سره سره د خپل ترجیحي حېیثیت امتیازات لري او ځینې لحظې یې په پېړیو/صدیو درنې ثابتېتېږي. دا رنګ د یو سپيځلې حدیث شریف ټکي څه داسې دي چې "کن عالماََ او متعلماََ او خادماََ او محباََ ولاتکن خامساََ فتهلک" یعني یا عالم جوړ شه، یا طالب علم جوړ شه، یا د دوي خادم جوړ شه او که خادم هم نۀ شې جوړېدې نو بیا یې مینه وال جوړ شه، که د دې څلورو نه بهر شوې نو هلاک به شې. د زرچاڼ د مضامینو زیات تره برخه هم د دې څلور قسمه خلقو په باب له د ملاقاتونو تاثرات او علمي ملاحظات دي ځکه لوستونکې د ادبي مشغلې او جمالیاتي حظ سره سره په استفادې هم سېرابوي. بیا یو بل خصوصیت پکښې راته دا ځانګړے ښکاره شۀ چې د علمي اشرافیه سره سره پکښې د خپل چاپېرچل د یو عام وګړي د ژوند احاطه یې هم کړے ده. په دا قسمه لیکونو کښې یو ډېر ګران کار په ځان پورې طنز او مزاح کول وي. دا په نفسیاتي او اخلاقي توګه د ډېر ویړ او پراخه زړۀ، د عجزوانکسار او اخلاص یوه نړۍ سینه غواړي. دې مجموعه کښې دا برې/فتح هم په غوړدانګونو ده. د دې لیکوال زیات تره عمر د لیک لوست حامل ټولګي سره تېر شوے دے نو ډېر په زړۀ پورې انداز یې د دې ټولګې نفسیات، ترجیحات او تعیشات په ګوته کړي دي. لکه زمونږ په ټولنه کښې په سرقه/پلېجرازم باندې خبره کول ډېر ګران دي، که ډېره علمي، مبني بردلیل، تاریخي شهادت او منطقي استدلال سره هم خبره وکړې خو مخکښې پرې نۀ صرف خفه کېږي بلکه درسره پرې زړۀ کښې کینه هم پالي. دې مضامینو کښې په داسې اسلوب په دې موضوع خبره شوے ده چې یقیناَ مدعا هم پوره شوے ده او د خفګان سوال هم نۀ دے پاتې، نۀ سیخ سوزېدلې دے او نۀ کباب!
یو مضمون چې پکښې د هندوستان پښتنو سره د فرهنګي رسمي او غېر رسمي روابطو/اړیکو سفارش او تجویز دے، د پښتونخوا، بلوچستان او افغانستان ادب پاله اولس او ریاستي چارواکو ټولو له په دې باب له کوټلي اقدامات اخېستل پکار دي ځکه چې دا د دې قام او خاؤرې په دوي باندې یوه شریکه تقاضا ده. د صفیه حلیم د کتابونو لړۍ "د هندوستان پښتانۀ" چې پکښې په ټوڼک ریاست، بهوپال، روهېل کنډ، باره بستي، مالیر کوټله او بهار کښې د پښتنو په تاریخیت، جغرافیه او موجوده حالت باندې بشپړه تحقیقي کار زمونږ مخې ته دے باید په دې آساس نورو کارونو ته دوام او جریان وبخښو او د تګ راتګ، راشه درشه او اختر ادینې، سیمنارونو، ورکشاپونو او کانفرنسونو مراسمو پاللو ته زمینه برابره کړو. 
د پېښور د ګوره قبرستان په حقله دې مجموعه کښې یو تعارفي او تاثراتي مضمون شامل دے، د ډېر اهمیت وړ دے، دې مقبره کښې د استعماري دور ډېر غټ تاریخ محفوظ دے. بلها اتلان، ادیبان او منتظمین پکښې په ازلي خوب اودۀ دي. لکه هم دې مقبره کښې هغه عیسائي مشنري عالم چې عهدنامه جدید یې په پښتو اول ځل ژباړلے وه، او د پښتو د یو قاموس/ډکشنرۍ جوړولو باندې یې هم کار پېل کړے وۀ خو دا سړے په یوه پېښه کښې ومړ. داسې لیکلي شوي دي چې دا سړے هم خپل چوکیدار د شپې د غل په ګمان وېشتې وۀ،  د دې سړي نامه "آئسېډور لېونتهل" وه او د دۀ د عصر نېټه "۱۸۲۷ز نه واخله تر ۱۸۶۴ز" پورې ده. د دۀ په قبر چې کومه کتبه ده په هغې باندې د تعارف او عصر سره سره د پښتو لیک هم ثبت دے چې د بې غورۍ او موسمي اثراتو له وجې رسا رسا نۀ لوستې کېږي. زما رائ او تجویز دا دے چې دې مقبره کښې د نوآبادیاتي عهد ډېر آثار دي، باید دا محفوظ هم شي او په دې یو زبردست تحقیقي پراجېکټ هم واخستې شي، په کراچۍ کښې هم ما اورېدلي دي چې په دې نوم یو ګوره قبرستان موجود دے.
یو مضمون چې عنوان یې دے جنګ ترقي ده. او دې کښې استدلال داسې راؤړے شوے دے چې د نړیوال جنګونو نه بعد مغربي قامونو ترقي وکړه. د دې جنګونو نه وړاندې د دوي سیاسي، سماجي او سائنسي حالتِ زار ډېر غورززېدلے وۀ او د دې جنګونو نه بعد په دې حواله دوي ډېره ترقي کړے ده. خو د مضمون په آخره کښې د باچاخان او د ګاندهي جي د مفکورو زورور تائید هم شوے دے، داسې برېښي چې لیکوال دا مفکورې هم د دې جنګ ورکړه ګڼي او په خپله خاؤره د روان ناتار او جنګ نه ستړیا باندې خپلو خلقو له د یو نوې سباوون زېرے ورکول غواړي. په سرسري لوست خو ترې دا معنې راووځي خو چې کله د دې مضمون دقیق لوست وشي او بیا هم دا مضمون د دې مجموعې یو بل مضمون سره مقائسه کېږي چې پکښې د یو فرانسیسي طبیب چې په کال شپاړس سوه او شپېتم خواؤشا کښې د عالمګیر باچا په وظیفه مامور وۀ او هغۀ خپله سوانح عمرۍ کښې د دې خطې په حاکمه او محکومه طبقې کوم خیالات ثبت کړي دي، زمونږ لیکوال پوره پوره ریشتیا ګڼلي او د اخلاص د زوره یې ورسره د نَن حالات ملګري کړي دي او په دې نتیجه رسېدلے دے چې نَن هم مونږ کښې څه مثبت بدلون نۀ دے راغلے!! په ډېر زیات واجب احترام سره دا وایم چې دې دواړه مضامینو کښې په یو سطحي او محدود پېرایه کښې د نظر اسونه زغلولي شوي دي. دا واقعي چې یو قدیم مفکوره وه او اوس یې هم پلویان شته چې جنګ د طاقت، اقتدار، بریا او ترقۍ سرچېنه ده. خو د انساني تهذیب ارتقا، علمي پرمختګ او اخلاقي یون د جنګ او جدل معیار مقدار او وسائل او لوازمات ټول بدل کړل. جنګ تشدُد دے او د باچاخان مفکوره د دې قضیې سره چې جنګ ترقي راولي په هېڅ قسمه آساس تړون نۀ بیامومي. دويمه خبره دا کول غواړم چې محض د یو فرانسیسي درباري طبیب د سوانح په بنیاد د دې خطې په تاریخیت نتیجه خېزه خبره رامينځ ته کول به انصاف نۀ وي. د فېرنګي د راتګ نه وړاندې دا خطه په سیاسي، سماجي، اخلاقي، معاشي او هره حواله د مغرب د ترقي یافته ټولنو نه وچته وه. د نقشِ حیات یوه ټوله برخه په "انگریز سامراج نے همیں کیسے لوٹا " باندې مشتمله ده. دې کښې د معتبرو حوالو په آساس دا ثابته کړے شوې دے چې دا خطه د انګرېز استعمار نه وړاندې د نړۍ په خوشال ترینه ټولنو کښې شمارېدۀ. ما یې یو بل مضمون کښې د مالي، معاشي، علمي او صنعتي ترقۍ شماریات راټول کړي دي چې نورو خطو سره یې هېڅ مقابله نۀ کیږي. د خبرې مقصد او مدعا مې دا ده چې د دې خطې په تاریخیت کله هم خبره کېږي نو باید، نوآبادیاتي او نوے نوآبادیاتي پس منظر او پټ مکار دوه مخیزه سرمایه دارانه سائنس په نظر کښې خامخا ونېولې شي. 
د فېروز افریدي، د پښتو د یو بې لوثه خدمتګار همت او توان دې لا ډېر شي او الله دې وکړي چې پښتانۀ یې دې ادب پاله ادا ته په درنه سترګه وګوري. 
د لا نورو ادبي هیلو په ارمان
ستاسي کشر
سمیع الدین ارمان
اېډوردززکالج پښور، شلم اګست، دوه زره اتلس
زرچاڼ او فېروز خان آفريدي

مضمون چې په انګرېزۍ کښې ورته Artical وائې په هره موضوع ليکلې کېږي او د دې لپاره هېڅ يوه موضوع ټاکلې شوې نۀ ده، مضمون ځان کښې ډېر فراخ والې ځائے کړې دے دغسې کالم هم د مضمون يو شکل دے، د پښتو ادب لپاره مضمون چې يو ادبې صنف دے کښې ليکل ډېر ضروري دي ځکه چې د نثر لمن ډېره تشه ده، دغسې مضمون چې يو خاص مقام ته رسېدلې دے او قواعد او ضوابط ورته بدل کړې شوې دي نو تکل نوم ئې ورته غوره کړې دے تکل ليکل دَ هر يو ليکوال کار نۀ دے ځکه چې تکل ډېر نازک ليک دے او د دې پال پرهېز ډېر ګران دے په صحيح وخت په کښې ګرېز پکار دے، شګفتګي غواړي، چې د تنز يا مزاخ طرفته د رسېدو نه په کښې مخکښې ګرېز ضروري دے، دغه رنګ خاکه هم ډېر نازک ليک وي او لکه دَ تکل پال پرهېزغواړي دې ته په انګريزۍ کښې Skech وائي چې په کښې د يو تن يا شخصيت ښکاره او منفرد خصوصيات ذکر کول دي ، په خاکه کښې هم چې د شګفتګۍ د لمن نه خبره بهر کېږي بيا دې کښې هم ګرېز ضروري وي ځکه چې د شخصيت خاطر سره به هم احتياط کول ضوري وي، بل يو صنف چې هغه هم په دې کتاب کښې راوړلې شوي دے او هغه دے رپورتاژ چې انګريزۍ کښې ورته Reportage وائې دا نيم ادبي او نيم صحافتي صنف دے او هغه ځکه چې کله د سترګو ليدلې حال رپورټ کېږي دا خو صحافتي شۀ خو کله چې ليکوال په کښې خپل تحيل او احساسات خوندي کوي دا ادبي عمل شۀ ځکه ادبي او صحافتي صنف په يو وخت کښې دے په دې کښې د سفر حال د سترګو ليدلې حال يا دَ واقعې يا تقريب حال بياندے شي،

ما چې سرسري د کومو اصنافو ذکر وکړو تقريباً دا ټول اصناف په دې کتاب کښې راجمع دي او هم دې ګلدستې له ئې زرچاڼ نوم ورکړې دے، چې کله دا ليکونه لولۍ نو د دې برخې وړو وړو تعريفونو په رڼا کښې به دا اسانتيا وي چې پته ولږي مونږ اوس کوم صنف لولو،

په زرچاڼ کښې دغه قسمه ليکونه راغونډ کړې شوې دي، په دې ليک کښې دَ فېروز خان آفرېدي صېب دَ علميت سره سره دَ هغۀ په خپل سټائيل کښې شګفتګي او خپل دَ ليک سټائيل دے، چې هم ترې د هغۀ د مودو مودو تجربه ، پوهه او زدکړه ترلاسه کېدے شي او بل داسې کېفيت په انسان راولي چې نۀ به خاندے او نۀ به ديSeriousکېدو ته پرېږدي، او چې انسان پوهېږي پوهېږي ليک سر ته رسېدلې وي، په نثر ليکلو کښې فېروز خان افرېدي صېب يو ځانګړتيا راؤه ټوکوله، چې دَ پښتو ادب لپاره يو نېک شګون دے او هم دَ داسې نثر پښتو ادب ته ضرورت دے،

په دې ليکونو کښې يوه ترجمه هم شامله ده چې په هم هغې مضمون کښې ډېره زدکړه، پوهه او معلومات راغونډ کړې شوي دي، دغسې په يو ليک کښې ئې دَ خپل خوب ټوله قيصه مينځ ته راؤړلې ده، چې هم عبرت دے او هم مسکا چې د لوستونکي په مخ راخوره کوي، دغسې په شخصياتو ليکل هم راوړلې شوې دي، چې لوست سره تعلق لري،


زۀ اوس په يو يو ليک باندې خپله رائے څرګندوم، دَ خپلې پوهې او استطاعت په رڼا کښې په دې ليکونو کښې اول ليک  دَ لالا جي دے چې لوستو سره علاقه لري خو بيا هم زۀ د دغې ليک نه څۀ حصې تاسو ته وړاندې کېښودل مناسب ګڼم، دغسې به په يو يو ليک باندې ځانله ځانله خبره کېږي، راځئ چې دَ زرچاڼ دَ ليکونو شروع دَ لالا جي نه  وکړو په ترتيب کښې هم دا په اول نمبر دے، ليک هم ډېر دَ خوند دے،

(۱) لالا جي: دا ليک خا کې ته ورته دے راځئ چې د دې ليک څۀ حصه ولولو، “دَ لالا دَ خلې وخکې تر غوږونو رسېدلې وو او خلۀ ئې بېخي نۀ راټولېدله” بل ځائے کښې داسې وائې چې“ او هاؤ هم هغه، هارون په خندا شۀ وئيل ئې چې لالا جي کله کله داسې بېلاوتو وائي، سرائے نورنګ ته نورائے سرنګ وائي، رونق ته نورق وائي او ګبهراؤ بګهراؤ وائي، لالا جي بيا په غصه شۀ او اوتۀ خو سم اباسين يوسفزے ئې چې هرڅۀ به صحيح وائې، هارون اووئيل چې اباسين يوسفزے صېب په پروګرام کښې چې کله هم مېزباني کوي نو دَ ډاکټر اسرار صېب دَ دعا نه پئېل کوي خو دا نۀ وائي چې دا دَ داکټر اسرار صېب دعا ده ترڅو چې په هغه پروګرام کښې پخپله ډاکټر اسرار موجود نۀ وي،”

(۲) 
احساس خرتري: په دې ليک کښې فېروز صېب يو ځائے کښې ليکي چې“ما اختر حسېن صېب نه تپوس وکړو يار دا سړے څۀ شے غواړي، چا اواز وکړو هلکه هغه کاغذ ورکړۍ چې لالا غزل اووائي ګني والله کۀ ئې ترې واؤرۍ، ما زړۀ کښې اووئيل شايد دَ دۀ نه دَ غزل پرچه يا پاڼه هېره شوې ده چرته په کرسۍ کښې پاتې شوې ده، چرته چې دې ناست وۀ، خو څۀ بله قيصه وه، اصل کښې دا شاعر ماما جورلټ انپړ وۀ، خو دَ دۀ عادت جوړ شوې وۀ چې خالي کاغذ به ئې په لاس کښې ونيوۀ او په يادو به ئې يو يو شعر وئيلو، کۀ کاغذ به نۀ وۀ نو ماما يو شعر هم نۀ شۀ وئيلې۔” هم په دې احساس خرترۍ کښې مخکښې دَ پښتونو ليکوالانو په حقله وائي چې “ دَ پښتو ليکوال اول مازغۀ په ليکلو وخوري بيا دَ بچو دَ نوړۍ پېسې دَ کتاب په چاپ کولو اوخوري بيا کۀ مخ کتنه کوي نو په شاعرانو چاے بسکټ وخوري، آخر کښې په خپل لاس بقلم خود دستخط شده ئې شاعرانو او اديبانو ته ډالۍ کوي او چې ترې چرته مياشت پس پوښتنه وکړې چې زما کتاب دې لوستلې دے نو يو به درته وائي چې کوم کتاب؟ بل به درته وائي لوستې مې دے ښکلې شاعري ده حالانکه کتاب به دَ نثر وي او دَ همايون اخوند غوندې بې تکلفه ملګرے به درته وائي ستا کتاب خو ما دَ کباړي نه اخستې وۀ تا کله راکړې وۀ؟”

(۳)مېجر طارق:عنوان لاندے په دې ربورتاژ کښې يو ځائے ليکي چې “دا لنډ چکر چې په څلور پنځه کلو ميټره محيط وۀ او په نيم ادبي او نيم صحافتي صنف يعني رپورتاژ کښې رانغښتلې شوې دے، چې هم په کښې دَ خاکې چاشني وه چې په کښې د سفر سره سره دَ حاجي اجون خان جدون دَ کړۀ وړۀ او هغۀ سره څۀ ساغت شېبه ګپ شپ او لږ ډېر پېژندګلو نه پس دَ ډاکټر هارون رشيد صېب سره ګپ شپ ذکر په کښې ډېر په خوند رنګ شوې دے،

(۴)خوب کښې بوساړې: فېروز صېب په دې زرچاڼ کښې يو ليک خوب کښې بوساړې هم شامل کړې دے، چې په خوب کښې ئې څۀ لېدلې دي هغه ئې دَ لوستونکيو مخې ته راؤړې دي، په ګپ ګپ کښې ئې دَ مقصد نه ډک بيان کړې دے او ډېر هغه څۀ ئې مخې ته راوړلې دي کوم څۀ چې په ويښه بيانول ممکن نۀ دي،

(۵)کاجي: په دې کتاب کښې دَ کاجي په بابله چې کوم ليک راوړلې شوې دے په دې کښې دَ کاجي دَ وړوکوالي نه واخله تر ريټائرمنټ پورې دَ دۀ دَ کلهم ژوند احاطه شوې ده، تر دې پورې چې واړۀ دَ پتيلې په سر باندې دَ سټېرنګ کومې پېخے چې کوي هغه ئې هم نۀ دې مس کړي، فېروز صېب دَ هغۀ دَ ژوند ټولې ناړامې په ګوته کړي دي خو په آخر کښې ئې کاجي په حقله وئيلې دي چې “ الله دې ورله ډېر ژوند ورکړي زړۀ مې پرې خوږيږي اخر کاجي څوک بل څوک خو نۀ دے زما دَ بچو کاجي او زما سکنے ورور جانس جان دے چې دَ ورور نه زيات زما يار دے۔”

(۶)ارواښاد مهرونېش صديقي: په دې کتاب کښې دَ ارواښاد صديقي صېب پېژندګلو چې خاکې ته ورته مضمون لري شامل کړې شوې دے چونکې فېروز خان دَ زړۀ نه ډېر نرم سړے دے دغه اثر ئې په ليک کښې هم موجود دے چې کله مې دا مضمون لوستونو غرېو اونيولم، څۀ خو شخصيت دروند او پوهه وۀ بل دَ دۀ په بابله دَ فېروز صېب خبرې دَ زړۀ له تله وې ځکه جور اثر او دېرپا نقوش پرېږدي،

(۷)ملاله يوسفزۍ دَ جينکو دَ تعليم علمبرداره: په دې مضمون کښې فېروز افريدي صېب دَ ملالې يوسفزۍ نه دومره طمع لرلې ده چې نن دور کښې دَ شازلمو نه هم دومره طمع نۀ شي کېدے، خاص کر دَ جينکو دَ علم په بابله چې هغې کومه غوښتنه کړې ده دَ هغې دا غوښتنه صاحب مضمون په ښۀ توګه ستائيلې ده، بيا دَ اوبامه نه چې هغې دَ ډرون نۀ کولو طمع لرلې وه هغه ئې هم ستائيلې ده،

(۸)ارواښاد ډاکټر محمد اعظم اعظم: په دې ليک کښې فېروز خان افريدي صېب ډاکټر اعظم صېب سره په قطر کښې ملاقات، دَ هغوي دَ ټولنې په اسرار، هلته بلل او بيا هلته دَ اووه ورځې تېرولو سره او دَ هغې نه پس په پېښور کښې ملاقاتونه او بيا دَ هغۀ وفات په دې ټوله قيصه کښې دَ خندا خوشحالۍ خبرې وې خو په مرګ چې هغۀ لکه دَ نورو اديبانو شاعرانو خفګان ښکاره کړې دے د لوستونکي نه په آخر کښې دغه منظر هېر کړي کله چې دَ اعظم صېب په مرګ خپل خفګان څرګند کړي نو بل هم ژړغونے کړي دا ليک دا ادب دَ طالبعلمانو لپاره هم فائده مند دے او عام وګړے هم دَ ډاکټر صېب دَ شاهانه مزاج نه خبرۀ وي،

(۹)دَ پښتنو په  ټولنه کښې دَ ملالې بې ارزي او دَ هغې سره مرکه: دا په دې کتاب کښې په ملاله دويم مضمون شامل کړې شوې دے او فېروز صېب دَ هغې دَ صفائې مکمل کوشش کړې دے چې ګني هغه کۀ بهر هم ده نو دَ خپل ملک لپاره هلے ځلے کوي او هغې دَ حيا لمن کلکه نيولې ده، او هغه څۀ ته زړۀ نۀ ښۀ کوي کوم چې نن سبا جينکۍ دَ روشن خيالۍ پپه نامه کوي،

(۱۰)سندرغاړې صادق اپرېدے: په دې مضمون کښې فېروز افرېدي دَ خپلې خاؤرې حق ادا کړې دے ځکه ځې دَ خپلې خاؤرې يو ګل نۀ بلکې ګلونه ئې ستائيلې دي چې د دوي په دۀ حق هم وۀ، په ظاهره خو دا د دوو ګلدستو ذکر وۀ خو دې ګلدستو کښې ډېر ګلونه وو چې ذکر ئې په دې مضمون کښې په فراخه توګه شوې دے او ورسره دَ ذاخېلي استاذ ذکر هم شوې دے چې يو مضبوظ نسبت ئې دې خاؤرې سره وۀ،

(۱۱)په هند کښې دَ هندي پښتو سره دَ ټولنيزو او فرهنګي اړيکو ارزښت: په دې ليک کښې فېروز افرېدي صېب خپله پښتو ژړلې ده، هغه پښتانۀ چې دَ خپلې خاؤرې نه بهر دي چا چې پښتو هېره کړې ده او څوک کوشش کوي هېروي ئې خو په خېبر پښتونخوا او افغانستان کښې چې کوم پښتانۀ دي نو افغانستان واله په فارسۍ پورې تورۍ شوې دي او دَ خېبر پښتونخوا پښتانۀ په اردو پورې تر دې چې څۀ موده مخکښې په افغانستان کښې يوه شخړه روانه وه دَ فارسي وانو او پښتنو ترمينځه چې په شناختي کارډ کښې به دَ قوميت خانه کښې افغان ليکلې کېږي چې دا مطالبه تش دَ پښتنو وه او فارسيوانو وې چې خپل موجوده قوميت ليکل پکار دي، ښه چې دَ افغانستان پښتانۀ دَ پښتنو په ځاې افغانيان شول نو دَ خېبر پښتونخوا او بلوچستان پښتانۀ به ځان ته افغانيان وائي او کۀ پاکستانيان بله چې افغانۍ پښتو واورې نو په هغې بلکل دَ نورو ځايونو پښتانۀ نۀ پوهېږي ځکه چې يو خو هغوي پښتوکښې دومره پښتو راننوسته او بل دَ فارسۍ الفاظ پښتو کښې ترجمه کوي چې دا کار دَ يو اديب نۀ بلکه دَ اولس دے او اولس ژبه تحليق کوي دوي دَ اولس نه دا حق واخستۀ چې اوس پرې دَ هغې علاقې پښتانۀ هم نۀ پوهېږي او دَ دې ځاے پښتانۀ ليکوالان هم هغه پېښے کوي او دَ دې شتۀ پښتو نه دَ خلقو زړۀ مړوي، دَ فېروز صېب دَ هغه پښتونو په حقله دا ليک ډېر کوټلې دے چې دوي په پردې ملک کښې دي خو خپله ژبه ئې متروکه نۀ کړه او دَ دې ځائے پښتانۀ دې ورسره لکه دَ اردو دانو په شان اړيکې اولري کوم چې دَ هندوستان اردو دانو سره لري او چونکې پښتانۀ په خېبر پښتونخوا کښې او هم ادبي اتلان لري او اوس هم تش دلته اتلان دي هم دا ذمه واري دې دوي ترسره کړي۔
(۱۲)درې نيم سوه کاله پس څۀ بدلون راغلې دے: په دې ليک کښې دَ فرانس برنير دَ سفرنامې اقتباس راخستې شوې دے زمونږ دَ ملک په حقله چې هغۀ دلته دَ شاه جهان په اخري دور کښې او  دَ اورنګ زېب عالمګير په ابتدائي دور کښې موجود وۀ، هغۀ دَ بادشاه نه واخله تر غريب مزدور کاره پورې دَ دې ملک هر يو تن لۀ نظره ويستے دے او هغه هر څۀ ئې په خپله سفر نامه کښې راخستې دي خو دَ کمال خبره دا ده چې دَ نن نه درې نيم سوه کاله اګاهو چې زمونږ ملک په کوم حال کښې وۀ نن هم په هغې حال کښې دے ، دَ يو پښتون نه چا تپوس وکړو چې ستا عمر څۀ دے؟ هغۀ ورته اووي دېرش کاله چې لس کاله پس بيا ئې ترېنه تپوس وکړو، دۀ وې دېرش کاله دغسې نور لس کاله پس ئې هم دغه جواب ورکړو، هغې تن ورته وې چې ستا عمر نۀ زياتېږي څۀ؟ هغۀ ورته وې زۀ پښتون يم او دَ پښتون يوه خبره وي، لکه هغۀ درې نيم سوه کاله وړاندې وائې چې “خلق په خپلو جېبونو کښې درخواست ليکلې ګرځوي او چې کله هم څوک صاحبِ حېثيت منصب دار اوويني نو دوي ورته خپل درخواست وروړاندې کړي او تر کومه ئې چې په دغه کاغذ دَ صاحب نه ليکل او په عامياينو باندې دَ اجرت حکم نۀ وي اخستې تر هغې دَ صاحب منصب دَ مخې نه نۀ اخوا کېږي۔” مخکښې ليکې چې “دَ رېسټورنټ او سرائے خوراک ناقص وي او دَ بيمارو سبب جوړېږي په دې خبره اکثر خلق پوهه وي،”بل ځائے وائې چې په ښار يو کښې حلوايانو دَ دکانونو خو هډو شمېر نشته په دکانونو به ئې ګندګي، مچان، ماشي، پېشوګان او سپي هم يو ځائے راغونډ وي۔”
دا ئې د کمال ماضي راياده کړې ده چې“ بادشاه سلامت، وزيران، ګورنران او سرکاري اهلکاران دوه دوه ګنټۍ دَ خپلو نوکرانو او ماتختانو نه دَ خوشامدګرۍ مراسم اخلي او داسې کول خپل حق ګڼي“ دغسې بلا ډېرې کړمې او دَ اخلاقو نه پريوتې عادتو نه ئې زمونږپه ګوته کړي دي، چې اوس هم زمونږ شېوه ده، او دَ فرانس برنير دا خبرې فېروز صېب راخستې دي او زمونږ مخې ته ئې ايخې دي چې دَ انسان ضمير تخڼوي،

(۱۳)ګوره قبرستان: دَ فېروز خان افرېدي صېب دا ليک هم رپوتاژ دے، چې دَ ډيفنس کالونۍ نه تر ګوره قبرستان پورې دَ سفر حال ئې قلم بند کړې دے، رشتيا خبره ده چې زۀ دَ ۱۹۸۲ء نه پېښور کښې روزګار کوم او هم دلته پاتې کېږم خو تر اوسه پورې ما ګوره قبرستان دننه نۀ دے ليدلې خو فېروز صېب ښۀ دَ زړۀ زور لري او نۀ يواځې دلته دننه تلې دے بلکې دَ دغې ځائے دَ سترګو ليدلې حال ئې هم مونږ ته راپېرزو کړې دے، چې دې سره به دَ هر لوستونکي په علم کښې اضافه اوشي،

(۱۴)جنګ دَ ترقۍ لۀ پاره: په دې مضمون کښې ښاغلي پښتنو ته ډېره ښۀ لاره په ګوته کړې ده او دَ جنګ نه پس چې کومو قومونو دَ کوم تږ لاره اختيار کړې ده هغه ئې ورته په ګوته کړې ده خو هغۀ چې دَ فرانسس برنير کومه دَ سفرنامې حصه په وړانديني ليک کښې وړاندې کړې ده چې مونږ کښې په درې نيم سوه کاله کښې بدلون را نۀ غلو نو اوس به مونږ څنګه بدل شو هم هغسې به دَ خپل ورور ګرګوړو دَ لږو پېسو په خاطر غوسوو، او دَ مخې تږ په ځائے به هم هغسې لارې شکوو، او تش بل ته دَ زيان د رسولو سوچ به مو جامه وي، الله دې وکړي چې دَ فېروز صېب دا خبره په هر پښتون اولګي او خپله قبله درسته کړي،

(۱۵)دا اديرې دا مقبرې: په دې عنوان ښاغلي ښۀ کوټلې بحث کړې دے، هغۀ دَ بهرني مسلمانانو او دَ نورو قومونو دَ مړو دَ سمبالولو طور طريقۍ او دَ اديرو ذکر کړې دے او هم ئې دَ خپل ملک او دَ خپلې قبائيلې سيمې وضاحت کړې دے، او دې سره ئې عوامو او دَ ملک او د وطن حاکمانو ته هم ډېر مهم تجاويز ورکړي دي، خدائې دې وکړي چې زمونږ دَ عام اولس او دَ حاکمانو سترګې دې ليک سره وغړېږي او په دې بابله څۀ چې دغه رنګ نورې شخړې په افهام او تفصيح سره خوارې کړو او دَ يو منظم او کوټلي ژوند تېرولو لپاره عهد وکړو،

(۱۶)خوشبوئې/عطر: دا مضمون ډېر ښۀ او په زړۀ پورې دے کۀ فېروز صېب دې سره لږه خواري کړې وې او حوالۍ ئې هم راهستې وې نو يوه قيمتي مقاله ترې جوړېده خو په دې موجوده حال کښې ترېنه هم پوهه او معلومات په پوره ډول اخستې شي،

(۱۷)لوښې څۀ شے وي: په قبائيلي سيمه کښې اوس هم ډېر دورونه داسې دي چې دَ هغې علاقې په امن او خوشحالۍ کښې پوره لاس لرۍ، په دې دودونو کښې يو دود ياتړه، قانون داسې هم دے چې لوښې اخستل او لوښې ورکول ورته وائي، دَ يو بل قوم نن چې دَ چا په خاؤره کار لري هغه دَ دغې خاؤرې داسې تن ځان له پېدا کړي چې دَ دۀ ذمه وار شي او دَ بل تن دَ بدو يا ګېرولو نه ئې ساتي دې ته لوښې ورکول يا لوښې اخستل وائي، لکه چې څوک دَ بل چاپه خاؤره غرض لري، دې به لوښې ورکوي او کوم چې دَ دۀ ذمه وار جوړ شي، دې به لوښې اخلي، دا رنګه معلومات په دې مضمون کښې فېروز صېب ځائے کړي دي، چې ډېرو خلقو ته به دَ دې پته نۀ لګي
(۱۸)دَ کالج ورځې شپې: دغه ورځې شپې په دغه وخت کښې هم دغسې په ډېرو طالبعلمانو تېرې شوې دي ځکه چې دغه وخت کښې غريبي هم وه بل هر ځائے کښې تعليمي معيار هم ګډ وډ وۀ او چې يو غربت وي بل ښودل کمزوري وي نو دا حال ترې جوړشي، په دې ليک کښې فېروز صېب دَ سنېما قيصه ډېره ښکلې ځائے کړې ده، چې څۀ پرې تېر شوې دي بوڼۀ ئې پرې دوړولي نۀ دي هم هغه شان ئې بيان کړي دي، دَ طارق شاه او ببرک شاه قيصه ئې هم دَ ليک نظر کړې ده چې دَ فلمونو خواهش مند حضرات ئې ډېره ښۀ پېژني، دَ لوستو قابله ليک دے،

(۱۹)ړوند تقليد: په دې مضمون کښې فېروز صېب يوه ډېره اهمه خبره راؤراندې کړې ده او هغه اوس وخت کښې پېشن جوړ شوې دے، چې ملا پسې خبرې کول خو دا خبرو واله څو قسمه دي يو دا چې دا خلق چې کوم ملا پسې ردې بدې وائي ملحدان دي، بله ډله دا چې کوم دې ملحدانو سره کښېني پاسي ، هغوي ملا پسې بدې ردې وائي او دريم قسم هغه خلق دي چې دا دوي ته يو فېشن ښکاري چې کۀ زۀ ملا يا عالم پسې خبرې وکړم زما خبرې ته به خلق غوږ کېږدي او خلق به وائې چې دا ډېر قابل سړے دے، اصل کښې دَ دې کار شروع دوو طبقو کړې ده يو چې بېخي ملحد وي او بل جټ صوفي پرست چې تصوف دَ ګټې ذريعه ګڼې او ملا پسې بدې ردې وائي په دې مضمون کښې فېروز صېب يو پيرا ګراف کښې وئېلي دي چې “ د فاسټ خلقو طريقه واردات دا وي چې کوم دين، يا فرقه بدنامول غواړي نو دَ هغې په چلونکيو يا علمائےدين ساتونکيو او بيا لونکيو خلقو تيرې کوي، هغوي پوهېږي چې ملا بدنام شي نو دين به ئې خامخا دَ خلقو په نظر کښې سپک شي، دَ بې علمه خلقو دغه تابعيت دَ معاشرې لپاره زيانمن وي، اوس کۀ څوک دهشتګردي کوي يا دَ اسلام په نامه ورانکاري کوي نو په دې کښې دَ اسلام يا دين څۀ قصور شۀ؟ قصور خو دَ دغه وحشي انسان دے چې دَ معاشرې ناسور ګرځېدلې دے،”

په دې کتاب زرچاڼ کښې آتلس خالص مضامين، رپورتاژونه او خاکې او تکل ته نزدے مضامين شامل دي چونکه فېروز خان افريدے صېب دَ عمر ډېره حصه دَ ملک او خپلې خاؤري نه بهر تېره کړې ده له دې کبله دَ هغۀ په ليک دَ افغانۍ اثر ډېر زيات دے خو دَ دې سره سره په ليک ئې دَ عربۍ او اردو اثر هم زيات دے ځکه چې په پرديس کښې دوي سره هندوستانيان، پنجابيان افغانيان او دَ عربو خو ملک دے دَ عربۍ اثر خو به پرې ضرور وي، کۀ چرې دې دَ خپل نوم سره دَ افرېدي اضافه او نۀ کړي نو ډېر په اسانه افغانے معلومېږي، دا خو شوه دَ هغۀ په لهجه او ليک دَ نورو قومونو دَ لفظونو او لهجې اثر چې تاسو ته به ليک کښې معلوم شي، دَ دې نه علاوه دَ فېروز صېب په ليک کښې دَ دغې نه علاوه بيا هم خوږ والې هم ډېر زيات موجود دے او د دې وجه دا ده چې دَ دۀ کردار او ګفتار يو دے په زړۀ کښې هېڅ قسمه خيرې نۀ لري او چې څۀ ئې په زړۀ وي هم هغه څۀ ئې په ژبه يا په قلم وارد کېږي، او دغه کره والې دَ دۀ په ليک غالب دے چې دَ خوږلت باعث دے کۀ ډېره ترخه خبره هم کوي نو شېريني (Sugar Coatod) په کښې محسوسيږي او هغه خبره دَ دۀ دَ لوستونکي يا اورېدونکي دماغو ته هم پرېوځي۔
دَ فېروز صېب پېژندګلو خو په ادبي دنيا کښې دَ يو شاعر په حېث شوې ده خو دې ليک سره دا خبره هم جوته شوه چې دې دَ نثر هم ښۀ ليکوال دے او دَ هر يو تن دَ زړۀ او ژبې چې ربط وي او اختلاف ئې خپل مينځ کښې نۀ وي نو هغه تن کۀ نثر ليکي او کۀ نظم خواږۀ به ترېنه څاڅي بلکې کۀ هغه عامې خبرې هم کوي په هغې کښې به هم دَ خوږو امېزش ضرور وي او دا عمل يعني په زړۀ صفا والې نۀ يواځې دَ ادب لپاره ضروري دے بلکې دَ يو ښۀ انسان يا ښۀ مسلمان لپاره هم ضروري دے،

په دې وخت کښې دا ممکن ځکه نۀ ده چې هر سړے لالچ په مخه کړې دے او دَ دې سره انسان درون صفا کېدے نۀ شي ، خاص کر زمونږ شاعر او اديب طبقه چې کله وائي نو خلق ځان ته پسخوي ولې چې کله کوي نو هغه د طمعې او لالچ په بنياد ئې دَ قامت زور وي له دې کبله ئې دَ زړۀ او دَ خلې يا قلم ربط نۀ وي چې څۀ هم ليکي دروغ په کښې لړلې شوي وي ځکه ئې دَ ليک اثر نۀ وي، خو زۀ چې ترسو پورې پوهېږم نو ما دې ليکونو کښې هغۀ دَ کره والي خواږۀ محسوس کړل،

دَ فېروز صېب په ليک کښې يو بل خاصيت هم شته او هغه دَ هغۀ علم دے، دا علم دۀ ته دَ وخت لاکړو کاکړو ښودلې دے دا دَ يونيورسټۍ يا کالج علم نۀ دے او نۀ دَ مدرسې، علم دے دَ وخت سختو چې دۀ ته څۀ ښودلې دي هغۀ ئې رټه کړي دي چې کله دَ هغې دۀ ته ضرورت شي استعمال ئې کړي، او اصلي علم دا دے دَ دې علم هېڅ يو استاد دَ سړي نۀ وي او هر ملګرے، ګاونډي، رشته دار او يار دوست ئې استاد هم وي چې دَ دې پته نۀ استاد ته وي او نۀ شاګرد ته په دې وجه هم دا يو عجيبه علم دے، دې دَ وخت په علم فېروز صېب ښۀ ماله مال دے چې دغه څۀ دَ دۀ په ليک کښې هم موجود دي او پوهه ترېنه هم اخذ کېدے شي، دغه دَ دۀ انفراديت دے ، دغه دَ دۀ په ليک کښې پټ خوږلت دے،

ځينو ځايونو کښې فېروز صېب دَ يو صنف دَ چوکاټ خيال هم نۀ دے ساتلې خو بيا هم دَ هغې صنف دَ چوکاټ نه اوتې راوتې ليک ئې هم بدې نۀ لږي ځکه چې ليک کښې راستي مضمد ده، تنقيد پرې کېدے شي خو دَ لوست نه ئې تروړلې نۀ شي، او دا خاصه دَ هر چا په نصيب کښې نۀ وي،

لنډه دا چې زرچاڼ نوم هم زمونږ په روز مره کښې نشته خو بيا هم بد نۀ برېښي ځکه چې فېروز صېب خو زر زمونږ لپاره چاڼ کړي دي او چې بيا ئې په اور سېزلي دي نو کندن تري جوړ شوي دي بيا ئې مونږ ته راپېرزو کړي دي، الله دې ورله دَ دغه رنګ نور ليک هم وس ورکړي چې په ليک ئې زمونږ زهنونه ترو تازه وي او خوند ترې اخلو۔

ابراهيم رومان صېب
د زرو کان
“زرچاڼ” د زمانې د پائېدنې سره سم د ذهني ژوند د کُلي روح ترجمان کتاب دے.  دې کښې بېلا بېلې لیکنې، تلخیص او خاکې دي چې د عصري تقاضو سره هم آهنګ فکري اؤ تخلیقي حقیقتونه پۀ فني توګه وړاندې کوي لکه اختصار، وحدتِ تاثر، کردار نګاري، واقعه نګاري منظر کشي، څېړنه، تحقیق او طرزِ بيان وغېره د خاکې هدف خو د مذکوره شخصیت عېببونه کېدے شي اؤ يا ئې اخلاقي محاسن اؤ یا د خَيْرُ الاُمُورِ اَوْسَاطُها پۀ مصداق هغه چې ورکښې اعتدال وي.  يوه کاميابه خاکه د عېبونو سره سره دَ اخلاقي محاسنو هم غوښتنه کوي ګني نو يو اړخیز خاکه به مدحه (إِذَا رَأَيْتُمُ الْمَدَّاحِينَ ، فَاحْثُوا فِي وُجُوهِهِمِ التُّرَابَ) اؤ يا دشنام طرازي (وَلاَ تَلْمِزُوا أَنْفُسَكُمْ وَلَا تَنَابَزُوا بِالْأَلْقَابِ) بللې کېږي.  بحر کېف خاکه نګار پۀ اصل کښې د يو تحليلي عمل نۀ تېرېږي اؤ لۀ دغه امله خاکه نګار د خپلې باریک بينۍ پۀ اساس د ژوند د هر اړخيز سره سره د تهذیب اؤ ثقافت مثبت قدرونه راروان کُل ته سپاري.  ښاغلے فېروز آفريدي صېب د ادب پۀ هر صنف کښې د خپل علمي استعداد پۀ دوش حاوي ښکاري (اَلْاَدَبُ مالٌ وَاِستِعمَالهُ کَمَالٌ) . د ښاغلي ځينې دقيق ليکونه د سياسي شعور سره د باطني بصيرت غوښتنه کوي اؤ لکه د حکيم فلاطینوس ښاغلے ليکوال قاري د خپلو ليکنو پۀ مشعل د ظاهري شخړو د تنګۍ اؤ ظلمت نه لرې وسعتونو اؤ رڼاګانې پله بیائي.  “تو مكانی جای تو در لامكان این دكان بربند و بگشا آن” د ښاغلي ليکونه فقط خارجي صداقت نۀ بيانوي بلکې زمونږ د معاشرې ناهموارۍ اؤ داخلي ريښتياوالے بيانوي. "دا ادیرې دا مقبرې" ئې غوره مثال دے چرته چې ټول اولس د توهماتو ښکار دے اؤ دغه توهمات تر مړو اؤ اديرو موقوف نۀ دي بلکې دغه تلبیس اؤ شرکیه عواملو زمونږ د ژوند هره مورچه اؤ سنګر نیولے دے لکه Knock in wood Spiling Salt Breaking of a mirror Black Cat Number 13 دغسې اکثر وبېشتر اسلامي ملکونو پۀ موجوده صلیبي جنګونو کښې د یهود و نصاریٰ حمایت کوي اؤ ښۀ پۀ جار د اسلامي افکارو نه د بېزارۍ اظهار کوي خصوصاً د نائن الېون نه پس د يو خاص نظرئې پۀ اساس د اسلامي افکارو مخ نيوے کوي اؤ يا پرې لعن طعن وائي، د دوئي موخه هم دا ده چې د مذهبي تهېکدارانو نه پرته مونږ پۀ اسلام سر ورکوو ، دغه روشن خياله افکار د افغانستان نه پس د عراق پۀ جنګونو کښې وضع شوي وو او دغسې نورې نوې فلسفې (چې عصري شاعرانو اؤ اديبانو ئې پۀ تُندۍ کښې ښۀ پرچار ؤکړو اؤ لا کوي ئې او فکر کوي چې وَهُمْ يَحْسَبُونَ أَنَّهُمْ يُحْسِنُونَ صُنْعًا) د دې امّت یؤ داخلي متنازعه شخړه اوګرځېده. زۀ خپله ځاني دغه زهرژن افکار اؤ نوي اصطلاحات پۀ خوږۀ پسته کښې د دین نه د "برات" مترادف ګڼم. (شَرَعَ لَكُم مِّنَ الدِّينِ مَا وَصَّى بِهِ نُوحًا وَالَّذِي أَوْحَيْنَا إِلَيْكَ وَمَا وَصَّيْنَا بِهِ إِبْرَاهِيمَ وَمُوسَى وَعِيسَى أَنْ أَقِيمُوا الدِّينَ وَلَا تَتَفَرَّقُو). دغې اړخ ته ښاغلي لیکوال اشاره هم کړې ده مګر دغه دقیقه اشاره به د یؤ مبتدي لیکوال د پاره کافي نۀ وي.  د ښاغلي لیکوال عمیق موضاعات پۀ ځینې لیکونو کښې د طویل بحث غوښتنه کوي اؤ پۀ دې لنډ تنګ وخت کښې زما د پاره ئې احاطه کول هم ګران دي، د خوشبو اؤ عطرو پۀ حقله د ښاغلي بصیرت اؤ څېړنه د ستائیلو جوګه ده. زیاته به کړم چې خبیث ارواح تور مُشک، کافور اؤ رېحان نۀ خوښوي اؤ د دوئي د تعذیب د پاره ئې معالج پۀ مختلفو طریقو د مریض د استشفاء د پاره استعمالوي ، د دماغي او اعصابي امراضو د پاره اوس هم داسې عطرونه شته چې هغه سودمند ثابتېږي.  د پښتو ژبې د قدامت اؤ پراخوالي د پاره د ښاغلي فېروز آفريدي کاوېشونه پټ پنهان نۀ دي. خدائې دې ؤکړي چې دغه کاوېشونه د پښتنو د حقيقي اؤ اخلاقي بريالتوب وسيله شي اؤ د خپلې کم علمۍ اعتراف هم کؤم. 
در نيا بد حال پخته هيچ خام....
پس سخن کوتاه بايد
والسلام
خيام يوسفزے
۸/۹/۲۰۱۸ حجاز
د لیکوال علم او هنر
کله چې د علم خبره کېږي نو ور سره د هنر ذکر ارومرو کېږی لکه " علم و هنر " یعنی علم و هنر سره لازم او ملزوم دی . دهغه رنګ علم او هنر خپل اعلا او ارفاع مقام ته رسولو دپاره مطالعه، مشاهده او تجربه په موجوده او راتلونکی دور کښې درې اهم توکی دی. په دې لړ کښې د زرچاڼ لیکوال د دې دریو قیمتی توکو سره خوا په خوا وینم. د هر فن د هر هنر خپلې بنیادی تقاضې وی په دهغه تقاضو کښې له ټولو اهم شے پېغام دے او په دې مجموعه کښې د پېغام په حواله سره تر خپله وسه لیکوال کامیاب وینم ـ د لیکوال خاکساری او د خپل چاپېرچل سره بې کچه مینه هم ځائے په ځائے په دې مجموعه کښې په مختلفو رنګونو کښې په نظر راځی. نرمه پسته او اسانه لهجه د پښتو ادب او د زر چاڼ د لیکوال ګټه بولم ـ
په درنښت
ګوهر شناس
بالټی مور، میری لېنډ
یو، اېس، اے
لنډیز
په نثر کښې  لیکلې شوې د دې کتاب نوم زرچاڼ دے۔ د کتاب د پاره نوم یو زوان نابغه لوستی لیکوال او پوھان راپېرزو کړې دے، ځکه مې پرې دا نوم په مینه کېښود.  ما ورته پخپله زما  ګډې وډې خبرې او نثری ټوټې وغېره  ته سوچ وۀ، ځکه چې دا خوارۀ وارۀ مضامین وو۔۔ بیا مې د فېس بک ملګرو ته خواست وکړو که چا راله دې کتاب د پاره ښۀ غوندې نوم کېښودۀ نو مننه به ئې وکړم، ډېرو ملګرو لکه خاطر مانېروال، نعیم خان بېوس افریدی، خیالمت شاه، دلباز ثانی، ګل وزیر اظھار میم  ډېر ښۀ ښۀ نومونه په ګوته کړل خو بس دغه زلمی راته په مسنجر کښې  دا نوم  د دې تاکید سره راولېګلو چې زما د نوم اخستو حاجت نشته۔ زۀ ئې شکریه ادا کوم او د ھغۀ د خواھش احترام کوم ډېرو ملګرو دا ھم اووئیل چې په دې نوم په افغانستان کښې  کتاب شته د سید نظیم سیدی خو بیا ھم ما فېصله وکړه چې که ھر څۀ وي، زۀ دغه نوم ورته غوره ګڼم ځکه چې ھغه لوئې او پوخ لیکوال دے زما دا لیک د کچه لیکوال کچه لیک وګڼۍ دا خو کېدلې نۀ شی چې  زما دا کتاب د موصوف سیدی صېب په کتاب اغلب شی البته د سیدی صېب د کتاب برکات زما په کتاب پرېوتلې شی چې یقیناً زما د پاره به نېک شګون وی۔ اوس به راشو د کتاب مضامینو ته۔ دا خاکې تکلونه انشائېي او مضامین په جدا جدا وختونو جدا جدا کمپیوټرو لېپ ټاپونو او حتیٰ چې څه لګ غوندې په موبائیل ھم  لیکلی شوی دی او ټول تقریباً رانه ورک شوې وو ځکه چې اول اول کښې  په دستار وېبپاڼه کښې  خوندی وو چې چا بدبخت راله روغه وېبپاڼه تنس نس کړه خو چار دې د مشر لیکوال افسانه نګار  ښاغلی تاج رحیم لالا ښۀ وی چې زیاتره مضامین ئې راله د وېبپاڼې نه ھم په دې ډار په خپل یو اېس بی کښې  خوندی کړی وو چې ما یو ځل ملګرو ته په دغه وېب پاڼه کښې  اندېښنه څرګنده کړې وه چې که دا وېب پاڼه خرابه شوه نو زما لیکل به پکښې  ورک شی خرابولو والا خرابه کړه  خو تاج رحیم لالا راله نثر و اغلی نوالعین عینی راله لګې ډېرې شعری بېلګې محفوظې کړې وې نو د دواړو یو ځل بیا مشکور یم۔ ځنې مضامین مې په  فېس بک باندې موجود وو، ځنې په پشتو ډاټ کام، ځنې په مسافر ډاټ کام، ځنې په ټول افغان خېبر واچ ډاټ کام  او  ځنې د پشتون فورم په وېب پاڼه کښې خوندی وو۔ ھغه  مې  څه نه څه راپېدا کړل  او دې کتاب ته مې ترې چاڼ کړل۔۔ ما سره په کاپۍ کښې  لیکلی نشته ما ټول لیکل په  ھم دې وېب پاڼو کښې  خوندی کړی دی که درته اووايم چې زیاتره پکښې  قلم برداشته یو مخیز لیکونه دی نو مبالغه به نۀ وی۔
ما سره اوس ھم ډېر مضامین کالمونه افسانې او د سفر رودادونه موجود دی که خدائې پاک وخت راکړو نو په دې پسې به انشاالله خپله سوانح شائع کوم او ورپسې افسانې او  کالمونه او مضامین ځکه چې ځوان لیکوال افتاب ګلبڼ سره په پښتو ادب کښې   د نثر د کمبوت ډېره اندېښنه ده او ھر وخت ګیله کوی چې نثر ته پام راؤګرزوئې، شاعری ھم کوم خو لمانه ډېر ښۀ لیکوالان شاعران شته ھغه به ھغوئی راته انشاالله د پښتو ادب جولاۍ ته جدیده او پسندیده شاعری  راپېرزو کړی۔ په دې ټولګه کښې  ځنې خاکې دی چې مرکزی خیال یا خدوخال ئې بلکل په  رېشتونی واقعاتو لیکلې شوې دی۔ ځنې لیکنو کښې   زما د ھغه وخت فکری انګازې دی چې د یوې پېښې یا واقعې په تاثر کښې  قلمبند شوی دی  دوه  مضامین پکښې   تلخیص او تراجم دی لکه خوشبو او درې نیم سوه کاله پس څه بدلون راغلې دے۔ چې ما ئې ژباړه ضروری وګڼله او د څه ترامیمو او اضافو سره مې ولیکل۔ کاکا جی  خاکه ھم بلکل د ماصل خان اتش لالا او ھارون الرشید ورور په کردار ده لږه  ډېره مرچ مصالحه مې د طنز او مزاح پکښې  ورزیاته کړې ده  
لکه د دې لیکلنې مرکزی خیال مې د ھغۀ په شعری کتاب کښې  لیکلې سریزه کښې  موجود دے ۔ کاجی مې د خپل ورور جانس خان خاکه ده چا چې ما سره په یو انغری پنځوس کاله تېر کړل۔ اوس خپل بچو ته واپس تلې دے۔ الله دې ډېر عمر ورکړی۔ او لا تر اوسه د سفر په دشتو تیندکونه خورم۔ اول مې مزدوری کوله اوس د بچو سره ناست يم۔ مېجر طارق د اتیا کالو بوډا ریټائیرډ فوجی افسر دے چې ډېر ادبی ذوق لری د ریټائیرمنټ نه پس ئې  اېم فل کړې  دے او د ھارون رشید وائیس چانسلر صېب سره بطور سکرټری ئي کار کولو ۔ نن سبا بېخی نه ښکاری۔ د دوئی سره اشنائی مې د ۲۰۰۱ نه ده کله چې زمونږ یو عالمی فورم د ورلډ پښتون فاؤنډېشن په نامه جوړ کړو او زۀ ئې ھم صدر پاتې شوې یم. مېجر صېب د پښتونخوا  څانګې صدر وۀ او چې کومې روپۍ مو ورته رالېګلې وې ښۀ په ایماندارۍ ھغه وخت په وېسپا سکوټر ھر ھغه ځاې ته رسولې، چرته چې ورته وئیلې شوی وو ۔ خوب کښې  بوساړې مې مکمل د یو خوب روداد دے چې ھم دا مې په خوب کښې  لیدلی وو، ھم ھغه مې  لیکلی دی۔ یو ځل نیم راسره داسې په ویخه ھم شوی وو۔ په ټل کښې  د عالمی کنونشن مشاعره کښې  راج ولی شاه خټک مرحوم، سلیم بنګش ته اووئیل چې دا فېروز د مشاعرے صدر که چې تر اخره ناست وی او کنونشن ته  د نۀ راتلو بدل ترې واخلو۔
سلیم بنګش صېب به چې څوک په بشمول زما په سټېج کېښنول نو ھم ھغۀ ته به ئې د مشر مېلمه اعزاز وربخلو۔ دغه وخت به ئې خلۀ د مائیک نه لګه اخوا کړه چې صرف ھم دا کس ئې واؤري۔ نور خلق نۀ۔ ھاھاھا۔ ډاکټر محمد اعظم اعظم صېب مرحوم او نورو سره لیدل کتل او په ھغوي لیکل بېخی رېشتونې پېښې او د واقعاتو لیکنه ده ۔ د کالج ورځې شپې زما د سوانح برخه ده خو دلته مې ھم پکښې ځاې کړې ده چې دا لیکنه ھم په یوه پېښۀ پورې اړه لری۔ په ملاله یوسفزۍ دوه جدا جدا مضامین په دې کتاب کښې  چاپ دی چې یو ئې د جینکو د تعلیم په حواله د ھغې د  ځانګړې کردار او بل د پښتو د ملالۍ سره کرکه په حواله دے چې د ناریناؤ احساس برتری او د ښځې په حقله کم ارزختی  احساسات پکښې  خوندی دی دا ھم د فېس بک د لیکوالانو په جواب کښې  لیکلی شوی دی۔ په ګوره قبرستان چې کوم مضمون ما لیکلې دے دا زما د ډېرې مودې خواھش پکښې  خوندی دے او بیا د دې ادیرې سره تړلی معلومات ھم پکښې  لیکلی شوی دی۔ ړوند تقلید په فېس بک د یو لیکوال په یو مضمون ردعمل دے۔کېدے شی دغه مضمون زما یا د ملګرو مدعا پوره نکړې شی ځکه چې دا یو جزباتی تاثر وۀ۔  ارواښاد مهرونېش صدیقی باندې مضمون ھم زما د مشاھدې او د ھغۀ سره د څه وخت تېرېدو تاثرات دی۔ ډېر کالمونه او مضامین مې ترې پاتې کړل چې د ترکزی صېب وېنا ده چې کتاب ډېر ضحیم نۀ وی نو بهتر به وی۔ زما مشکل دا دے چې زۀ ډېر لټ انسان یم ما چې کله په ۲۰۰۸ کښې دفتر پرېښود نو دوه درې پیټي کتابونه او لیکونه مې چې ھغه پرېښې دي بیا ورپسی نۀ یم تلې په ھغه ډسک ټاپ کمپیوټر کښې  ډېری لیکنې وې۔ له ھغه پرته په سوونو مضامین مې په مخلتفو خرابو لېپ ټاپونو کښې  پراتۀ دی ځامن مې لما نه ھم ورزیات بې خونده دی ھغوي ته مې ډېر کرته اووئیل چې ھغه یو لېپ ټاپ خو د پېښور په ائیر پورټ کښې  چا رانه پټ کړو د دې بل  صرف ھغه پاور کنکټر خراب دے دا راله سم کړئ۔ وائی چې لالا  نوے واخله ۔ د دې وخت اوس تېر دے۔ ما ورته ډېر اووئیل چې دې کښې  لیکنې دی  خو په یو غوږ ئې واؤري په بل ئې اوباسی۔ الله پاک دې عمران زما دویم کشر بچي سره ښۀ وکړی چې ډېرې لیکنې ئې راله په خپل ذاتی لېپ ټاپ کښې  خوندی کړې وې۔ دا لیکنې به ډېرو ملګرو په وېبانو او فېس بک کښې  لوستلې ھم وي ځکه چې پۀ دې کښې  ډېرې زړے لیکنې موجود دی۔ د چاپ د پاره مې دوه کاله مخکښې ھڅه کړې وه خو بس جوړ نۀ شوم ورته، ھغې کښې  ھم ملګری ایاز الله ترکزی صېب وئیلی وو چې دا بیل بیل چاپ که ۔ ما ھم ورسره منلی  وۀ خو مسله ھم ھغه د ورکېدو وه نو  فکر مې وکړو چې دا به چاپ کړم چې محفوظ شی او مخکښې که راته موقع په لاس راغله نو انشاالله  نور به بیا چاپ شی۔ انجنئیر عبدالجبار افریدی  راته ۴۰۰ ریال په قرض کښې  معاف کړي دي چې د ډېر وخت قرض ئې راپورے وۀ وئیل ئې چې دا زما له اړخه په کتاب کښې  شاملې کړه نغدې نۀ وې خو بیا ئې ھم  مننه  کوم۔ اخری خبره دا چې نۀ خو زۀ خپلې شاعرۍ ته خوشبین ووم نۀ دې نثری اثارو ته ھم دا وجه ده چې ما د خپلولیکنو ډنډوره وھلې نۀ ده په مشاعرو کښې مې برخه اخستې په قطر کښې  مونږ له به چې  کوم  مشران او شاعران راغلل نو د ھغوی د مشاعرو په انتظاماتو کښې  به زۀ مشغول ووم۔ د دوئی پۀ وړاندې مې خپل شعرونه  ډېر کم کم وئیلې وو  ۔ د ملګرو سره په راغونډو شوو مشاعرو کښې  به مې ھم  څه  خاص برخه نۀ اخسته البته ھرې غونډې ته به ضرور حاضرېدم  دغه وجه وه چې ملګرو به راته وئیل چې د دۀ سره نوې غزل نشته ۔ ډېر ئې مۀ تنګوئ ګلزار اورکزے  مرحوم به په مشاعره لکه زما غوندې تنګېدلو چې چا به په ترنم کښې  غزل وئیلو د خدائې روئی به ئې وراچوۀ چې ترنم کښې  مۀ وایه وخت پرې  ډېر لګی۔ صرف احسان الله فاروقی صېب  ترنم ئې خوښ وۀ خو د زر ختمولو به ئې ختماً تاکید ورته کولو۔ ما له به ئې خوند راکړو د ګلزار صېب خوخۍ ته به مې وکتل او راوړلی غزل به مې بیرته په جېب کښې  یوړو۔ چې کله  زما د شاعرۍ کتاب د "ستړې ژوندۍ ساندې او سندرې " چاپ شۀ نو ناصر قرېشی زمونږ د قطر ټولنې صدر حېران شۀ۔
وئیل ئې چې دا شاعری چرته وه مونږخو ستاسو لس اتۀ غزلے او درې څلور نظمونه اورېدلی وو ۔ ما ورته وئیل چې بس دغه اوس د کمپیوټر نه راووتله او تاسو ته مې وړاندې کړه۔ دغه رنګ زما د نثری تکلونو یو کتاب "د وطن په ګل درو کښې " ھم  چاپ  دے چې ډېرو خلقو ته ما په دې غرض نۀ دے ورکړې چې د چا به خوښېږي یا نۀ ولې پرې دوی ستړی کړم۔
۱۰۰کتابه مې مشر شاعر اکمل لیونی صېب له ورکړل چې ځان له ئې خرص کړه ھغۀ په یونی ورسټی بک اېجنسۍ کښې کېښودل۔ په دوه کاله کښې  ایله ۱۷ اخوا دېخوا شوی وو نور ئې ټولو ملګرو شاعرانو ته اعلان کړی وو  چې د شاعرانو کتابونه  وېنۀ  خرابوی خلق دې خپل کتابونه یوسی۔ ما خپل ملګری ته خواست وکړو  چې دا کتابونه راله راورسوه ۔۔چار دې د اسلام غنی اورکزی صېب ښۀ وی چې کتابونه ئې بیرته اوړل۔ ۱۰۰ مې طاھر بونیری صېب له ورکړی وو د بونیری صېب نه په کوئیټه کښې  د کتابونو په لویه غلا کښې  ھغه ھم چا پټ کړل ۔ د شاعرۍ کتاب او دوه نور تالیفات مو ھډو د خرص د پاره چاله  ھم ورنکړل۔ عامر یاد ځان له چې کوم  اضافی چاپ کړی وو ھغۀ ئې شائد چې  خرص کړی وی۔ خو ما چرته نۀ دی خرص کړی۔ په دې وجه  مې په کتابونو د چا نه لیکل ھم نۀ دی اخستې چې څوک مې پرې ستړی کول نۀ ۔ خو په دې نثری بېلګه مې هسې دوه درې ملګرو ته اووئیل چې په ھغوئی کښې پروفېسر سمیع الدین ارمان، خیام یوسفزے، ګوھر شناس، ایاز الله ترکزے، اقبال حسېن افکار او احمد رشید صېب ته په مسنجر خواھش ظاھر کړو او ښه ئې راته وکړه اقبال حسېن  افکار  صېب ښۀ لیکوال دے خو زما په کتاب ئې لیک ونکړو وئیل ئې چې په ایمېل لیکنې نشم وصولولې۔ او په لاس مې وروړلې نشوی  ځکه چې زۀ اوس فلحال په قطر کښې  یم او دا ټوله کاروائی په برېښنائي مواصلاتو ترسره کېږي۔ بیا ھم د دې ټولو ملګرو شکریه ادا کوم۔
د قطر ادبی ملګرو سره سره د پښتونخوا ادبی ملګرو ھم ډېر شکر ګزار یم چې تل ئې زما عزت کړې دے او زما کار او زیار ئې ستائیلې دے۔
په خصوصی توګه ډاکټر نصرالله وزیر، ډائرکټر پښتو اکېډمۍ، ډاکټر شېرزمان سیماب، طیب الله خان، دلاور وقار، نیاز محمد شپون، حقیق الاسلام ،عبدالنا ناصر قرېشی ،ګران نور افغان  ، مراد علی مراد ، انجنئیر عبدالجبار افریدے ، انجنئیر سید احمد افریدے استاذ محمد خان افریدے حاجی شېر اکبر، شمروز خان، ماما میراث خان،  ماصل خان اتش او ھارون رشيد صېب مننه کوم چې ما سره ئې تل مرستې کړې دی۔
زما ئې عزت کړ‎ې دے ماته ئې درناوې راکړ‎ې دے۔
فېروز افريدے

الوکره قطر
26 اګست 2018
لالا جي
څو ورځې وړاندې راله لالا جي د خپلې دويمې شعري مجموعې مسوده راؤړه او راته ئې اوئيل چې هلکه اپريديه !  په دې څۀ وليکه! 
ما ورته اووئيل لالا جي! 
دا کار به دې په چا پوهه کس کړے وۀ زۀ خو داسې خاص ليکوال ميکوال نۀ يم بس هسې کله کله شعر نيم وليکم هغه هم څوک پوخه او سنجيده ليکوال نۀ لولي. 
وئيل ئې مړه دا دومره رسالې مجلې چې اوباسې نو دا کمې دي څۀ نېک بخته؟ 
ما ورته اووئيل هغه خو ده ، خو لالا دا ټول کار نسيم خان نسيم صېب کوي زما نوم ئې ھسې پرې د پاسه ليکلې وي. 
لالا اووئيل، چې خېر دے مړه زمونږ هم ستا د نوم سره کار دے .
بس تکړه شه ، نخرې مخرې مۀ کوه يو څو کرښې تورې راتورې که چې زما په کتاب باندې ستاسو ليکل راشي بس. 
ما وئيل سمه ده لالا خو سوچ پرې يو ځل بيا وکه . هسې نۀ چې وروستو بيا پښېمانه وې. 
هغۀ اووئيل چې ما سوچ کړے دے سبا نۀ بل سبا به راځم بس چې ستا ليکنه تياره شوې وي. 
ما وئيل لالاجي دومره زر؟ ولې د کتاب مسوده به لوستل نۀ غواړي؟. 
وئيل ئې چې سبا ټوله ورځ درسره ده او بس چې سبا ماښام ورته کېنې او دا ليکل وکړې نو کار به اوشي. 
ما سبا نۀ بله ورځ کاتب له وخت ويستلې دے هغۀ له به راځم نو ستاسو نه به دا ليکل هم يوسم ما ترې مسوده واخېسته او يو څو پاڼې سرسري سرسري مې ولوسته او هم هغه وخت مې ليکل پرې پئيل کړل. 
د لالاجي شاعري خو ماته معلومه وه چې څنګه ده څه مې اورېدلې وه او څه مې مخکښې لږه ډېره لوستلې وه بس يو تاثراتي ليک مې پرې اوکړو او په لفافه کښې د مسودې سره مې کېښودۀ. 
په بله ورځ لالا رانغلو باران هم وۀ او څه کار ئې چرته پېښ شوې وۀ. 
څو ورځې پس راغلو، هارون صېب هم ورسره وۀ، په ډار ډار مې ورته مسوده حواله کړه ۔
هغۀ اووئېل چې ليکل کوم دي؟ 
ما ورته اووائيل دې لفافه کښې موجود دي. 
هغۀ د لفافې نه زما ليکل په یو شخ راوويستل او زر زر ئې لوستل شروع کړل وئيل ئې چې بس دغه شان ليکل وي کنه.  هسې دې دومره نخرې کولې مړه! 
ما وئيل لالا ستاسو د شان سره سم خو نۀ دي خو بس ګزاره به اوکړي. 
جېب ته ئې لاس کړو او يو پاڼه ئې راويستله او وې وئيل چې ښه دا نظم ترې پاتې دے، دا ما په سلطان باش خېل ھغه د دوبۍ په ملګري ليکلې وۀ او رانه ورک شوې وۀ نن سحر مې په کاغذونو کښې پېدا کړو دا هم کاتب له وړم چې دې مسودې سره ئې شامل کړي. 
خو تۀ يو کار اوکړه ، دا په خپله مجله پېښور کښې هم دا ځل خامخا چاپ کړه .
ما اووئيل چې د دې کاپي درسره شته؟ 
هغۀ اووئيل چې نه کاپي خو نشته خو څوک ولېږه. 
ما اووئيل په دې ماښام څوک ولېږم بازار جُدا دے او دکانونه به هم بند وي. خو يو کار به اوکړم زۀ به د دې نه په کېمره کښې عکس واخلم او دا به په فېس بک هم خور کړم چې سلطان باش خېل ئې په خپلو سترګو اوويني، مسافر دے چې درنه خوشحاله شي او بيا به ئې مجله کښې هم چا پ کړم او په دريم ځل به ستا کتاب کښې هم چاپ شي نو په يو ټکټ کښې به درې مزې واخلي؟ 
وئيل ئې چې دا خبره دې بېخي سمه وکړه. 
ما بيا ورته اووئيل چې لالا جي. 
تاسو خو په ما هم يو نظم ليکلې وۀ. هغه جوړ ستاسو په اولني کتاب کښې چاپ دے؟ 
هغۀ دې کتاب کښې دے کنه !!! داسې معلوميږي چې تا زما دا مسوده هډو لوستلې نۀ ده ؟ 
زۀ شرمنده غوندې شوم او ورته مې اووئيل چې لالا کېدے شي زما له نظره نۀ وي تېر شوې بله دا چې تاسو تادي هم کوله او دريمه دا چې هغه به چرته اخري پاڼو کښې وي. 
هغۀ اووئيل دلته خو مې ونيوې کنه .. دا څۀ دې په شپږمه پاڼه باندې پروت دے . لالا فوراً زما په نوم ليکلې شوې نظم د خپلې مسودې نه رابيل کړو. ورپسې ئې سم دستي اووائيل هسې دې له ځانه ليکلي دي چې د لالا شاعري پخه، قامي، ملي، رومانوي، مذهبي، کلتوري، او سياسي پته نيشته څۀ څۀ بلا بتر ده؟ 
ما اووئيل لالا تاسو د حمزه بابا ، او سمندر خان سمندر دَ وختونو نه شاعري کوئ نو پخه به نۀ وي؟ هغۀ اووئيل، او هاو ، دا خو ده ! خو دا قامي او ملي دې ولې ليکلې دي ؟
ما ورته اووئيل چې لالا تاسو په هر دويم دريم بېت کښې 
پښتون، پښتو او پښتونخوا ياده کړے ده نو دا قامي او ملي نۀ شوه؟ 
هغۀ اووئيل چې او دا خبره خو صحيح ده. لالا بيا اووئيل ښه ټیک ده ھسې د ځان  د پوھې د پاره پوښتنه کوم چې دا رومانوي دې ولې ليکلې ده؟ ما اووئيل لالا ستاسو خو يو مشهور شعر وۀ هغه څه وۀ ؟ هن رښتيا ھغه چې په اسلام اباد کښې دې په يو کثیراللثاني  مشاعره کښې اورولې وۀ .چې جينکو او هلکانو پرې ډېر داد هم درکړې وۀ . 
لالا مسکې شۀ . او هاو، خو تا ته دا خبره چا کړے ده؟ 
ما ورته په ډار ډار اووئيل ،چې هغه فقير ګل خالص راته وئيلي وۀ. 
هغه اووئيل چې دا خبره صحيح ده خو دا فقير ګل خالص خو ما سره ډېر ناروا سلوک کړې وۀ د هغې نه خبر ئې؟ 
ما وئيل نه د دې نه خو نۀ يم خبر خو دومره ئې راته وئيلي وۀ چې په مشاعره کښې ډېر هوټنګ شوې وۀ او د مشاعرې نه وروستو بيا د اردو يو شاعرې لالا ته ټينګ لاس ورکړې وۀ او ورته ئې وئيلي وۀ چې خان صاحب آپ کی شاعری بڑی اچھی ہے۔کبھی کبھار تشریف لایا کریں مشاعروں میں۔آپکی جمالیاتی محسوسات باعث ذوق ، شوق اور لذت امیز ہیں۔
لالا سخت شرمنده غوندې شۀ،خلۀ ترينه ورانه ورانه لاړه خو ځان ئې راټينګ کړو. وئيل ئې چې دا ټـول ورانې دَ دغه مصېبت خان هغه څۀ دے،  فقیر ګل خالص بلکه فقير ګل  ملاوټي وۀ. 
بيا ئې ټوله قيصه د سره شروع کړه چې څنګه د هغۀ سره يو ځائې مشاعرې له اسلام اباد ته تلې ووم، هغه ورځ هارون راسره نۀ وۀ تبې نيولې وۀ. 
زما چې نمبر راغلو نو زما د کلام د ترجمې د پاره ما سره دغه فقير ګل خالص نۀ بلکه ملاوټي ودرېدو. 
خو چې ما هغه شعر اووئيلو چې 

چې په خوا کښې راسره زما دلبر وي 
زړۀ مې داسې وي خوشحال لکه اختر وي 

نو دغه ملاوټي ئې غلطه ترجمه وکړه. 

جب گود میں محبوبہ بیٹھی ہو تو مزے ہی مزے ہونگے۔ 
تۀ زما شعر ته وګوره او د دغه ملاوټي ترجمې ته وګوره؟ 
ما وئيل خېر دے نزدې نزدې ده. 
لالا کچه کچه شۀ زر ئې اووئیل چې د مشاعرې نه پس مصيبت دا وشۀ چې هغۀ د اردو شاعرې کشور ناهيد راله چې د مشاعرې په پائې کښې لاس راکړو نو وزيرئ ګوته ئې راغونډه کړه او تلې ئې راله۔۔۔۔۔
وئيل خان صاحب ډېره حسينه شاعري کوې. زمونږ خواله هم راځه  چې ستاسو د شعر نه خوند اخلو. سخت ئې بګهراؤ کړې ووم 
زۀ لږ‎ دنګ غوندې یم ټولو خلقو ماته کتل۔
ما وئيل يره لالا! دا خو لاړې ستورې شوې ځکه چې هغه خو ډېره لويه شاعره ده 
د لالا د خلې وخــکي تر غوږونو رسېدلې وو او خلۀ ئې بېخي نۀ راټولېدله. 
څه شېبه وروستو ئې اووئيل يره خبرو خوند کولو او ما غوښتل چې دې کشور حسينې ته اووايم چې په جنسي او رومانوي شاعرۍ کښې لږ فرق کوه خو دلته هم هغه ملاوټي ډنډه اوهله او راته ئې چغې وهلې چې لالا راځه چې د بېتاب صېب پوښتنې له ور شو. ما وئيل ظالمه! دا ښۀ ساعت دې په ما نۀ پيروزو کيږي په بېتاب څه شوي دي چې پوښتنې له ورځو دلته خو اوس زۀ ډېر بې تابه يم. فقير ګل اووئيل چې بې تابه خو ئې خو چې بې ابه نۀ شې .بیا ئې خلۀ بل طرف ته اوږده کړه او چغه ئې کړه چې رفعت ګاډي دېخوا راوله. خدائې شته د کشور حسينې نه په جدائۍ مې زړۀ خفه وۀ خو دا د رفعت نوم راباندې خوږ شان ولګېدو ما وئيل دا به څوک د پښتو شاعره وي خېر دې بقيه ګپ به د دې سره ولګي. 
ما خالص له اووئيل چې ځه چې ځو خو په بېتاب څه شوي دي؟ خالص اووئيل چې خبر نۀ ئې هغه خو ګوزن وهلې دےګوزن؟ 
دا ګوزن څۀ شې وي؟. 
د لالا سره راغلې هارون په مينځ کښې راؤدنګل او د خالص او د دۀ د قيصې په مينځ کښې ئې د لالاجي نه تپوس وکړو. لالا ورته اوئيل چې مسلمانه۔!  د خدائې روئي ته وګوره! ته اوس د خړ‎پوسو ماشوم خو نۀ ئې چې ګوزن نۀ پېژنې؟
ما هارون صېب  ته اووئيل چې فالج يادوي. 
هارون په خندا کښې اووئيل او کنه په لالا دا ټولې بيمارۍ تېرې  دي ځکه ورته د هرې بلا نوم ياد دے 
لالا سخت په غصه شۀ. 
د خدائې په فضل پوره ۶۸ کاله عمر مې دے او تر نن پورې مې وېښتان تک تور او غاښونه سلامت دي څه ستاسو په شان د بيمارو جاله نۀ يم 
خالص مخلص ژوند مې تېر کړې دے پاک  څاک۔
ما ورته اووئيل لالا پروس کال خو د زړۀ اټېک درته شوې وۀ کنه؟ 
لالاجي وئيل خدائې مۀ که..الله پاک دې د هغه ډانکتر کور وران ويجاړ کړ‎ي زما د ګېس بيماري وه او دۀ راته وئيل چې هارټ اټېک دے..څلور مياشتې ئې راباندې ايشېدلي کدوان او تورې بېنډۍ وخوړې. او په اخېر کښې چې د بېتاب صېب ادبي پروګرام له لاړم نو هغۀ راته اووئيل چې هلکه دا څه چل درباندې شوې دے؟ 
ما اووئيل ډانتران وائي چې د زړۀ بيماري ده، څلور لاکه روپۍ جمع که چې اپرېشن درته وکړو 
بېتاب صېب فوراً قراقل په مېز کېښودو او زما ئې چې څنګه نبض ټينګ کړو. وئيل ئې چې دا کوم جاهل ډاکټر له تلې وې؟ ما ورته اووئيل چې فلانکي پروفېسر څۀ دے؟
بېتاب صېب اووئيل! هغه خدائې په ګوزن اووهه ستا خو د ګېس بيماري ده او په دې ايشېدلو سبزو او کدوانو بېنډو دومره ډنګر شوې ئې چې د نورو بيمارو خطره دې هم شته. زر زر ئې نسخه وليکله او راته ئې اووئيل چې دا واخله نسخه مې درته وليکله. دا استعمال که چې سم دم د پسرلي مست سخوندر درنه جوړ شي. او مياشت پس بيا چې راځې نو روغ به ئې. مياشت پس خو لاړ‎ نۀ شوم خو هغه د اسلام اباد په مشاعره کښې فقيرے راته زيرے راکړو چې بېتاب صېب پخپله ګوزن وهلې دے. 
لالا دې ته خو زېرے نۀ وائي ! ما پرې غږ وکړو. 
او هاؤ پوهېږم خو اوس رانه هغه د غم د خبر اصلي ټکې هېر شۀ. 
هارون بيا راؤدانګل، يره دا بېتاب صېب خو هم پوره شے وۀ ،په دې خېبر ټيلي وېژن ئې سمه قبضه کړې وه. د پينځه شپږو کسانو مخه ئې نيولې وه.  حکيم هم هغه وۀ، خطبه به هم دۀ ورکوله، ادبي پروګرام به هم بېتاب صېب کولو د عربۍ ژبې د زدکړې پروګرام به هم بېتاب صېب کولو او د سوالونو ځوابونه او خېبر بيټ لړل څټل به هم بېتاب صېب کول!!! 
ما ورته اوئيل چې هارونه لږ کم شه مړه دا لړل څټل پکښې د کومه راغلل.؟ 
لالا جي اوئيل او هاؤ ...د ادبي پروګرام خو ئې ما هم ليدلې وۀ نن سبا پکښې هغه ګل اکبر سائيل هم پښتو له نورق ورکوي. 
نورق ! که رونق ؟ 
او هاؤ هم هغه، هارون په خندا شۀ وئيل ئې چې لالاجي کله کله داسې بېلاوتو وائي، سرائے نورنګ ته نورائے سرنګ وائي. رونق ته نورق وائي او ګبهراؤ ته بګهراؤ وائي. 
لالا جي بيا په غصه شۀ او او تۀ خو سم اباسين يوسفزے ئې چې هر څه به صحيح وائي. 
هارون اووئيل چې اباسين يوسفزے صېب په پروګرام کښې چې کله هم مېزباني کوي نو د ډاکټر اسرار صېب د دعا نه پئيل کوي خو دا نۀ وائي چې دا د ډاکټر اسرار صېب دعا ده تر څو چې په هغه پروګرام کښې پخپله ډاکټر اسرار موجود نۀ وي. هغه مخکښې ورځو کښې مېجر طارق هم ناست وۀ هغۀ په زوره اووئيل چې ډاکټر اسرار پروګرامونو له ډېر کم راځي په کومه ورځ چې راشي نو بس هم په هغه ورځ اباسين صېب د ډاکټر صېب دا دعا د هغۀ په نوم ياده کړي، باقي ورځې پرې اباسين صېب غلې وي. 
ما په مينځ کښې بيا خبره رفع دفع کړه او ورته مې اووئيل دا ګل اکبر سائيل څوک دے لالا جي؟ 
هغه تور سکاڼ غوندې هلک څۀ دے چې په مزه مزه په خوند خوند پښتو وائي.
ما ورته اووئيل چې لالا هغه خو ډېر لوئې معتبر شاعر دے اکبر سيال نوم ئې دے. 
او هاؤ هم هغه. 
د هارون باچا په اواز کښې ئې ډېرې غزلې د څکلو څټلو سازينو مېخانو، مستي او خمار واله وئيلي دي. 
هارون پکښې بيا راؤدنګل او کنه لالا څه ستاسو په شان د روژو زکاتونو او حجونو عمرو نصحيتونه خو نۀ کوي بلکه سيال به عيش کوش که عالم دوبار نيست واله خبرې ئې خوښې دي. په ما خو ډېرې ښې لګي د هغۀ سندرې!! 
ما ورته اووئيل چې مړه پرېږدۍ پردي بحثونه خپلې خبرې کوو. 
لالا بيا څه چل وشۀ چې فقير ګل خالص بېتاب تۀ بوتلې او کنه. 
لالا ګويان شۀ وئيل ئې چې اول خو زۀ راضي شوم ځکه چې خالص د رفعت نوم اخستې وۀ ما وئيل راشه پښتنۍ جينۍ سره به دا نورې خبرې وکړو خو چې کله موټر ته نزدې شُو نو د موټر نه يو تور سکاڼ سړے راووتو .خالص ئې تعارف وکړو چې دا رفعت خټک دے مشهور واتړ کلر پېنټر !!! 
ما زړۀ کښې اووئيل چې يا خدايه دا دومره خوږ نوم او دومره ښائيسته ئې کارونه او دا څه سکاڼ سړے دے توبه توبه۔۔۔
خالص چغه کړه کېنه لالا رفعت سره وړاندې سيټ کښې چې ځو د بېتاب صېب پوښتنې له. 
ما ورته بهانه جوړه کړه چې زۀ کلي ته ځم په ما ناوخته کيږي مړه !اصل کښې چې د کشورې شرينې خبرې مې د بېتاب په ثقيلو کورغندلو ، خميره ګاؤزبان او جوارش جالينوس نه خبرابولې ځان مې ترې راخلاص کړو او نېغ کلي ته راغلم. 
دې وخت کښې د لالا بيا خپلې مسودې ته خيال شۀ. چشمې ئې په سترګو برابرې کړې او وئې فرمائيل!! 
يارتا اوهارون زما نه هسې هېڅ بې هېڅه مذهبي زاهد جوړ کړې دے. 
زما په شاعرۍ کښې د يو بېت نيم نه سېوا کوم نصيحتونه يا مذهبي شعرونه دي؟ دا نعتونه او منقبتونه خو ما د ټي وي پروګرامونو او مشاعرو د پاره ليکلي دي .
خدائې شته که نور خو زۀ څۀ دومره مذهبي يم صرف مونځ اودس کوم د هارون پشان بېلماځه او پليت خو نۀ يم چې هغه صرف الله مني نور نۀ مونځ پېژني او نۀ دا نور د مذهب لوازمات۔ 
هارون يو ځل بيا راؤ دانګل ولې لالا ټي وي له ئې څه د پاره ليکې ؟ خو پېسې پرې اخلې کنه؟ ولې تۀ هم د برق صېب په شان د قلم مزدور ئې؟ 
لالا ورته اوئيل ...زوروره خدائې شته که د ټي وي چېک يا پېسو له ئې ليکم خو بس چې ټي وي واله اووائي چې راشه، چې په دې محفل مسالمه کښې شريک شې ثواب به دې هم وشي او دا پښتون اولس به خپل دا غم زپلې او لمبو وهلې شاعر هم په سکرين اويني په دې کښې زما څه قصور دے او نو تۀ پرې ولې سوځې هارونه؟
ما لالا ته اوئيل ښه ځکه تاسو په ځان اتش تخلص ايخې دے؟
او هاو..بيا ئې زياته کړه !مړه يو بل هم زما په نوم شاعر دے هغه ټوله ورځ د کبابو کړهي ته ناست وي هغه ځان ته انګار تخلص ايخې دے نو ما فکر کاوۀ د اولس په غم کښې خو زۀ هم سوځم پرېږده چې زۀ په ځان اتش تخلص کېږدم. 
ما ورته اووئيل چې لالا ستاسو او لائيق زاده صېب يو شان مزاج دے. 
هغه هم تنکو تنکو جينکو ته غزلې ليکي او ورسره سمې لوئې لوئې د نعتونو مجموعې هم چاپوي، او نور خلق پرې هډو نۀ خبروي چې په دې نعتونو باندې د وزيراعظم له خوا يو لاکهـ روپۍ او د عمرې خرچه او ټيکټ هم ګوتو ته ورشي او په کتاب صدارتي انعام يافته نعتيه مجموعه هم وليکي، هغه هم د اولس د غمه بس مرګونې دے . 
نه مړه لائيق زاده او ما کښې ډېر فرق دے؟ 
هغه د سندرو ګناه د نعتونو په ثواب وينځي او زۀ خو سندرې نۀ ليکم صرف د ټي وي د پاره نعت منافقت وغيره وليکم دا هم دوه درې ځله هغه بخاري پروفېسر مجبوره کــړ م ګني زما مزاج خو درته معلوم دے. 
ما وئيل منافقت څنګه ليکې توبه توبه۔
لالا وئيل نه يره هغه بله نامه ئې ده۔
هارون پکښي بيا دخل اندازي وکړه لالا منقبت  يادوي لالا اووئيل او هاو دغه۔۔
ما ورته اووئيل چې بخاري پروفېسر څوک دے؟ 
لالا اووئيل چې هغه څۀ دے مړه اول په اکوړي کښې اوسېدو اوس پېښور کښې اوسيږي د پښتو، اردو، هندکو، سرائيکۍ او اوس د هندۍ ژبې دعوې هم کوي بلکه د دغو ټولو ژبو ټول حقوق ئې هم په ځان پسې ليکلي دي . 
ما ورته اووئيل چې لالا تاته خو معلومه ده چې زۀ مسافر يم او دا بخاري پروفېسر نۀ پېژنم. هارون اووئيل مړه . هغه اوس بخاري نۀ دے. اول بخاري وۀ بيا هندکې شۀ بيا وروستو پښتون شۀ اوس اوس سيد شوې دے ما ورته اووئيل چې بس پرېږده سړيه ولې د پردو خلقو غېبتونه راباندې کوې. دې خلقو کښې دا چلونه وي تاسو هغه قياسي صېب نۀ دې ليدلې؟ چې د بل چا غزل ئې په ځان پسې دومره کلک وتړلو چې باقاعده د عدالت نه ئې ډګري پرې راوخسته۔ حالانکه هغه د خېبر په زلمي څه کول او تاتره خو لا ما هم ليدلې نۀ ده چې په خېبر کښې اوسېږم . 
هارون پکښې اووئيل چې هو ما اورېدلي وۀ چې دا د اجمل بابا غزل وۀ

لالا جي اووئيل ما خو اورېدلي وو چې د مراد شينواري غزل وۀ. 
خو دا مال اوس د زرغون شاه دے. 
څوک خو دې په خېبر زلمي پښتو زمونږه شان دے دعوه وکړي چې قياسي صېب ئې غاښونه ماتوي او کنه! ما هم پرې سم ډز وکړو. 
لالا داسې ترينجک غوندې او وهلو او وئې وئيل دا کارونه زمونږ په زمانه کښې هم کېدل خو دومره په لوئي کچ نۀ وو. 
ما ورته اووئيل چې ستاسو وخت کښې دومره شاعران نۀ وو. 
هغۀ اووئيل کۀ چا ته وائې نۀ نو يو څو نومونه به زۀ هم واخلم. 
ما ورته اووئيل چې لالا زۀ تا سره دا وعده نۀ شم کولې ځکه چې زما خلۀ سورۍ ده او چې چا ته ئې ونۀ وايم نو په خېټه کښې مې قولنج وي.  خو دا تاسو ما ته مخکښې هم وئيلي وو چې دا کار به شمس الزمان شمس مرحوم هم کولو.  

هارون پکښې راوادانګل ولې هغه ستاسوشاه صېب درنه هېر شۀ ؟ 
ما اووئيل هغۀ څه کړي؟ 
هارون اووئيل چې د ډاکټر صاحب شاه صابر مرحوم غزلونه ئې په ځان پسې نۀ وو شمارلي ؟ 
او د قطر دوبۍ شوده سري شاعران ئې دومره متاثره کړي وو چې سم رحمان بابا ئې ترې جوړ کړې وۀ۔ 
ما ورته اووئيل پرېږده مړه هغه خو د لالا يار دے ولې ئې غېبت کوې؟ 
لالا يو دم په غصه شۀ او په ما ئې سم راؤدانګل وئيل ئې چې په هغه شوده سري شاعرانو کښې اول نمبر ستا هم دے او اوس ئې زما ملګرے او دوست ثابتوې۔
ما ورته اووئيل والله لالا مونږ خو په يوه خبره پوهېږو او هغه دا چې څوک راته څه اووائي نو باور پرې وکړو. خو هغه وخت ئې ماته دروغ معلوم شول چې کله ئې دا سندره يا غزل په ځان پسې شمار کړو نو ما زړۀ کښې اووئيل چې بچيه دروغ دې اووئيل. 
په غريبۍ که مې شرمېږې بيا به نۀ راځمه 
خېر دې چې تۀ پرې خفه کېږي بيا به نۀ راځمه 

ځکه چې دا ما پخپلو غوږونو په شارجه کښې د سوات يو سپين ږيري مزدور کاره شاعر صابر احمد صابر نه اورېدلې وه. او چې دغه شاه صېب  هر کله په ځان پسې زباد کړه نو ماته معلومه شوه چې دې خو په پردي مال لاس راکاږي. نو ما بيا پوره تحقيق شروع کړو او دا اندازه راته ولګېده چې زلفو له شړق ورکه طوفان راوله هم د ارواښاد صاحب شاه صابر وۀ خو دې عاجز ډېر د مجبورۍ نه په ځان پسې دا سندرې زباد کړې وې. اخر د دوبۍ او قطر شوده سري شاعران خو به په څه نه څه طريقه متاثره کول ضروري وو کنه. 
لالا اووئيل چې پرېږده مړه دا خبرې۔ دې سریزې ته راشه تا زما په دې مسودې باندې په خپل ليک کښې دا هم ليکلي دي چې زما شاعري سياسي ده، د دې څه ثبوت دے؟ 
ما ورته اووئيل چې ولې تا هغه شعر نۀ وۀ ليکلې چې
د اباسين اوبه ئې بيلې کړلے
خدايه پنجاب باندې طوفان راولې

هغۀ اووئيل چې او دا خو ما ليکلې دے خو دې کښې حقيقت دے سياست پکښې د کومه راغلو؟ ما ورته اووئيل چې لالا جي. سياست خو ښۀ شې وي تاسو ترې ولې الرجک ئې ؟ هغۀ اووئيل چې دا خو منم خو تاسو څنګه زما شاعرۍ ته سياسي شاعري وئيلې ده، نو ځان پوهـ وم چې بيا څوک پوښتنه وکړي چې ځواب خو وي راسره کنه! 
ما وئيل لالا ! دا د اباسين ذکر اګر چې يو جعرفيائي تذکره ده خو دا اباسين په تاريخي لحاظ د پښتونخوا سره تعلق لري۔ او د دې اوبۀ ئې ستاسو نه په سياست کښې پټې او بئيلې نکړې؟ هغۀ اووئيل چې او هاو. دا خو ده.
اخر کښې ئې اووئيل چې مړه دا دومره خبرې دې زباني چې وکړې که دا تاسو ليکلې وې نو زما په مسوده کښې به ئې نور هم خوند زيات شوې وې. 
ما ورته اووئيل لالا! ستاسو خو لا ډېره شاعرۍ د چاپ نه پاتې ده که ژوند وۀ نو بيا به چرته ليکل ميکل وکړو. 
هغۀ اووئيل چې ځه سمه ده خو دا يو نصيحت درته کوم چې په چا څه ليکل کوې نو دروغ پکښې مۀ ليکه او چې لوستې دې نۀ وي نو د ځان نه پکښې تجزيه نګاري مۀ کوه..زما په زړۀ کښې چې کوم اور بلېږي د هغې په حقله خو تا هېڅ نۀ دي ليکلي . زۀ داسې يو ليکلوال لټوم چې زما د زړۀ بڅرکي رابرسېره کړي او دغه لوګې لوګې اورلړومې اتش راته مړ کړي۔
ما ورته اووئيل چې لالا د غالب يو شعر دے

عشق پہ زور نہیں یہ وہ آتش ہے غالب
جو لگائے نہ لگے اور بجھائے نہ بجھے

هارون اووئيل چې لالا هم داسې شعرونه ليکلې شي خو که لالا ته د غالب په شان ماحول ورکړې شي نو تۀ بيا ګوره . 
لالا اووئيل مړه دا تۀ څه وائې هارونه..غالب څه بوس باد کړي دي، هغه څه شرابي وۀ . زۀ شکر دې مونځ ګزاره، تجهد ګزاره شاعر يم .
زما الهامي کلام دے او ما ته خپل ټول کلام زباني ياد دے. ورسره ئې خپلې مسودې ته لاس کړو او وئيل ئې چې غوږ شئ. 
درې ساعته پس چې لالا پاسېدو نو په دغه مسوده کښې ۲۲۰ ټولې غزلې ئې په ما او هارون بطور سزا اورولې وې۔
احساس خرتری
څو کاله اګاھو مې په مشرق اخبار کښې د ارواښاد پروفېسر طهٰ خان یوه قطعه لوستې وه چې پکښې د احساس کمترۍ، احساس برترۍ سره د احساس خرترۍ  په حقله زبردست اګاهي ورکړ‎ې شوې وه۔
چې یو ھغه کس وی چې ځان ورته د ټولو نه ښۀ او اوچت  برېښی، بل داسې انسان وی چې ځان ورته کم محسوسيږي او دریم داسې قسم ھم په انسانانو کښې  شته چې د دواړ‎ه قسمه څۀ چې ټول انسانان ورته  خرۀ  ښکاری۔
د دې قطعې لوستو وروستو ماته د داسې قسمه ګڼ شمېر خرتریزو انسانانو سره واسطه راغله، خو زۀ به پکښې د خپلې برادرۍ ذکر ځکه اوکړ‎م چې د دوئی په ما حق جوړ‎ېږي۔
په دې تېر اپرېل کښې د پښتو ژبې بې بدله خادم شاعر ادیب کالم نویس، ډېر ښۀ او خوږ‎ انسان ښاغلې مراد علی مراد زما غریب خانې ته راغلې وۀ خپله مدعا ئې څرګنده کړ‎ه چې زۀ په خپل کلی ګلوزو کښې د ارواښاد سېف الرحمن سلیم صېب په یاد کښې یوه ادبی غونډه جوړ‎وم چې د ھغۀ په کار او زیار، فن او شخصیت باندې خبرې اترې وشی او خلق ئې یاد کړ‎ی۔
ما ورته اووئیل چې دا خو ډېره ښۀ خبره ده چې خپل مشران یاد کړ‎و او نوی نسل ته ئې ور وپېژنو۔
ما نه ئې وعده واخسته او لاړۀ۔ په تلو تلو کښی ئې شاعرانو ملګرو ته ټېلېفونونه ھم کول چې د سېف الرحمن سلیم صېب په یاد کښې غونډې ته ضرور راشي۔
په مقرره نېټه زۀ د یو کلی وال ډرائیور سره لاړ‎م ھغه په دې خوشحال وۀ چې ګلوزو کښې  به د خپلې خور کره لاړ‎ شم تاسو چې کله د غونډې نه فارغ شئ نو ماته به ټېلېفون وکړئ زۀ به درته حاضر شم۔
چې ھغلته ورسېدو  نو د غونډې  کوربه مراد علی مراد صېب راته په لاره کښې  ولاړ‎ وۀ مونږ‎ ئې یو حجره نما کور ته دننه کړ‎و د کور دننه په غولی کښې نمر ته څو کټونه پراتۀ وو۔ برنډه کښې د لرګي صوفې وې۔ ھغلته اختر حسېن خلیل صېب ناست وۀ۔
درې څلور کلیوال شاعران ھم اخوا دېخوا اوړ‎ېدل راوړ‎ېدل۔ عجبه خبره پکښې  دا وه چې دې کور کښې د بجرۍ سیمټو کار ھم روان وۀ۔ د کټونو مينځ کښې د شګې ډېري پراتۀ وو چرته چې مزدور د سیمټو مساله جوړ‎وله شېبه پس هلته ثمینه قادر او فنکاره مېرمن نوشابه ھم د ناریناؤ مشاعرې ته راورسېدې۔ زما پوره یقین وۀ چې د مراد علی مراد د پښتو ادب سره بې لوثه مینې او اخلاص تر دې ځایه په راتلو مجبوره کړ‎ې وې۔
دا دواړ‎ه تکړ‎ه او تجربه کارې زنانه وې ګنی داسې د کلی په حجره کښې  به مشاعرې  ته  عموماً نورې شاعرانې زړۀ ونۀ نیسی۔
تقریباً په یو ساعت وخت کښې  د مراد علی مراد مینه وال د مختلفو سیمونه راؤرسېدل چې پکښې  د بونېر، سوات، دیر، لنډیکوتل، لکی مروت، بنو، ټل او کوهاټ نه ھم شاعران ملګری شامل وو۔
مشاعره د اسیر منګل صېب په صدارت کښې  شروع شوه مشر مېلمه ئې راقم  الحروف وټاکلم۔
دواړ‎ه مېرمنې اعزازی مېلمنې  وبللې شوې۔
اختر حسېن خلیل راته غوږ‎ کښې اووئیل یار دې کور واله ته دا احساس نشته چې دا کار بند کړ‎ي ما ورته اووئیل حق خو مې نۀ جوړ‎ېږ‎ی چې څه اووایم  خو دومره وئیلې شم چې دا د کور مالک ھم په احساس خرترې کښې مبتلا دے۔ اختر حسېن خلیل مسکې شۀ، وئیل ئې دا پکښې کوم قسم دے ؟ ما اووئیل په دې به دې وروستو پوئې کړ‎م خېر یو یو شاعر به راتلو خپل کلام به ئې په مائیکروفون کښې اورولو، مائیک خو په نظر راتلو چې په ډائیس ئې لګولې وۀ خو سپیکر په نظر نۀ راتلو، نۀ  مو آواز په غوږ‎و اورېدلو۔ شېبه  پس ھغه مائیک ھم چا اخوا کړ‎و خو د شاعر د شعر سره د بېلچې خرچ پرچ  آواز په مستقل توګه راتلو چې اخر د اختر حسېن نمبر راغلو۔
آختر حسېن خپله غېر صدارتی خطبه بې تپوسه شروع کړ‎ه او اوّل نکته ئې پکښې  ھم  دغه د بېلچې خرچ پرچ او د شاعر د لطیفو احساساتو اھنګ سره یو ځائې کولو باندې خفیف غوندې احتجاج رېکارډ کړ‎و چې د کور مالک ورته اووئیل چې نور مزدوران مې رخصت کړ‎ی دی دا مساله جوړ‎ه ده چې دا ختمه شی بیا به چھټی کړ‎و۔
دا وخت د مازیګر پنځه بجې کېدونکې وې۔ او د دۀ په خوښه مراد علی مراد صېب دا غونډه رابللې وه خو دا وخت ئې داسې عذر پېش کړ‎و چې قابل قبول نۀ وۀ۔
دوه درې ځل ئې اختر حسېن ته داسې لاندې باندې وکتل لکه څوک د مال منډھۍ کښې څاروی ته ګوري۔ چې ګویا تاسو لا  څوک ئې چې ماته خبرې کوئی ، په سوال زارۍ مو پروګرام ھم زما ځائے کښې جوړ‎ کړ‎ې دے او د پاسه پرې نخرې ھم کوئ۔ حالانکه اختر حسېن خلیل صېب څۀ بده خبره نۀ وه کړې صرف یو احساس ئې ورکوو چې بیزې پۍ خو راکوې خو د بچو ډک۔
د کور خاوند په مزدور رعب غوندې واچوۀ ورته ئې اووئیل۔ شابه کنه ولې شپې ته دې خیال دے چې کار نۀ خلاصوې۔
اختر حسېن خلیل نه پس یو داسې شاعر ته بلنه ورکړ‎ې شوه چې د دې انشائې مرکزی کردار ھم دغه ټاکلې کېدلې شی۔
چې څنګه ډائیس ته ودرېدو، نو آواز ئې وکړ‎و چې راؤړ‎ه کنه۔
ما وئیل جوړ‎ اوبۀ غواړ‎ی تږ‎ې شوې دے۔
دۀ یو شېبه اخوا دېخوا وکتل، بسم الله ئې اووئیله، ستړ‎ی مۀ شی ئې ھم وکړ‎ل، ما وئیل جوړ‎ دا به د دې پروګرام اصلی کوربه وی خو اختر حسېن خلیل وفرمائیل د پښتو ھر شاعر چې راپاسی نو د خپله اړ‎خه ستړ‎ی مۀ شی په شنۀ زور کوی که د چا خوښه وی او کنه۔
ما وئیل اختر حسېن لا۔
مونږ‎ مشاعرۍ ته رسمی رنګ  ورکوو خو په روانه مشاعره کښې لطیفې ھم وایو او ټوقې ټقالې پکښې ھم ځائیوو۔
اختر حسېن خلیل اووئیل چې دلته خو په نعتیه مشاعرو او یاد غونډو کښې ھم خلق لطیفې او خپل رومانی غزلې وائی۔
مونږ‎ خپلو کښې دا خبرې کولې چې ھغه شاعر چې نوم ئې رانه ھېر شوې دے بیا آواز وکړ‎و چې راؤړ‎ه کنه۔
ما اختر حسېن صېب نه تپوس وکړ‎و یار دا سړے څۀ شے غواړ‎ی۔
چا آواز وکړ‎و ھلکه ھغه کاغذ ورکړ‎ئ چې لالا غزل آووائیی ګنی والله که ئې ترې واؤرئ۔
ما زړۀ کښې ووئیل شاید د دۀ نه د غزل پرچه یا پاڼه ھېره شوې ده چرته په کرسۍ کښې  پاتې شوې ده چرته چې دې ناست وۀ خو ھغه څۀ بله قیصه وه اصل کښې دا شاعر ماما چورلټ انپړ‎ه وۀ خو د دۀ عادت جوړ‎ شوې وۀ چې خالی کاغذ به ئې په لاس کښې  ونیوۀ او په یادو به ئې یو یو شعر وئیلو۔ کۀ کاغذ به نۀ وۀ نو ماما یو شعر ھم نۀ شۀ وئیلې۔
اختر حسېن وئیل یار دې ته تۀ څۀ وائې احساس کمتری که احساس برتری۔
ما ورته اووئیل چې اختر حسېن صېب کوم دریم قسم احساس چې ما تاسو ته یاد کړ‎ې وۀ ھغه دغه دے کنه، کوم چې تاسو د دې شاعر د عمل په نتیجه کښې مانه وپوښتو اختر حسېن وخندل او یو ځل ئې بیا پوښتنه وکړ‎ه۔
مشره دا احساس خرتری واله په پښتنو کښې ډېر دی کۀ دې نورو ژبو په شاعرانو ادیبانو کښې ھم شته؟
ما ورته وئیل اختر حسېن صېب تاسو له ئې جوړ‎ خوند درکړ‎و۔
اوس وخت کم دے خو کۀ ژوند وۀ نو د نورو ژبو په لوخو کودو به ھم خبره وکړ‎و۔
زمونږ‎ په دې مسافرتیا کښې د پاکستان د نورو صوبو شاعران ھم مونږ‎ خپلو غونډو مشاعرو ته غواړ‎ی۔ ډېر په مینه او اصرار راته د راتلو وائیی۔ نو بیا مونږ‎ د خلې چسکه بدلولو په خاطر د دوئی مشاعرو او مجلسونو ته ھم ورځو۔ د قومی ورځو پروګرامونو نه علاوه کله کله مذھبی اجتماع ګانو لکه د عالمانو تقریرونو اورېدلو، د تبلیغی اجتماع غونډو یا د امام باړ‎ې مجلسونو ته په عاشوره کښې ورځو۔
اخر د وحدت بېن المسلمین تقاضه ھم ده او د باهمی ورور ولۍ او قومی یکجهتی سوال ھم دے۔

د خپلې استوګنې له ځایه بھر دَ يوې بلې منطقې په صنعتی ښار کښې مېشت یو پاکستانی خودساخته جرنلسټ او ګولډ مډلسټ ادیب چې ھر کال به ئې د خپل تازه کتاب د مخ کتنې دستوره کوله حسبِ معمول مونږ‎ ئې یو ځل بیا وبللو۔
دا مشر د  چکوال اوسېدونکې وۀ او وئیل ئې چې په دې مسافرۍ کښې راته په خوب کښې دوه الھامونه شوی دی یو دا چې ستاسو نیکونه سادات وو خو د حالاتو او ملکی اړ‎ی ګړي له کبله او د نسل بچ کولو له سوبه  د حکمت عملۍ په ډول خپل اصل مو پټ کړ‎ې وۀ لهذا ماته الھام وشو چې فوراً د خپل نوم سره د سید او شاه سابقه او لاحقه ولګوه چې احترام کښې دې اضافه ھم وشی او اوس څۀ خطره ھم نشته چې دامن او امان زمینه برابره ده۔ لهذا د نن نه زۀ الله دته نۀ بلکه سید الله دته شاه کاظمی یم۔
دویم دا چې ماته دا ھم الھام شوې دے چې ستا له ذاته به اردو ادب له ډېره فائیده  رسېږ‎ی لهذا  ھر کال به نوې کتاب لیکې۔ نو بس دواړ‎ه الھامونه مې عملي کړ‎ل۔ نوم مې ھم د خپل مبارک نسل سره مکمل کړ‎و او په اردو نثرنګارۍ کښې مې ھم خپل شاهکار اثار قلمبند کړ‎ل او دا کار مبارک به تر مرګه پورې جاری او ساری وی۔
دغه پروګرام یا غونډې ته چې مونږ رابللې شوی وو دا د دۀ د نولسم کتاب مخ کتنه وه۔
چې کله ورسېدو نو پروګرام د دې ښاګوټي په یو کلب کښې وۀ۔
 ځائې ځائیګې ښکلې وۀ د فېلیپئېن ښځې  او ښځې نما سړ‎ی پکښې کار کونکی وو ۔
ھغلته مینځ محاله غوندې تالار کښې د غونډې انتظامات شوی وو۔ د مخ کتنې بېنر په انګریزۍ کښې لیکلې شوې وۀ۔ د شاه صاحب د فېکټرۍ یو مشرعربي ھم راغلی وۀ۔کوم چې غالباً د شاه صېب  د کتاب د مخ کتنې سپانسر ھم وۀ۔ د شاه صېب د کتاب په ټائیټل مې چې نظر پرېوتو نو لکه د سب رنګ ډائجسټ د یوې مشرقی حسینې جینۍ ډېر ښکلې تصویر ئې پرې چاپ کړ‎ې وۀ، تورې اوږ‎دې زلفې ئې په ھوا کښې خورې ورې الوتلې، پکښې منظره شوې وے۔
ما شاه صاحب نه  پوښتنه وکړ‎ه چې شاه جی صېب! دا کتاب دې په کومه موضوع لیکلې دے۔
شاه صېب و فرمائیل، چې د دې معلومولو د پاره به تۀ کتاب په بیعه او ریالونو کښې اخلې۔
ما وئیل چې خدائې کړې ناکام دے راکه دا کتاب ۔
راته ئې اشاره وکړ‎ه چې ھغه  سټال ته ولاړ‎ ھلک نه کتاب واخله۔
کتاب مې واخستو ھسې مې مخکښې وروستو کولو چې په انتساب مې نظر پرېوتو۔ عجیبه کار شوې وۀ د انتساب په نامه سټېکر لګېدلې وۀ او په سټېکر د بل چا نوم پرنټ شوې وۀ حېران غوندې شوم د دۀ نور کتابونه ھم ما د ارواښاد حاجی ګل دار خان صېب په دفتر کښې  لیدلی وو چې ھم دغه رنګه د جینکو تصویرونه مې پرې لیدلې وو۔ ما د حاجی صېب نه پوښتنه کړ‎ې وه چې دا کتابونه تاسو لوستلی دی؟
حاجی صېب دې خدائې وبخښی ډېر جانانه طبیعت ئې لرلو۔ وئیل ئې نه خولاکۀ (په خدائی کۀ) مې کتلې دي۔
ما ورته اوئیل چې ولې حاجی صېب سیټ خو د ټولو کتابونو پوره په مېز پروت دے لوستل ئې ھم تاسو ته آسان دی چې په اردو کښې دی۔
حاجی صېب په خپل شوخ او مخصوص انداز کښې اووئیل چې ، یره ! 
د دې پے مخی تصویرونو کتلو نه پس مخکښې کتلو ته مې زړۀ نۀ کېږ‎ی۔
پروګرام پئیل کېدلو کښې لا وخت وۀ نو ما د شاه صېب نه پوښتنه وکړ‎ه ۔
شاه صېب د دې انتساب په خانه کښې دې سټېکر ولې لګولې دے او دا د بل چا نوم دې ھم پرې لیکلې دے!
شاه صېب مسکې شۀ۔ او په چکوالی پنجابۍ نما اردو کښې ئې اووئیل چې افریدی صاحب !! کوم کس چې کتاب سپانسر کړ‎ې وۀ ھغه د چاپ نه وروستو منکر شۀ۔
ولې تاسو ترې اوّل پېسې نۀ وې اخستې؟
ھغۀ وفرمائیل چې ستا غوندې اعتباری سړ‎ے وۀ ما وئیل چې په اخر کښې به ئې راکړ‎ی۔
نو بیا۔؟
بیا څۀ خو چې کتابونه مې دفتر له وروړ‎ل نو د جینکو تصویرونه ئې ولیدل نو سړ‎ے وران شۀ۔
وئیل ئې چې مخکښې کۀ ما ھر څۀ کول خو اوس ما چېله  لګولې ده او د خلقو د خبرو نه یرېږ‎م۔
نو بیا زۀ اوس څۀ وکړ‎م چې په دې ما ستا نوم چاپ کړ‎ې دے؟
شاه صېب اووئیل چې ھغۀ خپل نوم ته پام شۀ نو فوراً ئې اووئیل چې اوھو غرق دې کړ‎م۔
ما ورته اووئیل چې د دې اوس یو صورت جوړ‎ېدې شی چې ستا په نوم سټېکر ولګووم۔
ھغۀ اووئیل او او۔۔۔دا به سم کار وکړ‎ئ۔
جېب ته ئې لاس کړ‎و او پینځه سوه ریاله ئې را وویستل۔
شاه صاحب ورته اووئیل چې په دې کار نۀ کېږ‎ی پوره منلې شوې پېسې به راکوئ نو ھله به ستا نوم ترې اخوا کوم۔
شاه جی صېب اووئیل ، چې پوره پېسې مې ترې واخستلې بیا مې دا کتابونه بل چا ته یوړ‎ل ورته مې د سپانسر ناکړدې وژړ‎‎لې او ورته مې په ډېرو لږ‎و پېسو کښې زما په دې سپیځلی کتاب د خپل نوم اچولو  طلائی چانس مخې ته  کېښود۔ ھغه فوراً راضی شۀ خو ھسې نخره  غوندې ئې وکړ‎ه۔ وئیل ئې زۀ په دې کارونو پېسې نۀ خرابووم خو تۀ ستانه دار عظیم لیکوال ئې ۔ نو ستاسو په دې کتاب کښې به خپل نوم وا چوم۔ د ھغۀ نه مې ھم وانه (وھنه) وکړ‎ه او په سټېکر مې ئې دا نوم ولیکلو۔
ما ورته اووئیل ، ګوډ اېنډ ګولډن ائيډيا شاه صاحب۔
شاه صاحب اووئیل او کنه په تش جېب خو د ادب خدمت نۀ کیږ‎ی زما دا ستونزه کمه ده چې خپل دماغ پرې ستړ‎ی کړ‎م بیا دې پېسې ھم پرې ورکوم۔ اوځنې مفت خورو له ئې مفت ھم ورکړ‎م ما زړۀ کښې اووئیل چې شاه جی صېب!
د پښتو لیکوال اوّل خپل مازغۀ په لیکلو  وخوری بیا د بچو د نوړ‎ۍ پېسې په کتاب چاپولو وخوری بیا کۀ مخکتنه کوی نو په شاعرانو چائې بسکټ وخوری اخر کښې په خپل لاس بقلم  خود دستخط شده ئې قدردانو شاعرانو او ادیبانو ته ډالۍ کوی او چې ترې چرته میاشت پس پوښتنه وکړې چې زما کتاب دې لوستلې دے نو یو به درته وائی چې کوم کتاب؟ بل به درته وائی چې لوستې مې دے ښکلې شاعری ده حالانکه کتاب په د نثر وي او د ھمایون اخوند غوندې بې تکلفه ملګرے به درته وائی ستا کتاب خو ما د کباړ‎ی نه اخستې وۀ تا کله راکړ‎ې وۀ؟ او چرته که په سخت ګیرمشر مثل خان انکل (مرحوم) واوړ‎ېدے نو درته به وائی ھسې باد  دې باد کړ‎ي دی مړ‎ه۔
په سټېج اعلان وشۀ چې تاسو پخپلو  چوکو کېښني پروګرام شروع کوو۔
ټول ملګري کېناستل د اردو د کتاب مخ کتنې دستوره په انګریزۍ کښې پئیل شوه۔ دَ  تلاوت اعلان هم په  انګریزۍ کښې وشۀ صرف تلاوت او نعت شریف په عجمی، عربی  او اردو کښې اووئیل شو۔
مقاله پرې چا ھم ونۀ وئیله ظاھره خبره ده د اردو کتاب دے په فېکټرۍ کښې د یو شوقیه جرنلسټ نما غوندې لیکوال چې د پېشې نه ټېکنیشن دے ، لیکلې دے نو بیا د کتاب څۀ خاص موضوع ھم نشته او د شاه صېب څوک داسې عالم ملګرے ھم نشته چې ورته مقاله پرې ولیکی نو بس ټوله کاروائی ھم دغه دَ څلوېښتو پینځه څلوېښت مېنټو وه او دا ھم د ھغۀ د ھر کال د فنکشن روایت وۀ۔
اوّل یو ځوان راغلو ھغه په سټېج د اوّل نه ناست شاه صاحب ته د ھغۀ په اوږ‎دو اوږ‎دو د چھترۍ په شان راټول غوږ‎ونو کښې وار په وار څۀ اووئیل بیا ئې ترې څۀ ھدآیات واخستل او پروګرام ئې په بسم الله الرحمن الرحیم پېئل کړ‎و۔
ورپسې ئې شاه صاحب ته د نولسم کتاب امبارکی ورکړ‎ه بیا تلاوت پاک او نعت رسول مقبول اوئیلې شۀ ورپسې شاه صاحب ته په نظامت کښې څۀ ګړ بړ وبرېښودۀ نو په خپله پاسېدو د پروګرام د صدر سفیر پاکستان د صدارت او د فېکټرۍ د جنرل منېجر فلان بن فلان د مشر مېلمه اعلان ئې په پنجابۍ نما انګریزۍ کښې وکړ‎و ورپسې د خپل کتاب د پاره ئې دواړ‎ه شخصیات سټېج ته راوغوختل د دواړ‎و په لاس ئې د خپل کتاب مخ کتنه وکړ‎ه ھغوي ئې بیرته خپلو کرسو ته ولېږ‎ل۔ بیا ئې اخوا دېخوا سټېج سېکرټری ولټوۀ ھغۀ احتجاجاً د پروګرام مخکښې بوتلو نه انکاری شوې وۀ بیرته نظامت ته سم نشو ۔
شاه صاحب خلقو ته د پروګرام په دوران کښې د تحفو ورکولو او په لږ‎ه خرچه کښې د مشهورېدو مفیده مشوره ھم ورکړ‎ې وه لهذا ھغۀ یو یو کس راغوښتلو او تحفه به ئې ترې اخسته او د مېز د پاسه به ئې پخپله کېښودله۔
اخره کښې ئې د پروګرام مشر مېلمه او د خپلې فېکټرۍ جنرل منېجر صېب ته دعوت ورکړ‎و۔
نو آئی وِل رکوېسټ مسټر فلان ټو کم فارورډ اېنډ پریزنټ می دیس ګفټ ۔
په دې موقع  خلقو رو رو خندل خو د احترام له کبله ئې ځان قابو کړ‎ي وو۔
د ګفټ نه پس ئې مشر مېلمه دمټ نۀ را ونیوؤ او ډائیس ته ئې د تقریر د پاره ودرولو۔ مشر مېلمه ډېر خوندور انسان وۀ ھغۀ پخپله ھم خندل او بیا ئې د شاه صېب په شان کښې وفرمائیل چې شاه صېب زمونږ د پلرونو د وختو دلته کار کوی  او ښۀ ډيډیکېټېډ سړ‎ے دے ھغۀ اووئیل زما څۀ مصروفیات ھم وۀ خو د شاه صېب د یوې میاشتې نه دا مسلسل تقاضه وه چې زما موجودګي ډېره ضروری ده لهذا زۀ د شاه صاحب په اصرار راغلې یم دا یقیناً زمونږ‎ د فېکټرۍ د پاره د فخر مقام دے چې زمونږ‎ د یو سنئیر ټېکنیشن چې دومره ټېلېنټېډ دے چې مسلسل کتابونه لیکی۔ او زۀ په کښې حاضر شوم۔
د فېکټرۍ له اړ‎خه ئې د ھر قسم تعاون ډاډګیرنه وکړ‎ه۔ د مشر مېلمه نه پس شاه صاحب صدرِ محفل جناب سفیر پاکستان ته دعوت ورکړ‎و ۔
ھغه د ضیا الحق په زمانه کښې نشونما اخستونکې بلوچستاني مسلم لیګي سیاسی وګړ‎ې وۀ ۔
داسې قسم کسان بوقت ضرورت او وسیع تر ملکی مفاد کښې  خاطر زمونږ‎ د ملک اشرافیه په خپل ګوډ بک کښې د آئینی بحران نه د بچ کېدلو په خاطر ساتی۔
دا ئې ھم بطور سفیر رالېږ‎لې وۀ انګریزی ورله نۀ ورتله خو بهانې ورله ښې ډېرې ورتلې۔ اوّل ئې دا بهانه وکړ‎ه چې چونکه اردو زمونږ‎ قومی زبان دے او زما په شان قومي بچے دا سوچ ھم نۀ شی کولې چې د قومی ژبې په کتاب په بله ژبه کښې خبرې وکړ‎ی۔ لهذا په خپل تقریر کښې د خپل ځان ئې ښۀ ډېر صفت وکړ‎و او د خپلې بهادرۍ ذکر ئې داسې وکړ‎و چې یو ځل د پی ائي اے په جهاز کښې ئې په اغوا کار ورټوپ کړ‎ل او اغوا کار ئې ونیوو۔ د خپل تعلیم ذکر ئې ھم وکړ‎و چې ماسټر ئې کړ‎ې دے او د شاه صېب د لیک لوست او مطالعې نه ډېر متاثره دے۔
شاه صاحب په خپل تعریف ډېر خوشحاله شۀ ۔او د صدر صېب تقریر نه پس ئې د خلقو له طرفه ورکړ‎ې شوو تحفو نه یوه تحفه صدر صېب له په خپلو مبارکو لاسونو ورکړ‎ه۔ او د را روان کتاب د مخ کتنې د پاره ئې ناستو کسانو ته په اېډوانس کښې بلنه ورکړ‎ه۔
هغه ما دَ سېف الرحمان سليم صېب ياد کښې جوړه شوې غونډه چې ښاغلي مراد علي مراد جوړه کړې وه او په کښې دَ غندل خان غندل لالا او دَ کور دَ خاوند دَ کار کولو خبره کښې دَ شاه صېب خبره راغله، په اصل کښې ما دا خبره کوله چې دَ احساس خرترۍ کښې مبتلا نورو ډېرو ملګرو ته دَ هغوي دَ داسې قسمه هرکتونو نه خوند پورته کوي۔
میجر طارق
دسمبر ۲۰۰۹
سحر راته مېجر ريټائرډ طارق محمود صېب ټېلېفون وکړو چې نن به تۀ کور ئې ..؟ ما ورته اووئيل چې او جی کور به يم  ځکه چې د کور نه وتلو ته مې څوک نۀ پرېږدي!! چې څنګه زۀ له کوره چرته لاړ شم نو هم په هغه ساعت ما پسې چاؤدنه ( دهماکه) وشي. او بيا زما په موبائيل ټېلېفون کښې يا خو بېلنس ختم وي، چې زۀ د خپل سر سلامتي خبر (اطلاع) کور ته ورکړم، او يا زما د موبائيل سېټ بېټري ختمه شوې وي چې بل څوک مې په ټېلېفون ومومي چې ګني زۀ په خېريت سره يم. اوس راباندې کور واله اعتبار هم نۀ کوي چې دا څو کرته مې ورسره داسې دروغ نما غوندې نيمګړې خبرې کړې وې چې زۀ بس د دې مېلمه سره لږ مخه ښۀ له پاره اوځم او بيا چې څه وخت پس راپسې دوي ټېلېفون وکړي ، چې چرته ئې؟ نو دروغ مې خلې له نۀ راځي او چې بيا کله ورته اووايم چې حيات اباد ، ځنګلي يا سردرياب کښې د فلانکي سره يم نو بيا راته اووائي چې خېر دے کور له خو به راځې کنه؟ کۀ چرته د چاؤدنې (دهماکې) نه بچ ژوندې راستون شوې نو بيا به لما نه څنګه ژوندې پاتې کېږے؟ زۀ به درسره ګورم.کۀ تۀ ما نه ژوندې پاتې شوې نو زۀ به هم ……د دې ټولو اندېښنو او وسوسو باوجود ما مېجر صېب ته اووئيل چې کۀ تۀ راغلے، نو بهانه به ورته جوړه کړم او تا سره به چرته لاړ شم، چې دا بند زړۀ مې لګه هوا وخوري، ډېر مړغېجن شوې دے، ګوره کۀ چرته يو ځل بيا راژوندې شۀ. هغۀ اووئيل چې سمه (ټهيک ) ده، زۀ څۀ شېبه وروستو درځم ، بيا به په شريکه حاجي اجون خان جدون ته لاړ شو څوک چې اوس اوس د امريکې نه راغلې دے چې ستړي مۀ شي ورته اووايو. د مشرانو سره ناستې پاستې زما هسې هم ډېر خوښېږي، ما وئيل چې خدائې دې هر وخت راوله او انشالله چې ډېر خوند به وکړي چې خپل ۸۸ کلن مشر حاجي اجون خان جدون صېب ته ورشو. او ورسره د ماضي، حال او مستقبل خبرې وکړو. کله چې مېجر صېب کور ته راغلو نو د راتلو سره ئې اعلان وکړو چې هلکه زما روژه ده څۀ تکلفات ونۀ کړے.
ما وئيل ښه دا ستا ټايم نۀ پاس کېدو نو ځکه تۀ ماله راغلې؟ ځکه چې بې وخته روژه دې نيولې ده؟ هغۀ وئيل نه مړه وړې وړې ورځې دي ما وئيل راشه چې دا کور ودانې ئې نيولې شي نو زۀ ترېنه کم خو نۀ يم.
خېر مېجر صېب سره ستړي مۀ شي او د کور مالت د مړي ژوندي پوښتنو نه وروستو ما هغۀ ته اووئيل چې خوراک څخاک نۀ کوې نو بيا دلته څۀ کوو راځه چې په وخت اوځو چې په دې لنډو ورځو کښې ډېر کسان اوينو چې د ملاقاتونو دا تنده خو مو ماته شي کنه. مېجر صېب ته ما خپل کتابونه ورکړل او هغۀ ته مې په خپل کتاب کښې د هغۀ په حقله ليکلي شوي اقتباسات هم واؤرول. هغه ډېر خوشحاله شۀ، او ما ته ئې اووئيل چې ماله څو کتابونه نور هم راکړه چې حاجي اجون خان جدون او کرنل دراني وغېره ته ئې هم ورکړم.
ما ورله څو زيات کتابونه هم راواخستل، او په يو کتاب نيم مې ورله ليکل هم وکړل ځکه چې مېجر صېب وئيل چې په دې کتاب راته ليکل وکړه چې بيا خلق نۀ وائي چې دا کتاب ما چا نه پټ کړې دے.
ما ورته په کتاب خپلې پېرزوئينې وړاندې کړې او خپل دستخط او تاريخ مې پرې ثبت کړو. مېجر صېب د عطالله کاکاخېل اشنا ريټائرډ پرنسپل صېب څوک چې د مېجر صېب اسلامئين (اولډ ستوډنټ اسلاميه کالج پشاور) ملګرے دے او ډاکټر عبدلعزيز صېب سره سره د پښور پوښنتون تېر وائيس چانسلر پروفېسر هارون رشيد صېب سره د ملاقات کولو په حقله هم اووئيل چې هغوئي سره به هم اووينو. مېجر صېب په خپله سوزوکي ډبه زمونږ په کور کښې چې د ګېټ نه د ويستلو کوم لس شل ځله ريهرسل وکړو او ډېره په مشکله ئې لکه د مست اس نيم قابو غوندې مخکښې وروستو کوله، نو زۀ پرې زړۀ کښې وېرېدم ما وئيل الله دې خېر وکړي کۀ د چاودنو (دهماکو) نه بچ شوم نو د دې ډبې د اېکسيډنت مرګ مې يقيني دے او په چاؤدنه کښې خو سړے شهيد هم شي خو دا په ډبه کښې مرګ به مې څوک په شهادت هم نۀ مني کنه؟
خېر په ځان مې ايت الکرسي چُف کړه او مېجر صېب سره په دغه ډبه کښې کېناستم. مېجر صېب ډبه د مست خر په شان په ټوپونو ترينجکو روانه کړه.
زما د سر نه پکول خولۍ (ټوپئ) دوه درې ځله وغورځېده خو چې د پښو نه به مې راوچتوله نو ډېر په مشکل او زخمت سره به مې دوه درې ځله هڅه وکړه او بيا به مې چرته راوچته کړه. مېجر صېب ته زما دا لوړ پلن وجود او بيا د پاسه په اوږو پروت زما دا پټو (څادر) په خپل ډرائيونګ کښې خلل غوندې وۀ برښېدۀ، ما ته ئې حکم وکړو چې دا څادر دې وروستو سيټ ته وغورځوه. ما د اوږو نه څادور کوز کړو او وروستو سيټ ته مې ارتاؤ کړو. وئيل ئې دا ګس اړخ خو ټول رانه ستا وجود پناه کړې دے او دا سائيډ سکرين رانه ستا دې خسه مړي شړۍ پټ کړې دے. ما مېجر صېب ته سوړ غوندې احتجاج وکړو. ما وئيل مېجر صېب!!! په شړۍ او پټو کښې خو فرق کوه کنه؟
په وروستو سيټ مېجر صېب د ګوړې څو کڅوړې او د مېنچو يو درجن نغاړي هم ايښولي وو. چې په نتيجه ئې ونه رسېدم چې د دې څۀ مطلب وۀ. مېجر صېب اووئيل يره د دې نهر نه ستاسو تر دې ځايه پورې څومره فاصله ده. ما ورته اووئيل چې دغه اتۀ نهه سوه ګزه به وي. هغۀ وئيل د نهر له پاسه دې کور ولې نۀ اخستو؟ ما وئيل مېجر صېب دې کښې څو نکتې وے. اوله نکته دا چې دا نهر د غلاظت نه ډک بهيږي او دلته بيماريانې ډېرې ګرځي راګرځي. هغۀ اووئيل ولې بيماريانې څۀ ځناوران دي چې ګرځي راګرځي؟ما ورته اووئيل چې مېجر صېب !!! ما دا خبره د محاورې په شکل کښې وکړه نور تۀ چې هر څنګه مطلب ترې اخلے. دويمه دا چې دلته خراب بوئي دے، او دريمه خبره دا چې هغه بله ورځ هم د دې نهر د پل لاندې لس اتۀ بمونه چا ايښې وو. مېجر صېب ما ته داسې وکتل لکه زما په دماغي صحت ئې شک راغلې وي.
هغۀ اووئيل سړيه د بمونو قيصه خو اوس راغلې ده تا خو دا کور شپږ اتۀ کاله مخکښې جوړ کړې دے. ما ورته اووئيل چې مېجر صېب بس څۀ درته اووايم. زړۀ کښې مې اووئيل چې د نهر په غاړه کوم کورونه خرڅيږي هغه څومره ګران دي د الله بنده.
ما چرته په عربو کښې کمېشنونه خو نۀ دي خوړلي چې بنګلې او پلازې مې پرې جوړې کړې وې. خو مزدويۍ مې کړې دي او پېسې مې حلالې ګټلې دي په حلالو پېسو هم دومره ځائې سړے جوړولې شي. زما په دې سپينو کپړو، تور واسکټ او دغه پټو نما غوندې څادر خو مۀ تېرووځه کنه چې دې کښې هم واسکټ د امجد علي خان زما ځوي د ويړيا (مفتي) د واسکټ کپړې، چې شپږ کاله مخکښې چا دوست ورله د دوبي نه راوړلې وۀ او هر کال به ئې وئيل چې لالا زما د کپړې نه واسکټ ولې نۀ ګنډې؟ خولۍ (پکول) زما ورور رضا خان د چترال نه راوړې وۀ او هغۀ له هم چاپه وادۀ کښي ګفټ کړې وۀ، او دغه پټو راله مير عالم ورور راوړې وۀ چې زړۀ ئې راباندې سوزېدلې وۀ۔ هغۀ چې کله ماته اووئيل چې حجرې ته ولې نۀ راووځې؟ نو ما ورته د ساړۀ بهانه وکړه نو په سبا ئې راله دا څادر راوړو هغه هم ورته خپلې ښځې او زما کورودانې دوه ځله سفارش او ورپسې د يادګيرنې ټېلېفونونه هم کړي وو. او په پښو کښې دا څپلې راله زمونږ موچي کاکاجي څوک چې کسباً موچي نۀ دے خو د صوابۍ نه په څۀ جهګړه راتښتېدلې دے او مونږ سره باړه کښې دېره دے هغه موچي توب زده کړې دے نو چې زۀ کله د بهر نه راشم نو غريب راله يوه جوړه څپلۍ ګفټ کښې راکوي. ها ها ها حالانکې هغۀ عاجز له چې زۀ جواباً کوم پرفيوم ورکوم نو هغه د څپلو نه ډېر ارزان وي. څۀ وکړم غريبي ده او زۀ يواځې او دوستان او خېر خواهان ډېر. د کپړو، جامو نه علاوه خلق شائد زما په جوسه هم تېر ووځي. هغوئي دا فکر کوي چې دا دومره لوئې وجود هسې خو نۀ جوړېږي خو پلاوؤنه، قورمې او د غوښو کړهيان ئې راښکلې دي نو ځکه ئې په خېټه څلور انچه قالينې وازده غوړېدلې ده. يو ځل په قطر کښې چې ډاکټر ما ته اووئيل چې دا وزن کم کړه نو ما ورته په ځواب کښې اووئيل چې ډاکټر صېب زۀ خو ډېره کمه ډوډۍ خورم نو دا وزن څنګه کمېږي؟ هغۀ زما د خېټې طرفته ګوته اوږده کړه او په طنز ئې اووئيل چې دا به ما خوړلي وي او دا وازدې هم زما په خېټه پرتې دي. د نهر په غاړه مېجر صېب دا سوزکي ډبه داسې چلوله لکه چرته مست خر چې د لارې يوې غاړې ته او کله بلې غاړې ته کوږ کوږ ځي. او کله کله ټوپ (ترينجک) هم اووهي. چې د يونيورسټي ټاؤن په مينځ کښې د پاک ايونيو په سړک تېرېدو، نو د ډاکټر ذکيه منهاس د کلينک نه لږ کوز ئې اول ايراني کونسلېټ ته اشاره وکړه چې دلته ئې کار کولو او هغه بله ورځ چا اويشتو په شپږو ژبو ئې عبور لرلو او دې ظالمانو مړ کړو. ما ورته اووئيل چې او خبر ئې ما هم لوستې وۀ او چرته صدر ګلبرګ کښې ئې وژلې وۀ. بيا لږ وړاندې ئې يو کور ته اشاره وکړه وئيل ئې دا د هغه شاعر کور دے. ما وئيل مېجر صېب د شاعر کور څنګه په يونيورسټي ټاؤن کښې کېدلې شي؟ هغه اووئيل چې هغه صرف شاعر خو نۀ وۀ ډېر ښکلې سړے وۀ. ما وئيل په ښکلې توب هم نن سبا کار نۀ کېږي . هغۀ اووئيل مړه هغه څۀ وۀ چې فوځ کښې مېجر هم وۀ. ما وئيل داسې وايه کنه لالا .. بيا خو ستاسو دا ټول ملک هم ملکيت کېدلې شي. په اسلام اباد بليو ايريا ،کراچۍ طارق روډ، او لاهور لېبرټي کښې ئې هم د دغه خلقو کورونه وي. هغۀ وفرمائيل نه مړه هغه ډېر زوړ مېجر وۀ اوس مړ دے.
ما لۀ خو ئې يو پلاټ راکړې وۀ . ما وئيل دا بنګله خو د شپږو کنالو واله ده.. هغۀ اووئيل دا بنګله ئې پلار جوړه کړې وه. ما وئيل تاسو له ئې نوم نۀ راځي؟ هغۀ اووئيل چې يره ډېر ښائسته سړے وۀ. زما ذهن ته فوراً په فوځ کښې د پښتنو شاعرانو نومونه راغلل ما وئيل مېجر صېب تاسو چرته ارواښاد مېجر يونس خليل خو نۀ يادوې. ؟؟هغۀ اووئيل او کنه او دغه وخت کښې ئې د اقرا يونيورسټي ټاؤن چوک سره خپله ډبه د دوو مزدو په مينځ کښې داسې ور دننه کړه چې زړۀ او کولمې ئې راته خلې ته راوستلې او بيا ئې د يوې مزدې مخښې ته داسې برېک اوهۀ چې سر مې د شيشې سره دوه درې ځله ولګېدو ، او يو ځل بيا رانه پکول پرېوتو. مېجر صېب اووئيل چې لږ ټيټ کېښنه کنه چې سر دې نۀ لګي. ما وئيل مېجر صېب ستا سيټ خو نور نۀ ټيټيږي، او زما سټرکچر داسې جوړ دے زۀ نور څنګه ټيټ شم؟ زړۀ کښې مې اووئيل دا ځل مې خدائې په خېر بوځه نو بيا زما توبه ده چې د مېجر صېب سره په دې ګاډي کښې د مست خرۀ د سورلې دا ځانمرګي ته نزدې مزه واخلم. په دې ځانمرګي سفر کښې مونږ يو او بل دواړو ته د ډرائېورۍ سنهري اصول هم ښوول او کله کله به مو قهقهه هم ولګوله.
اخر د بورډ نه چې ورتېر شو نو مېجر صېب خپله ډبه دې بل لاس ته په يو ګوټ پېر کښې يوټرن راواړوله او په يو پېټرول سټيشن ئې ورخوشې کړه.
ما وئيل په قلاره يار څوک به ترې لاندې کړې. مېجر صېب پمپ ته ودرېدو او دَ دوو سوو ګېس ارډر ئې وکړو. د پمپ کارونداو دَ مېجر صېب نه چابي واخسته خو ورته ئې اووئيل خان جي پرېشر کم دے. ما مېجر صېب تۀ اووئيل چې پرېشر د څۀ کم دے؟ هغۀ اووئيل چې تۀ نۀ پوهېږې د هغه هلک نه ئې چابي بيرته لاس ته کړه او د سټېشن په خوا کښې په سړک ورنېغ شۀ. چې لږ مخکښې لاړو نو بيا ئې د حاجي اجون خان جدون د ترې پاويز (درې کناله )کور دروازې ته ودرولې ووم. لږه شېبه پس يو هلک راووتو او مونږ ته ئې دروازه خلاصه کړه. مونږ ډبه د کور د ننه بوتله او چې مخآمخ ګورم نو حاجي اجون خان جدون لکه د ببر شېر ولاړ دے او په وروځو ئې لاس نيولې مونږ ته ګوري چې دا څوک داسې نېغ راننوتو زۀ په منډه د ګاډي نه کوز شوم او حاجي اجون خان جدون صېب ته ورته غاړه وتم او سم دست مې ورته اووئيل چې ماشالله لاخو ځوان ئې صحت دې روغ دے. مېجر صېب اووئيل چې پام کوه اجون خان ته بابا ونۀ وائې. دې لا اوس هم ځوان دے ماشالله اجون خان لکه د ببر شېر په شان په مخ وړه غوندې ګيره او لږ ترې غټ برېتونه کوم ئې چې تازه تازه وسمه کړي وو، لاس راښکلو. لوئې برېتونه، خراشلې ګيره او کماندارې ورځې ئې په مخ جاه او جلال خورکړې وۀ.
زۀ ئې فوراً وپېژندم. ماته ئې په نيمچګۍ قهقهه کښې ووې ..او دا تۀ ئې؟؟؟ ما ورته اووئيل اجون خآن صېب ماشالله اوس هم د دېرو بې خوندو ځوانانو نه ښۀ ئې.
دا ځل هغۀ يوه مسته قهقهه اووهله او وې وئيل چې يُو ار رائيټ. د ډوډۍ کلک ست ئې وکړو خو مونږ ورته اووئيل چې بس قهوه به څښو او نور څۀ ته مو زړۀ نۀ کېږي.
اجون خان خپل کور ته ننوتو او لاس کښې يوه ټرې نيولې راووت چې پکښې د قهوې سره بسکټ هم وو. ما چائې وڅښلې او د پښتنو په روانو حالاتو مو ګپ روان کړو. مېجر صېب هسې هم روژه نيولې وه بيا په مېلمستيا خبره روانه شوه ما ورته اووئيل چې ملک صېب دا راته ووايه چې پښتانۀ په مېلمستا کښې دومره کلک ستونه  کوي چې کله کله سړے سم تنګ شي چې دا ولې دومره زور راسره کوې ايا دا پېرزوئينه ده او کۀ د دې شا ته څۀ نوره فلسفه ده؟
بله پوښتنه مې دا ترې وکړه چې دا پښتانۀ په خېراتي ورکړه کښې دومره بخيل ولې دي؟
ما ورته بيا خپله تجربه بيان کړه او ورته مې اووئيل چې کله کله مونږ له داسې خلق راشي چې د چا چنده پکار وي مدرسو له، هسپتال يا سکول او خاص کر  کېنسر مريضانو له نو په دې کار کښې مونږ وينو چې پنجابيان دومره تپوسونه پښتنې نۀ کوي او په لکهونو روپۍ چنده ورکوي خو پښتون به سل روپۍ راؤباسي او ورسره به دوه درې خبرې هم کوي .هغه هم چې ښۀ ئې پېژني هغۀ له ئې ورکوي هر چا له نۀ.
اجون خان چې ډېر ګرځېدلې او د لويو لويو شخصياتو سره ئې ناسته پاسته کړې ده، ځکه چې په يو وخت کښې ۱۹۶۲ء کښې د مغربي پاکستان د اسمبلۍ غړے هم پاتې شوې وۀ غالباً هغه وخت به ئې ورته ممبر اف لېجسلېټيو اسمبلي وئيلو، د دې نه وړاندې د يوې ائيل کمپنۍ سره فورمېن هم پاتې شوې وۀ بيا ئې خپله ټرانسپورټ کمپني هم جوړه کړې وه. او دغه شان نن ئې هم د يو کامياب انسان ژوند روان دے. نن سبا دَ اتياؤ کالو دے او ماشالله ږيرې له ښۀ دَ اعليٰ درجې وسمه اوس هم ورکوي. اجون خان زما د سوالونو ځواب ونۀ کړې شۀ مېجر صېب اووئيل چې پخوا پښتانۀ د نن ورځې نه هم زيات غريبانان ووچې کله به ئې څۀ ښۀ شې پوخ کړو نو په يو بل به ئې هم پېرزوئينه کوله او هم دغه د اسلام نظريه هم ده. د بخيلۍ وجه ئې جوړ دا ده چې دوئي کله هم اسوده حال شوي نۀ دي. نن وخت هم تنګ دسته شوي دي او چې کوم يو نيم پکښې اوس اسوده حاله دے۔ د هغۀ په خوئي بوئي کښې هم هغه غريبي جېنېټيکلي راروانه ده. مونږ په دې خبره سم ونۀ رسېدو خو بس څۀ شېبه پس راروان شوچې سپين جماعت له راؤرسېدو نو مېجر صېب ماته اووئيل چې ځه چې د ډاکټر هارون رشيد صېب کور ته لاړشو هغه هم د امريکې نه راغلې دے او ما لا ليدلې نۀ دے.
ما ورته اووئيل چې دا خو به ډېره سمه خبره وي خو زما ورتګ به هغلته ښۀ وي؟ ځکه چې زۀ خو ئې سم نۀ پېژنم . او ما خو هډو بېخي نۀ پېژني. هغۀ اووئيل چې ولې ستا څۀ خکر شوي دي چې هغه به درنه وېرېږي؟ ما اووئيل چې دا خبره نۀ ده اصل کښې ډاکټر صېب ډېر لوئې سړے دے او ما غوندې نووارد باندې به بد ومني؟
نه يره سم دم پښتون دے. او بيا د يونيورسټۍ په کېمپس ورخوشې شو. لږه شېبه پس مونږ د هغۀ د بنګلې مخې ته ولاړ وو. ډاکټر صېب د پوهنتون د وائيس چانسلرې نه ريټائرډ کېدو نه وروستو امريکې ته تلې وۀ او بيا اوس اوس راغلے وۀ، ډاکټر صېب سره ملاقات د هغۀ په ډرائينګ روم کښې وشو هغۀ سره څوک نور مېلمانۀ هم وو 
دوئي اووئيل چې بهر به کښېنو مونږ څو کرسۍ راواخستې او بهر راووتو.
دوئي چائې او کېک هم راؤړو د ډاکټر صېب زوي زمونږ ډېر په پښتنه مينه خدمت کولو لږه شېبه پس د ډاکټر صېب څوک ګاونډي پروفېسر دراني هم راغلو۔
داسې لوړ نرے غوندې وۀ. مېجر صېب زما تعارف ورسره وکړو، او بيا ما د پېښور مجلې څو کاپۍ ځان سره وړې وې هغې نه مې يو کاپي هم ورکړه. دوئي بيا سره په پراپرټۍ خبرې شروع کړے. مېجر صېب ورته د بحريه ټاؤن د سنګل سټوري بنګلۍ قيمت او ځاے ځائيګي په حقله معلومات ورکول. ما ورته اووئيل چې پنځۀ مرلې خو وړوکې کور وي نو چې سړے لږ داسې ځاے جوړ کړي چې څۀ ارت بيرت خو وي.
دراني صېب ماته کوز پاس وکتل او د هغۀ لکه زما چې په حقله کوم سوچ وۀ هغه ئې خلې ته د سوال په شکل کښې راڅرګند شو. ما نه ئې پوښتنه وکړه چې تا مېټرک کړے دے؟ يره زۀ د دې سوال ځواب له بېخې تيار نۀ وم او نۀ مې دا خيال وۀ چې ګني زۀ دومره بې خونده او د جاهلو په څېر خبرې کوم چې يو پروفېسر ته انډر مېټرکولېټ ښکارم.. دغه وخت دا پروفېسر ما له د پوليس يو ډنډه مار غوندې کانسټېبل وبرېښېدۀ. ما اووئيل په مېټرک پسې مې هم ګمان شته چې يو څۀ خو وئيلې دي. هغۀ بيا دا ونه وئيل چې د دې سوال مطلب څه وۀ؟ خو خېر زما په حقله ډاکټر صېب او مېجر صېب دراني صېب ته څۀ اووئيل او دراني ئې رانه قلار کړو. د ډاکټر صېب بچے مونږ له يو ځل بيا چائې راوړے چې ډېر خوند ئې وکړو. څۀ شېبه پس مونږ د ډاکټر صېب نه اجازت راواخستو يو ځل بيا د مېجر صېب په سوزکي ډبه کښې کېناستو. مېجر صېب چې سپين جماعت ته راورسېدو نو ما نه ئې ناساپه تپوس وکړو. تۀ د ورځې چرته ورزش مرزش هم کوې که نه ډر سوباړې په کور کښې يو کونج کښې پروت وے؟ ما مېجر صېب ته اووئيل چې د ورزش د پاره وخت او موقع نۀ مېلاوېږي او بله دا چې واک ته مې زړۀ نۀ کېږي. هغۀ اووئيل زۀ موقع درکوم، دلته اوس د ګاډي نه کوز شه او نېغ کور ته ځه. د نن نه ورزش سټارټ شۀ!!! ما وئيل دا خو به ډېر لرې نۀ وي زمونږ دا کور؟
وئيل ئې چې سړيه زۀ چې کله فوځ کښې وم نو شل کلو ميټړه پرېډ او پاټيک به مو کولو. زۀ د مېجر صېب د پاټېک په دې کړکېچنه مسئله پوهه نۀ شوم او د سوزکي ډبې نه مې راؤدانګل مېجر صېب مخ د کهړکۍ نه رابهر کړو وئيل ئې خفه خو نۀ ئې؟ ما وئيل سي يو نکسټ ټائيم۔ مېجر صېب لاړو او زۀ د يونيورسټي ټاؤن په دې نېغ سړک د کور طرف ته روان شوم.
خوب کښې بوساړې
لیک: فیروز اپریدے
دا راته صحیح ياد نۀ دي چې ما له دعوت چا راکړې وۀ، خو دومره ئې تاکيد کړې وۀ چې مونږ ستاسو په درانوي کښې ټوله ورځ پروګرامونه کول غواړو. دا به ستاسو د خدماتو پزیرائی وی.
تاسو به زمونږ مشر مېلمه يې، اول به ستاسو په مشرۍ کښي یو واک کېږي بيا ماښام به (غالباً) په ګولډن نائيټ هوټل کښې ستاسو په درناوي کښې يوه ادبي دستوره کېږي او کنه !! 
ځکه چې اخر ستاسو څۀ نه څۀ حق خو ادا شي کنه .ګوره چې ايسار نۀ شئ خامخا به راځے جی. زۀ خو اول حق حېران شوم بیا مې وئیل کېدے شی ما ته د خپل ځان په حقله دا خبره معلومه نۀ وي او کېدے شي چې زۀ ګويا رښتيا د کار سړے يم او په رشتيا څۀ تورې به مې هم وهلي وي.  هغه زما دمسافرۍ انډيوال د حېدر آباد دکن يو مهندس اکبر علي صېب به هم راته وئيل “تجھے اپنے خفیہ صلاحیتوں کا علم نہیں اے ناہنجار انسان!!! بس تھوڑا سا اپنے آپ کو مینیج کرنا ہے اور جلد بازی سے باز آنا ہے”. ما وئيل هغه وخت خو زما دې خبرې ته پام نۀ وۀ خو لکه چې اکبر مهندس زۀ په رښتيا پېژندلې ووم؟ داسې به څوک وي چې داسې قسم دعوتونه قبول نۀ کړي؟ 
زما د پاره خو دا بېخي ناممکن خبره وه.  چې داسې غوړين او زرين دعوت مې نۀ قبلولې؟ ځکه چې مونږ اورېدلې دي چې دعوت به خامخا قبلوې، او بيا زما په دې کښې نقصان څه وۀ؟ ټوله ګټه ګټه وه 
په مفتو کښې لوئې سړے جوړېدم . يعني ګويا زۀ دوئي درنولم نو دا خو زما د پاره هغه د افغانانو وروڼو خبره طلائي چانس وۀ چې خپل درنښت په خلقو باندې زباد اووينم. ها ها ها. اخر داسې خوشې تشې خو نۀ يم!!!  خېر سحر زۀ هغه د واک ځائې ته لاړم هغه يو کلب غوندې وۀ چې ورسره لګېدلې د دغه کلب ګراؤنډ هم وۀ او د دغه ګراؤنډ په غاړه غاړه واکنک ټرېک هم جوړ شوې وۀ داسې ښکارېدل لکه چې د پېښور ګېريزن پارک وي .
واک شروع کېدو نه مخکښې يو پوليس نما غوندې شائيد چې په رتبه کښې اېس پي ټائيپ غوندې سړي ، نۀ پوهيږم چې ريټائيرډ وۀ او کۀ حاضر سروس خو سم راته نۀ ياديږي، اعلان وکړو چې اوس به د فلاني اېس اېس پي د مشرۍ لاندې واک شروع کېږي او تاسو ټول به په هغۀ پسې لکه د پرېډ کونکيو روان يې. لفټ رائيټ لفټ رائيټ.  ما زړۀ کښې اووئيل چې دا مشري خو زما وه چې دا فلانې د کوم خوا نه راغلو او دا څه لوبه روانه ده؟ خېر واک شروع شۀ ما وئيل کېدے شي په اخر کښې زما د مشرۍ  نمبر وي، ورسره روان شوم خو سر مې پرې نۀ خلاصېدو. ګنګس غوندې ووم چې دا څۀ معامله ده؟ زړۀ کښې مې اووئيل کېدے شي چې زۀ ترې هېر شوې يم او يا به ئې ليدلې نۀ يم.  چې کله يون (واک) تمام شۀ نو يو ځل بيا اعلان غوندې وشو چې اوس به څو کسانو ته د کلب ممبرشپ ورکولې شي د هغوي نومونه ئې واخستل شول او د ټولو نه وړاندې يوه هندي نژادې د پښتو سندرغاړې شيرون اوسير نوم واخستل شۀ ورپسې دوه نور کسان وو چې اوس ئې نومونه رانه هېر دي. 
په اخر کښې ما خپل نوم خو اورېدلې نۀ وۀ خو ما ته داسې محسوسه شوه لکه چې زما نوم ئې هم د ممبرشپ ورکولو د پاره اخستې وي. خو دا لوډ سپيکر داسې کرخ کرخ کول .
کېدے شی  ما به سم اورېدلې نۀ وي ورپسې مې دا واورېدل چې 
دوئي يعني ما په کرکټ لوبه کښې ۱۴۰ رنزونه جوړ کړي وۀ.  نو ځکه دا ممبرشپ ورکولی کېږي .زۀ حېران غوندې شوم چې والله کۀ ما خو په ټول ژوندکښې چرته کرکټ کړې وي، چې دا اعلان کونکي د چا نه دا معلومات اخستي دي؟ او اخر دا کومه لوبه روانه ده؟ . 
داسې شکي غوندې هم شوم چې هسې نۀ بل څوک ئې ياد کړې وي بيا مې زړۀ کښې اووئيل چې يره چرته چانس دې مس نۀ شي ور شه ستا پرې څۀ ځي. 
زۀ د نورو کسانو په مينځ کښې ولاړ ووم او ځان مې ورتګ له چمتو کولو چې لاندې مې پښو ته وکتل هلته بوټان پراتۀ وو ما کوشش وکړو چې دغه بوټان په پښو کړم، او ورشم چې د خپل ممبرشپ کاغزونه وغېره تر لاسه کړم خو هغه بوټان زما د کوشش باوجود زما په پښو نۀ سمېدل ځکه چې دا بوټان لکه د دوؤ کالو د ماشوم ډېر د وړوکي (ناپ) سائيز وو. 
ناڅاپه لاسونو ته مې خيال شۀ ، ما خپل دواړه بوټان په لاسونو کښې نيولي وو . زر زر مې هغه پښو ته واچول ، لږ شان په ورتګ کښې وځنډېدم خو خېر چې ورسېدم نو داسې يو دوکان نما غوندې کوټڼي وه د هغې مخې ته يو سړے ولاړ وۀ هغۀ ته ودرېدم . چې ګويا هم دغه به اوس ما له څۀ راکول!!! 
د هغه سړي چې کله زما په طرف پام شۀ نو ماته ئې ډېر په پيکه انداز کښې اووئيل چې څۀ دي؟ زۀ داسې وترهېدم او خفه غوندې شوم ،چې دا څنګه خلق دي چې پرون ئې راته وېنا کړې وه او اوس ما نۀ پېژني؟ 
حالانکه دا هر څۀ زما په درناوي کښې روان دي. ما وئيل دلته نه زما نوم چا اخستې وۀ د ممبرشپ څۀ کاغذونه وغېره وو !!! دغه سړي ورسره خوا کښې بله کوټنۍ طرف ته اشاره وکړه او چې کله هغوي ته ورسېدم نو داسې په مېز يو زنګ وهلې شان شيلډ او يو ملفوف شوي قاعده نما شان د کاغذونو بنډل پروت وۀ، په هغوي کښې يو کس اووئيل دغه راواخله او راته ئې دا هم اووئيل چې ماښام د چهاوڼۍ سره لګېدلې بازار (غالباًصدر بازار) کښې فلانکې ګولډن هوټل نائيټ کښې دستوره ده چې هېره دې نۀ شي چې هلته به ستاسو خبرې اترې هم وي او ......
زۀ حېران پرېشان غوندې روان شوم ..ما زړۀ کښې اووئيل چې کېدے شي هغه د ماښام واله دستوره زما په درناوي کښې وي دغلته به معامله بدله شوې وي ځکه زما ذکر ونۀ شۀ . خېر زۀ داسې په نۀ زړۀ چې ماښام د هغه هوټل هال ته ورسېدم نو مشر مېلمه خو څۀ کړې چې چرته وروستو په کرسو کښې هم سم د ناستي ځائے راته په نظر رانغلو. او نۀ چا راته په خېر راغلې ستړي مۀ شې وکړل.  غلې غوندې دېوال سره د دروازې شا ته ودرېدم چې دننه ځائے نۀ وۀ ،لږه شېبه پس څۀ اعلان غوندې وشو .
اوس راته دا معلومه نۀ ده چې زما په حقله چا څۀ تمهیدی  وېنا هم وکړه او کۀ نه، خو په څۀ نه څۀ طريقه چې زۀ مائيک ته ورسېدم نو خلق په خپلو کښې ګوڼ ګوڼ کول چا هډو زما په طرف ونۀ کتل او نۀ چا لاسونه وپړقول زما زړۀ هم ډک وۀ او بېخي غريو نيولې غوندې وم ما د زړۀ غبار راويستل شروع کړل. 
ما وئيل چې دا خلق دومره منافقت ولې کوي ؟ ماته او زما په شان څومره کسانو ته د دروغو وائي چې فلانې پروګرام ستا په درناوي کښې کوم او دا چې ستا د خدماتو نه خو څوک خبر نۀ دي مونږ غواړو چې خلق خبر شي 
اوس نو د دروغو او منافقت هم اخر يو حد وي زۀ په دې ونۀ پوهېدم چې د سحر په هغه واک واله دستوره کښې چا چې زما په حقله د يو سل څلوېښتو رنزونو اعلان کړې وۀ هغه ما کله جوړ کړي دي ؟ او زۀ خو والله کۀ په کرکټ هم پوهېږم چې دا کرکټ څنګه کېږي؟ ما ورزياته کړه چې کله مې د قبائيلي سيمې د يو پسمانده سکول نه لسم جماعت پاس کړو او په کالجونو پسې پېښور ته راغلم نو بيا وروستو وپوهېدم چې د فټ بال ، هاکۍ او باسکټ بال نه علاوه د کرکټ په نوم هم يوه لوبه کېږي چې په وطن کښې به مونږه هغې ته ګلي ډنډا(ککچي) وائيله هغه هم دغسې لوبه وه. بيا ما ورته اووئيل چې ما ته خپل ادبي قد او قامت هم معلوم دے او زۀ شکر دے په داسې کومه غلط فهمۍ کښې هم نۀ يم خو دا وئيل هم ضروري ګڼم، چې دا خلق چې د څۀ مقصد د پاره دا دستورې کوي نو بيا هر چا (کس او ناکس) ته ولې وائي چې تۀ به خامخا رادرومې چې ستا نه بغېر دا دستوره نۀ ترسره کېږې او تۀ خو به صدر يا مشر مېلمه وے!!! 
او چې کله زما غوندې ساداګان په دې طمع راجمع شي چې دې پروګرام ته خو به ځان ځکه رسوم چې فلاني صېب په دومره مينه وئيلي دي!!! 
او هن رښتيا تۀ وګوره په دومره خلقو کښې ايله زۀ ورته د کار او دروند سړے ښکاره شوم چې زما په مشرۍ کښې دا دستوره کول غواړي نو څنګه به نۀ ځم والله چې په قرض به د چا نه د کرايه پېسې را اخلم خو د غه دستورې ته به ځکه ځم چې زما نه بغېر ئې دا خلق کول نۀ غواړي. 
او څومره تاوان به وشي کۀ زۀ ور ونۀ رسېدلم.  دوئي به څومره کچه شي چې مشر مېلمه نۀ وي او خلق راغونډ وي. او بيا دغه منافقت ته ګوره چې داسې کسان چې دغه دستورې کوي هر يو چا ته بيل بيل وئيلي وي چې هم ته مشر ميلمه ئې او چې دا ټول ساداګان(مشران مېلمانۀ) ورله راشي نو هغه ځان کوڼ ړوند کړي . مشران کشران بې ترتيبه کښېني چا له ځائے په ګوتو ورشي او څوک زما غوندې دروازې سره ولاړ وي . 
دستوره شروع شي او چې کله دغه زما غوندې ساده تېرباسلي مشر مېلمه د يو عام شاعر يا مقرر په توګه راؤغواړي نو هغه غريب لکه زما زوړند غوږونه ډېر په ناخوالۍ مائک ته رانزدے شي نو دی عاجز نه مخکی  دغه منافق دستوره جوړونکې به په مزه غوندې چې نور خلق ئې وا نۀ وري د ساده ګل د غوږ سره نزدې اووائي چې دا فلانکې د دې دستورې  مشر مېلمه هم دے. ورو غوندې ځکه وائی چې
يعني نور مشران مېلمانۀ کومو ته چې دۀ بیل بیل د مخکښی نه وئیلی وی چې د دې دستورې مشر مېلمه تۀ ئې چرته خبر نۀ شي او دغه ساده ګل ته هم  واورولې شي .
نو راشه کۀ تودېږې!. مړه خو دا خوار مشر مېلمه چې څۀ وئيل غواړي هغه هم ورسره ګډ وډ شي او شخ د سټېج نه کوز شي او په مخه روان شي. لکه چې چا ورپسې سپے خوشې کړې وي ځان سره سل قسمونه وخوري چې دا ځل دې زما توبه وي او بيا به داسې بې عزته خلقو له نۀ راځم . 
ما نه دا هېر شوي وو ځکه جذباتي شوې ووم خو پکار وه چې دوي ته مې دا هم وئيلې وے چې يو ځل مې په يو ه وېبپاڼه کښې د افضل شوق مرحوم يو ليک لوستلې وۀ هغه هم د دغه شان ادبي بنډل مارو نه سر ټکولې وۀ . شوق صېب ليکلي وو چې په څۀ بهانه به درله چرته په يوه دستوره کښې رانزدے شي او درته به اووئي چې شوق صېب ستا غزلې او نظمونه مې ډېر خوښ دي او ستا په شان شاعري څوک کولې شي؟ 
بيا به دا چاپلوس نور هم در خوږ شي . شوق صېب ليکلي وۀ چې په يوه دستوره کښې هم دغه شان يو بنډل مار رانزدے شۀ او ماته ئې اووئيل چې شوق صېب هغه بله ورځ مې ستا کتاب اوه ګامه مزل په يونيورسټي بک اېجنسي کښې په بيعه واخستو .
واه څومره ښکلې شاعري دې په کښې راغونډه کړې ده.  واه څومره شاهکار نظمونه دې پکښې ليکلي دي. غزلې هم ډېرې شاندارې دی. شوق صېب مخکښې ليکي چې کله ما دا واؤرېدل نود سر او غوږونو نه مې شنه لوخړه پورته شوه او په ډېر قهرجن انداز کښې مې ورته وکتل .
ځکه چې اوه ګامه مزل کښې نظمونه د کومې راغلل ؟ دغه کتاب زما شعري مجموعه نۀ بلکه سفر نامه ده . 
زماد غصې ، غم او الم دغه ګریه لا جاري وه، چې زما کورودانې ورو غوندې زما وجود وخوځولو چې پاسه کۀ ويښ ئې د سحر مونځ درنه قضا کېږي.
کاجی
کۀ چا کاکا جي المعروف کاجي نۀ وي ليدلې نو يو ځل خو دې ئې خدائې پاک دا اپوټا انسان چې بنګليان ورته مصيبت خان وائي وروښائي! 
لنډے مندرے ،غټ پټ، چاټۍ خېټه، لکه چې د اوبو چاټې ورپورې چا تړلې وي ،غټ څټ چې درې څلور خو پکښې موړې هم دي، لنډه ګيره پړسېدلے مخ د ګيرې رنګ ئې په کلي کښې تک تور او په پردېس کښې تک سپين وي ، په سر باندې د وېښتانو د غمه فارغ يعني مکمل فارغ البال دے ، تقريبا هر شل سېکنډه وروستو يو اهن اهن بې ضرره قسم ټوخې ئې د مرۍ نه راووځي تۀ به وائې چې څۀ ئې مرۍ کښې انختي دي او هغه د بهر راويستلو په کوشش کښې د تېرو څلوېښتو کالو راسې په هڅه دے.  خو برې ئې پرې ونۀ موندو 
ډېر کوشش ئې وکړو او دومره سوچ ئې پرې وکړو او لا په دې سوچونو کښې اړم دے چې اخر هغه به کومه ورځ وي چې دې اهن اهن له هغه څۀ دوائي يا ټوټکه پخپله ايجاد کړي چې په دې ټوخي قابو و مومي، او د خېرالناس کار هم روان وشي کله د اوږ‎ې پلي وریتۀ کړ‎ي او خوري ئې کله د پېټرولئیم جلۍ باندې ګوته غوړ‎ه کړ‎ي او حلق کښې ننباسي لکه ماشوم له څوک ژبۍ ماتوي۔
ډاکټر يا طبيب خو کاجي نۀ مني د خلقو مشورې کاجي په يو غوږ اوري په بل ئې اوباسي. پخپله ئې هر قسم کوشش کړے دے د پېرانو، مرشدانو په حکم شپه ورځ بوخت وي، په خوب کښې ورته وېنا کېږي او په کومه ورځ چې ورته اووئيل شي چې نن به دا سبزي نۀ خورې نو بيا ورله ګوتې هم نۀ وړي البته د غوښې د نۀ خوړلو الهام ورته نۀ دې شوې. 
د پېرانو او خپلو خوبونو په عقيده کښې داسې تړلې او راګېر دے چې ګويا هر کار هم د دوي له سوبه کېږي او دا مونږ تاسو خو هسې چټي خدائې پاک پېدا کړي يُو . نۀ د چا د ښې يُو او نۀ د چا د بدو!!! 
کاجــي چې کله ماشوم وۀ نو د هغۀ پلار د دشمنۍ او په وطن کښې د سختې یخنۍ او واؤرو له کبله د خپل پلرني ټاټوبي نه به اکثر داسې د امن ځائيګوټي ته کډه کوله، کاجي ئې هم کله د تيراه په يوه علاقه او کله په بله علاقه رالوئے کړے دے، لهذا دا وئيل به مناسب وي چې د کاجي 
په جسماني جوړښت کښې د هر ګهاټ، لختي، ولې اوبۀ په بې کچه مقدار کښې شاملې شوي دي. 
يعني د کاجي په جسماني خاؤره کښې د هرګودر ،لختي ،ولې ،توئي کوهي د اوبو وتره شته بلکه د روانو اوبو سره سره د سخا ډندونو اوبۀ ئې په دومره مقدار کښې څښلي دي چې په بدن ئې لکه د شمشتۍ (مګهر مچ) يو قسم جراثيم هم اثر نۀ کوي.  ما ته ياد شي چې کاجي کله ماشوم وۀ نو مکمل شېطان د دۀ په جوڅه کښې حلول شوې وۀ

داسې ورانکاري به نۀ وه چې د کاجي له لاسه به نۀ کېدله د کاجي د پلار او وروڼو کور د توئي په غاړه د لوړ کمر په نيمائي سر په يوه ګاره نما موډيفائيډ قسم کوټنۍ کښې وۀ خو چې کله به ماښام شۀ نو د کاجي شېطان به ايکټيويټد شۀ نو بس کاجي به په کور کښې د جارګي لوښي، يا د کور د نورو غـړو څپلۍ د کمر نه کوزې تقريبا ۱۰۰ ګزه د لاندې ارتاؤ کړے ....کاجي به د څلور پينځو وروڼو او مور پلار دَ لاسه ښۀ وهل وخوړل خو کار خو به شوې وۀ. 
د شپې بيا نو د چا پلار به دا شيان سل ګزه لاندې د کمر له وېخه راخېژولي شول سحر وختي به ئې پلار لاندې کوز شۀ او هغه لوښي به چې يو نيم د ماتېدو نه بچ شوي وو هغه به ئې راټول کړل او پاس به ئې راوخېژول، کاجي به د سحر يو ځل بيا ښۀ وهل وخوړل او کله کله به ئې په ستنې پورې تړل هم په نصېب کښي وۀ خو د دې سره به هغه نور هم وران شۀ او د شرم دا پوستکې به ئې کوز ګزار کړو او نور به د دې نه زيات وراني ته چمتو شۀ بيا چې کله دَ کاجي کورنۍ د تيراه نه کجهورۍ ته راکوزه شوه او د پېښور سره نزدے باړه کښې اباد شول نو کاجي د پاره دا نوې دنيا وه دغه وخت کاجي په وړومبي ځل موټر، ټرېکټر، او ګاډي وليدل. بس د کاجي مشغوله بدله شوه، ټوله ورځ به ئې د پتيلې سر يا د روټۍ شکور د دواړو لاسونو په مينځ کښې سټئېرينګ کړې وؤ او په داسې شخ کښې به د بررربببببرر سره تېر شۀ چې څو ځله خو به د خلقو په کاجي لکه د پيري ګمان کېدو چې په سېکنډونو کښې به ئې درې څلور سوه ګزه فاصله وهلې وه، هغه زمانه کښې د کاجي دوي په وطن کښې د تېزې منډې د اهميت نه څوک خبر نۀ وۀ ګني نن به کاجي يو بهترين رئيټارډ اتهيليټ وۀ، او په منډو يعني رېس کښې به ئې مېډلونه راؤړي وو د دې ګاډي چلولو په شوق کښې کاجي ډېر وهل د خپلې مور او پلار نه خوړلي وو ځکه چې څو څو ځله کاجي به چې اېکسيډنټ وکړو نو مخامخ جنګېدلي کس به يا غاښ مات وۀ يا به ئې په پښتۍ يا د لاس هډوکي به ئې کرېک شوې وو کله کله به د سزا په طور ترې هغه شکور يا د پتيلې سر مخالف جنګېدلي کس ضبط کړل نو په کور کښې خو دا څيزونه دومره نۀ وو چې ګويا چا ته به د شکور يا د پتيلې د سر کمې نۀ محسوسېدۀ نو بس کاجي به د مور پلار او مشرانو وروڼو نه هره ورځ تقريباً وهل خوړل چې د کاجي صحت به ورسره نور هم ښۀ کېدو.  او نۀ صرف صحت بلکه د شرم کټۍ ئې ھم ښۀ په توانېدو شۀ۔ چې د دولس دریالس کالو شۀ نو د ګاډی شوق ئې انتها ته ورسېدۀ او محمد خان کاکا په ټرېکټر ئې داسې چل زده کړو چې پښه به ئې کلچ برېک ته نۀ رسېدۀ ولې بیا به ئې ھم په منټونو کښې جرېب پټې په بل مخ واړولو، محمد کاکا به ورتۀ وئیل تۀ به ما یوه ورځ سوال ته کېښنوې چې داسې ټرېکټر چلوې۔ خېر تعلیم خو ترې په پنځم کښې  پاتې شۀ خو د ډرائیورۍ شوق لا په زیاتېدو شۀ۔ محمد کاکا ھم خوشاله په دې وۀ چې چرسو ئې دماغ او وجود نرې نروچکې کړې وۀ ډېر د کار نۀ وۀ بس کاجی به ټوله ورځ زمونږ خپلو خپلوانو خواو شا چم ګاونډ پټو کښې  ایووه او تھرېشر دَ تنخا نه بغېر په تېل صابون مفت فی سبیل الله کوو۔ مور عاجزه ئې کۀ یو طرف ته پرې  خوشاله وه چې د کلی کشران مشران ترې په امان شوی وو بل طرف ته ئې د تعلیم او مستقبل غم وۀ چې د دۀ نه به لا څۀ جوړېږي؟ خېر کاجی چې لګ نور رالوے شۀ نو ټوپک ته ئې خیال شۀ۔۔ د کلی مفرورانو سره به ښکته پېښور ته کوز شۀ پولیس به ئې ھېڅ بې ھېڅه ډزول۔۔ مفروران په قبائیلی علاقو کښې څۀ نشی کولې خو نان نفقه او کله کله د دشمن تنګولو د پاره خپلې علاقے ته کوزېدل  کله کله به په پولیسو واؤختل نو ھغوئی ژوندی ځان چرته ورکول غوښتل ځکه چې د پھانسۍ او عمر قېد یره د پولیسو وھل ټکول ئې مقدر وو نو ھغوي به سخته انخته کوله او ځان به ئې قبائیلی علاقے ته په څۀ نه څۀ ډول رابره کړو خو کاجی به مفتو کښې  دا د ډز ډوز خوند اخستو ۔
نۀ کېس نۀ جنګ  بس د ھغوي سره به ئې خپل د جنګ مشق او تېر اندازی کوله۔ پلار او ورڼو به منع کولو خو د ھغۀ غوږ‎ونه د اورېدو د صلاحیت نه محرومه وو۔
روزانه به  د پلار او وروڼو سره په جنګ وۀ اخېر وادۀ ئې ورته وکړو اوس کاجی لګ بدل شۀ خو د کور په ونډه کښې  ئې حصه میصه نۀ اخسته پلار د خپل کلی په سکول کښې  نائیب قاصد بھرتی کړو ھغلته به صرف دې د پاره تلو چې استاذان تنګ کړی ھغوي ترې پوزې له راغلل او سوال ئې ورته وکړو چې ستا ډیوټي به مونږ کوو خو تۀ سکول له مۀ راځه ۔ کور کښې  ئې ھم د خپلې کمرې تر حده ځان له د سهولت څيزونه راؤړل خو نور کور ته ئې ملا ماته وه۔ کاجی اوس ښۀ ځوان شوے وۀ د ھغۀ سره په اسانه جنګ وھنه ټکونه خپل پردو نشو کولې بھرینی خلقو ئې د  پلار احترام کوۀ وروڼو سره به چې ونښته نو ورپسې  به ئې فوراً پین ډزے راوخستو د چا دادا به کاجی راټینګ کړے وۀ اخر مشر ورور ورته د عربو وېزه وکړه دلته چې عربو ته راغلو نو د عربو دنیا خو بدله وه۔۔خوراک سخاک بود و باش قانون او ژبه ھر شے مختلف او بدل وۀ نو کاجی هم چې دا رنګ ولیدو نو ورو ئی په طبیعت کښې  بدلون راتلل شروع شۀ۔ کاجی به رېګولر کار ته تلو په کار کښې  خو سختی وی خو د دۀ خو ډرائیوری د مخکښی نه زده وه نو د سائیټ وړوکے ډمپر ئې ورته مخکښې کړو ۔ ډمپر خو دومره زور نۀ وی دوه درې ځله ئې واړوۀ راواړۀ خو اخر ئې ھم د ګاډی لائیسنس تر لاسه کړو اوس کاجی سرټیفائیډ ډرائیور شوې وۀ۔ د کاجی مشکل دا وو چې یوه ژبه ھم نۀ ورتله چې کله کله به ئې بنګلیانو سره انخته راغله او کاجی به ورته ګلابی پښتو مکس اردو وئیله نو ھغوئی به ورته وئیلمصیبت خان پشتو میں  سمجھاؤ تمہارا ہندی بھاشہ ہم نہیں سمجھتا ہے نا۔ ھم دغه حال ئې د عربۍ وۀ۔ یو د صوابۍ تور سکڼ۔ تړ‎تړ‎ې ھلک ورسره ھلېپر وۀ
داسې غصه ناک چې توبه توبه  کاجی له به ئې چېړ‎لو مزه ورکوله ھغۀ به ورته د غصې نه شین پین شۀ یوه د اوښ په شان برړ‎انګه به ئې اووھله اکثر به ترې  په نیمه  لاره کښې کوز شۀ بیا به عاجز پېدل را روان وۀ یا بل چا به ګاډی کښې راسور کړ‎ې وۀ۔ یوه ورځ ما چې په وړ‎ومبی ځل ولیدو نو ما وئیل جوړ‎ سواډانې یا صومالے دے ورسره مې په عربۍ ژبه کښې شروع وکړ‎ه ھغۀ لاس داسې تاؤ کړ‎و چې ګویا نه پوھیږ‎م  او مخ ئې بل طرف ته واړ‎وۀ۔ ما ته کاجی وئیل دا په پښتنو کښې صومالے  دے۔ پښتو ورسره وایه دا اورېدل وۀ ھلک پاسېدو او په یو ټوپ د پېک اپ ګاډي نه کوز شۀ چاخ چاخ د دېرې په لور روان شۀ زۀ د معاملې په نزاکت ورسېدم چې کار خراب شۀ۔ فوراً مې ورپسې منډه کړ‎ل  سړ‎ې مې راټینګ کړ‎و چې نېک بخته ټوقې درسره کوی په ټوقو ھم نۀ پوھېږې۔ دې بیا شین  شۀ د پاسه ئې پرې ژبه ھم ونختله۔
ماما د دۀ یوه ورځ خو نۀ ده ھره ورځ مې تنګوی کاجي ورته خندل او  سړ‎ې نور ھم غصه کېدۀ خو چار ئې ښۀ زما خاطر ئې کوۀ۔
کاجی څو کاله د سائیټ ډرائیوری وکړه بیا پرې خدائې مهربان شۀ د دې کمپنۍ د مالک تر ټولو زړه لائبرېرۍ او پرنټېنګ پرېس وۀ ۔کاجی ئې ھغې ته بدل کړ‎و او تر ۷ دسمبر ۲۰۱۶ تر ریټائیرډ کېدلو پورې  ئې ھم په یوه کمپنۍ کښې  پوره دېرش کاله ډیوټی وکړ‎ه۔
کاجي ډېر د عجیبه طبیعت سړ‎ې دے چې څۀ ورته زړۀ وائی ھم ھغه کوی اګر چې د عربو ته راتګ نه وروستو ډېر بدل شوې دے۔ د مونځ اودس روژو تراوو پابند دے کار ډیوټۍ کښې نمبر ون دے کله ئې بې وخته چھټۍ نۀ وه کړ‎ې نۀ ئې د ډیوټۍ په وخت کښې خپل ذاتی کار ته چھټۍ کړ‎ې نه حرام څيزونه ئې کور ته یا بل چا یار دوست له راوړ‎ی دی خو د خوش مزاجۍ او ټوقو ټقالو نه تر نن پوری نۀ منع کېږ‎ی چې څوک ئې غم ښادۍ له بوځی نو ھم دې پکښې خپلې ورانې ویجاړ‎ې لطیفې وائي اکثر لطیفه په مينځ کښې ترې ھېره شی ۔ یو ځل زمونږ یوه مشاعره کښې ملګرو کلامونه اووئیل کاجی ھم ناست وۀ وئیل زۀ درته یوه لطیفه وایم کومه چې دۀ ته ما یوه ورځ مخکښې اورولې وه۔ ټول مجلس ورته متوجه وۀ ما وئیل خدایه خېر چرته ونۀ خوئېږي ھم ھغه کار وشۀ کاجی نه مينځ کښې لطیفه ھېره شوه چې دوه درې ځله  ئې واړ‎وله راواړ‎وله نو کاجی ماته متوجه شۀ چې مخکښې څۀ آووایم زۀ ورته د اوّل نۀ غصه ووم ما په بې ساختګۍ سره اووئیل چې والله کۀ ئې درته اووښایم تاته چا وئیلی وۀ چې لطیفه وایه دا اورېدل وو او د خلقو یوه بړ‎اکا شوه شاعران او اورېدونکي د خندا نه لوټ پوټ شول زما ملګرو ته کاجی معلوم وۀ چې دې ټوقی دے ۔خو په وړ‎ومبی ځل ئې بد بد راګېر کړ‎و نور کله به کاجی د شاعرانو په شعر پسې ھجې ګوئی کوله نن پخپله ګېر شوې وۀ۔ امت بنګش دې الله وبخی ۔ ھغه یوه ورځ خپل غزل وئیلو چې مطلع ئې اووئیله چې څۀ دا رنګ وه۔
خیال مې داسې ستا په خیال پورې آ نخلی
لکه خټه په دېوال پورې انخلی

کاجی ورته اووئیل امت صېب نن صبا خو د سیمټو دېوالونه خلق جوړ‎وی او د خټې نه ډېر پاخۀ وی۔ امت دې الله پاک وبخي ورته شین په خندا شۀ۔ وئیل خبره دې سمه ده خو زمونږ‎ د کلي بانډو زیاتره کورونه اوس ھم د خټو دي۔ کاجی ورته بیا ګویا شۀ وئیل ته ګوره د افریدی صېب یو شعر دے چې وائی 
تۀ لاړ‎ې خوند لاړ‎و
تاسره ژوند لاړ‎و
فېروز تنها پاتې شۀ
یار ئې څرګند لاړ‎و
کاجی پکښې خپله قافیه ورزیاته کړ‎ه چې
خلق جانګو کښې لاړ‎ل
فېروز بربنډ لاړو

یره خو کاجی ته مې څۀ وئیلی وې د خلقو خندا نۀ ودرېدله۔ کاجی به اکثر د خلقو غاښونه ھم دمول۔ اکثر به د جمعې په ورځ د خلقو دېرو ته تلو او ھر چاته به ئې وئیل چې د پير صېب نه مې زورره دغاښ درد د دم اجازه اخستې ده فی سبیل الله ئې درته په شرط دموم چې دغاښ درد دې جوړ‎ نۀ شۀ بیا زۀ زمه وار یم۔ ماته چې پته ولګېده سخت مې ورټلو  خو کاجی د منع کېدلو نۀ وۀ آخر چې دې لږ‎ ستړ‎ې شۀ نو بیا به خلق ورته راتلل نور خو څۀ کړ‎ې د تبلیغی جماعت یو امیر صېب چې اوس وفات دے الله ئې وبخښه ډېر ښۀ انسان وۀ ھغۀ به ھم د جمعې په سحر د کور جرس واھلو د جمعې په ورځ خلق لږ‎ ناوخت راپاسی چې د چھټۍ ورځ وی ۔ ھلکان چرته پاسېدل ۔مجبوراً به زۀ ورپاسېدم۔ چې ور به مې خلاص کړ‎و امیر صېب به د دوه درې کسانو سره ولاړ‎ وۀ امیر صېب خېر شه۔ یره د دوئی په غاښونو کښې درد وؤ ما وئیل چې کاجی ئې ورله دم کړ‎ی ماته به ئې ھم یو ځل بیا دم کړی۔
یا خدایه پاکه۔۔۔ دا څۀ په مصېبت واوړ‎ېدم۔ کاجی مې د بھر نه منع کولو اوس ئې راته  کور ته ھم مصيبت راوړ‎و۔ ما یوه ورځ امیر صېب ته اووئیل چې دۀ له خو سم مونځ ھم نۀ ورځی نۀ ئې قرآن شریف وئیلی دے دا تاسو د دۀ په دم څنګه ښۀ کېږئ۔ وئیل ئې قسم دې چې روغ جوړ‎ شوم په دم ئې۔ یا پاکه ربه۔ د کاجی د دمونو پیرانو عېب عالم قیصې ډېرې اوږ‎دې دي خو د خوراک سخاک قیصې ئې ھم ډېرې مشهورې دی۔ کاجی وائی چې ما د شوقدر شپه لیدلې وه ما الله پاک ته خواست کړ‎ې وۀ چې په ګېډه مې موړ‎ ساته او تاسو به یقین نۀ کوئی چې کوم ځاے کښې ښۀ خوراک وی کاجی پرې حاضرېږ‎ی ۔ خو د کاجی تر ټولو خراب عادت دا دے چې کۀ ھر څومره ډوډۍ ئې خوړ‎لې وی خو کۀ په غوښو ورپېښ شی نو بیا د ټینګېدو نۀ وی۔ د کاجی د دې د پاره خپله نظریه ده۔ کاجی وائی چې په خېټه کښې د ھر شی خپل ځاې وی۔
د اوبو خپل ځاې دے د سبزۍ خپل لېن دے او دغه شان د غوښې خپله خانه ده۔ د کاجی د خوراک  په نظریه کښې دا شِق ھم موجود دے چې په مړ‎ه خېټه مړ‎ شې نو مړ‎ نۀ ئې۔ چې اوږ‎ې تږ‎ې مړ‎ شې نو مودې مودې به دې خلق یادوی چې غریب تشې کولمې ګور ته لاړ‎و۔
بله د کاجی غټه خامی دا ده چې دې د خپلې خېټې د تجربې په بنا دا وائی چې فلانې شې یخ۔ دے فلانې ګرم دے۔ مالټه ښۀ په شوق خوری، کینو سنګتره نۀ خوری وائی دا مې ګېس جوړ‎وی۔ دبېنګنو بھرته نۀ خوری۔ اوږ‎ه خوری پیاز نۀ خوری وائی چې د دی نه سر ته نسخان (نقصان )رسی۔ ھر قسم بیمارو نه پاک دے بس ۲۰۰ ئی پاسینې بلډ پرېشر وی۔ وازدې۔ چربی خېټه سر درد د جوړ‎ونو درد ګنجی توب نه علاوه نور ښۀ ھشاش بشاش ګرځی۔ زما په مسافرۍ کښې پنځه دېرش کاله وشو۔کاجی راسره تقریبا دېرش کاله یو ځائے تېر کړ‎ل اوس رانه خپلو بچو ته خپل وطن ته تلې دے زۀ لا مسافر یم  ۔ الله دې ورله ډېر ژوند ورکړ‎ی زړۀ مې پرې خوږېږي آخر کاجی څوک بل څوک خو نۀ دے زما د بچو کاجی او زما سکنے ورور جانس خان دے چې د ورور نه زیات زما یار دے۔
ارواښاد مهرونېش صدیقی
د پښتنو ستره خوبی دا ده چې کۀ دوئی ته موقع په لاس ورشی نو دا بیا چې په ھر ھېواد یا ھر ځائے کښې وی د خپلو صلاحیتونو په بنیاد  په خپل کار او ھنر کښې کمال ته ځان رسوی۔
د پښتنو استقامت او د خپل کار سره اخلاص دوی ته د مشرانې تاج ورپسر وی۔
د قائیدانه او سیمابی فطرت مالک ارواښاد مهرونېش خان صدیقی صېب څوک چې په سوات بلو ګرام کښې پېدا شوې وۀ او  ھم ھغلته د بلو ګرام په ادیره کښې په ابدی خوب ویدۀ دے، ھم له دغه تکړ‎ه پښتنو ډلې یو شخصیت  وۀ۔
خوږ‎ مشر او سپیځلې شخصیت خدائې بخښلې مشر مهرونېش خان صدیقی صېب د بې کچه مینې خلوص او نۀ ستړېکېدونکے حوصلې مالک، نوم، کار او زیار نن  د پردی ھېواد قطر په شفق لکه د نمر ښکاره دے۔
د ارواښاد کرلی او نال شوی بوټی اوس لوئے شوی دی او مېوه دارې  او  بار دارې ونې ترې جوړ‎ې شوی دی۔
د دوی د لګولی ادبي باغ د ګلونو خوشبو اوس د قطر د سرحد ونو وتلې دے د دنیا تر لرې لرې منطقو او په سیمو خوره شوې ده۔ د دې باغ د ښائیست او ښکلا ليدو او خبر اخستو له پاره د وطن سترې او درنې ادبی سټې او شخصیات ھم وخت په وخت رادرومی۔ د باچا خان پوھنتون د پښتو څانګې پخوانې مشر ښاغلے ډاکټر محمد زبېر حسرت صېب د دې ادبی زیار او کار محفوظ کولو په خاطر د خپل پوھنتون یو زیرک شاګرد ښاغلې ثنا الله خان صېب راولېږ‎لو او د اېم فل تھیسز ئې پرې ولیکلو۔
د ارواښاد مهرونېش خان صدیقی صېب سره چې څومره وخت مونږ‎ د قطر ملګرو اړ‎ولې دے د ھغې خوندورې خاطرې دی چې زۀ ئې نن په دغه ادبی خاکه کښې د  راؤړ‎لو کوشش کوم۔
صدیقی صېب قطر ته داومې  لسیزې په پئیل کښې راغلې وۀ۔ د پېدائش نېټه ئې راته معلومه نۀ ده خو د ۱۹۴۰ نه پس له به پېدا شوې وۀ۔
لسم جماعت تعلیم ئې په پېښور کښې حاصل کړ‎ې وۀ او د کمپوډر ډېپلومه ئې ھم اخستې وه ۔
په ابتدا کښې ئې د کار او روزګار معلومات نشته خو زمونږ‎ د راتګ نه وړ‎اندې ئې څۀ موده د بالغانو د پاره سکول پرانستلې وۀ۔ ورسره ئې د تنور کار  ھم شروع کړ‎ې وۀ۔ څلور زامن ئې وو دوه ئې د عربۍ په سکول کښې اچولی وو او دوه ئې په پاکستانی سکول کښې د لوڼو سره  په سبق کېنولی وو۔
په خپله ئې د قطر په سرکاری لائېبرېرۍ کښې ځان له کار کتلې وۀ او د انګریزۍ ژبې ټائیپینګ کار به ئې کولو۔
کار خو به دومره خاص نۀ وۀ خو صدیقی صېب به ټوله ورځ  د پښتو ادبې ټولنې د پاره کله سرټیفیکېټونه جوړ‎ول کله به ئې د تاریخ د کتاب  لیکلو د پاره مضامین جمع کول یا  به ئې ټوله ورځ د یارانو  دوستانو سره په سرکاری ټېلېفون خبری کولی۔
په قطر کښې ھسې ھم د زمکې یا لېن لائین ټېلېفون مفت دے کۀ فون چاته کوې او کۀ نه ئې کوې  البته د میاشتې کرایه به لنډوې۔
مونږ‎ چې قطر ته  په اکتوبر ۱۹۸۴ کښې راغلو نو صدیقی صېب په ډېر زور شور سره د پښتو ادبي ټولنې جوړ‎ولو کښې د نورو ملګرو سره بوخت وۀ ۔
ھر ځائے ته به ئې ځان رسولو ، ملګري شاعران به ئې خپل بېټک ته راغونډول۔
او مشاعرې او ادبی مجالس ئې پئیل کړ‎ی وو ۔ د ټولنې د وړ‎ومبی بانی صدر اعزاز ھم صدیقی صېب ته حاصل دے او دې خبره کښې ھېڅ شک نشته چې کۀ د صدیقی صېب وجود په قطر کښې نۀ وے نو پاک پښتو ادبی ټولنه دوحه قطر به دومره پخوا نۀ وه جوړ‎ه شوے۔
د صدیقی صېب سیمابی فطرت داسې وۀ چې په ھر کار کښې به ئې غوښتل چې پئیل ئې ھم دې پخپله وکړ‎ی۔ ھم دغه وجه وه چې صدیقی صېب به اجتماعی کارونو کښې تر ټولو وړ‎اندې وۀ۔کۀ څوک وزیر به راغلو نو صدیقی صېب به د ھغۀ پراګرام ته ځان رسولې وۀ۔
ھغۀ به تقریر بس کړ‎ې نۀ وۀ چې صدیقی صېب به پاسېدلې وۀ او د ھغۀ نه به ئې د خپلې سیمې د پاره څۀ نه څۀ مطالبه کړ‎ې وه۔
زۀ کله کله سوچ کوم چې ھغه وخت چې لا د ګېس پائپونه په پېښور کښې ھم نۀ وو غزېدلی، صدیقی صېب به د راغلی وزیر موصوف یا سرکاری اعلیٰ چارواکی نه د سوات د پاره د ګېس، بجلۍ ، اوبو او روډونو غوښتنې کولې۔ نو کېدې شی چې د سوات په وسائیلو راوړ‎لو کښې د صدیقی صېب  مرحوم برخه وی۔
په ھره اردو مشاعره کښې به صدیقی صېب بطور تبرک نۀ  یوازې به نفس نفیس حاضر وۀ۔ بلکه د اردو کلام به ئې ھم په برګه بروګه اردو کښې ارشادکولو۔
غالباً په ۱۹۸۸ء یا ۸۹ کښې د پښتو ادبې ټولنې ملګرو ته چانس په لاس ورغلو چې د پښتو اردو مشهور شاعر ارواښاد پرېشان خټک صېب په اعزاز کښې یوه مشاعره وکړ‎ی ۔ پرېشان خټک دغه وخت کښې د اکادمی ادبیات چئیرمېن وۀ۔ د اردو  یو تنظیم پاک یوتھ سوسائیټی په بلنه دوحه قطر ته راغلې وۀ ۔
زۀ، حسېن احمد صادق، حاجی منیر خان اورکزے سابقه ایم این اے او صدیقی صېب د اردو دانو ملګرو سره په ائیر پورټ ورته ولاړ‎ وو۔ پرېشان خټک صېب چې د ائیرپورټ نه را بھر شۀ نو نیوی بلیو سفاری سوټ کښې ډېر ښائسته ښکارېدو۔ تر ھوټل مو ورسولو۔ مونږ‎ ملګری ډېر خوشاله وو چې خپل ادبی مشر سره د چا علمیت  چې په اردو دانو ھم ښکاره وۀ ملاقاتونه وشول۔
سحر د وخته ټول ملګری ھوټل شیزان ته  رسېدلې وو، د خپلې ټولنې د پاره مو ترې وخت وغوښتلو ډېر خوشاله شۀ چې تاسو په پردی وطن کښې ھم د علم او ادب شمع بله کړ‎ې ده۔ د ټولنې په پروګرام کښې ئې د شمولیت په ډېره مینه اظهار وکړ‎و۔ د اردو دانو ملګرو په اجازت مو ورته د حاجی منیر صېب په لویه دېره کښې مشاعره ترتیب کړ‎ه۔
ماښام مو پرېشان خټک صېب دېرې ته راوستو د سفارتخانے افسران مو ھم راغوښتی وو۔ پرېشان خټک صېب د پښتنو په دېره کښې ډېر خوشاله وۀ ھغۀ په وړ‎ومبی ځل د ھېواد نه بھر په دومره ګڼ شمېر کښې پښتانۀ لیدلی وو۔
د ډوډۍ نه پس مو د مشاعرۍ ابتدا وکړ‎ه کمونټی لېبر اتاشی محمد زاھد بنوری صېب مو د مشاعرې صدر وټاکلو۔ مشر مېلمه پرېشان خټک صېب په سټېج باندې تشریف کېښودۀ۔ د پروګرام آغاز ما وکړ‎و، مېلمنو ته مې ستړ‎ی مۀ شي وکړ‎ل۔ او د باقاعده آغاز د پاره مې د ټولنې مشر سېکتر حسېن احمد صادق صېب ته بلنه ورکړ‎ه۔
صادق صېب د ابتدائی خبرو نه پس د ټولنې صدر مهرونېش خان صدیقی صېب مرحوم ته د رسمی ستړ‎ی مۀ شي د پاره بلنه ورکړ‎ه۔ صدیقی صېب په دغه ورځ په سوټ کښې راغلې وۀ۔ دلته ھم صدیقی صېب د منفرد راتللو په تلوسه کښې په خپله خوښه په کوټ پېنټ سوټ کښې راغلې وۀ او حقیقت ھم دا وۀ چې صدیقی صېب په مونږ‎ ټولو کښې دغه وخت په سرکاری او سمه وظیفه کار کولو۔
نو د خپل رُعب برقرار ساتلو ھڅه ئې کوله۔ خو پښتونواله وه نو ټول خلق په پښتنو جامو کښې راغلې وۀ۔ د سفارت خانے د سټاف د یو کس دوه نه علاوه پرېشان خټک صېب په خپل سفاری سوټ کښې راغلې وۀ۔
صدیقی صېب د خپل خجالت پټولو په خاطر د کوټ استرې داسې وازې ونیولې او و ئې فرمائیل چې زما پښتنو وروڼو ۔ له اوّل خو زۀ ستاسو نه معافی غواړ‎م چې د دفتر نه نېغ دلته تاسو ته راغلې یم نو ماته موقع په لاس رانغله چې د انګریز انو دا جامې مې ویستلې وې او تاسو ته د پښتنو په جامه کښې راغلې وے۔ دا څۀ د پښتنو لباس خو نۀ دے سړ‎ے پکښې لغړ‎ سوغړ‎ ښکاری۔ خو څۀ وکړ‎مه زما مجبوری وه۔ صدیقی صېب د پتلون او کوټ په سپکولو کښې مسلسل لګیا وۀ او دا ترې ھېر وۀ چې په سټېج ناست مشر مېلمه مرحوم پرېشان خټک صېب په خپل مخصوص سفاری سوټ کښې ناست دے ۔ غوږ‎ کښې ورته د سټېج سېکتر ور یاد کړ‎ل چې نېک بخته د خپل ځان په دفاع کښې د مېلمانۀ دې عزته کړ‎ل چې دا ئې واؤرېدل نو بېخی وبوږ‎نېدۀ او سم دستی ئې اووئیل چې اله دا ما څه اووئیل۔ په ډېر عجلت کښې ترې ھر څۀ خطا شول۔ کاپی ئې راواخسته او فوراً ئې خپل رومانی غزل شروع کړ‎و چې د صدیقی صېب غزل ته به مونږ‎ ځوانان ډېر خوشالېدو چې په خپله تقریباً د پنځوسو کالو وۀ خو غزل به ئې د شپاړ‎س کلنو د پاره وئیلو۔ د غزل مطلع وه
تا شونډې راله راکړ‎ے وې خوږ‎ې لکه د قندو
د ښکلو په تاریخ کښې دا ثمر نۀ پټېدو

د دې غزل فرمائش به اکثر ځلمو شاعرانو ترې ډېر کولو۔ ھغوی له به ئې د صدیقی صېب په خلۀ خوند ورکولو۔ شادی خان بنګش صېب به اکثر د دې غزل د پاره په مشاعره کښې اواز کولو۔
صدیقی صېب ھغه غزل بیا بيا ملګرو ته اووئیل چپ شئ صدیقی صېب اوس رومانی غزل وائی۔ بیا به ئې په خټ خټ وخندل۔ خلقو ته به ئې وئیل چې ځوانان تاسو ئې او زړ‎ۀ د صدیقی صېب ځوان دے۔ بیا یو وخت داسې ھم راغلو چې صدیقی صېب د زړۀ مریض شۀ او ډاکټرانو ورته پیس مشین د زړۀ د پاسه د څرمنې لاندې ولګولو۔
د دې مشاعرې په آخره کښې چې مشر مېلمه د صدیقی صېب په خبره کومه اوږ‎ده قیصه وکړ‎ه نو خلقو سترګې وغړېدې چې یو انسان په لباس نۀ پېژندلې کېږ‎ی بلکه په کردار او د خپلو معاشرتی اقدارو په بنیاد د ھغۀ پېژندګلي کېږ‎ی۔ د ھغې اوږ‎دې خطبې په تاثر کښې ما دا شعر بیا ډېر وروستو لیکلې وۀ۔
ھر سړ‎ې په خپل وطن باندې شناس دے
نۀ په زده کړ‎ه د زبان نۀ په لباس دے

صدیقی صېب  لکه د ډېرو خلقو په شان لږ‎ شان د نام نمود شوقین وۀ کله کله به ترې د نمبر ون راتلو په شوق کښې عجیبه کارونه کېدل چې بیا وروستو به ورته د پښېمانۍ سوب ګرځېدل لکه یو ځل په انګلستان کښې د پښتو کانفرنس وۀ صدیقی صېب ورسره اړ‎یکه ونیوله او په خپل خرڅ یو ځل برمنګھم او بل ځل جرمنی ته لاړ‎و خو چې راغلو نو پوره کال دوه به ئې په ھر محفل کښې د برمنګھم ذکر کولو۔حتیٰ چې د مړ‎ی دعا ته به لاړ‎و نو ھم د برمنګھم ذکر له به ئې څۀ بھانه جوړ‎ه کړ‎ه ۔ په دې ځنې خبرو به ترې بچي ھم خفه وو خو د احترام نه ئې غږ‎ نۀ کولو۔ اوّل اوّل کښې به ئې زامن پروګرامونو له راتلل خو بیا وروستو منع شول۔ چې کله ئې دریم بچے په یو اکسیډینټ کښې وفات شۀ نو په ھغې ډېر دردېدلې وۀ خدائې حاضر دے چې مونږ‎ ټول ډېر خفه وو ادریس لا زلموټې وۀ  چې خدائې خپل ځان ته وبللو۔
صدیقي صېب د ادریس مرحوم په دریمه عجیبه تمثیلی پروګرام ساز کړ‎ې وۀ۔ د احسان الله فاروقی صېب سره ئې غبرګه مرثیه لیکلې وه ۔ احسان الله خو د ترنم باچا وۀ خو صدیقی صېب ھم ورسره مرثیه په ترنم کښې تیاره کړ‎ې وه۔
یو شعر به احسان الله فاروقی صېب وئیلو بل به صدیقی صېب په ھم ھغه اھنګ کښې په ترنم کښې وئیلو۔ د صدیقی صېب د زړ‎ۀ د درده ھر سړ‎ے ډېر غمجن وۀ خو دا قسم کار په پښتنی معاشره کښې په وړ‎ومبی ځل ګمان کوم چې وشو۔ د بچې مرګ صدیقی صېب ډېر زورولې وۀ کال دوه کاله به ئې مسلسل یادو ولو۔ ادریس خان واقعی چې ډېر خوږ‎ او شریف بچې وۀ۔ په نهمه لسیزې په اوّل یا دويم کال د نېشنل عوامی پارټۍ ملګرو شاعرانو او نظریاتی ملګرو یو تنظیم جوړ‎ کړ‎و چې صدیقی صېب ته پته ولګېده نو  فوراً ورغلو او ورته ئې اووئیل چې لما نه غټ نشنلې به لا بل څوک وی ملګری مسافر د صدیقی صېب د تجربې نه خبر وو فوراً ئې چئیرمېن جوړ‎ کړ‎و ۔
صدیقی صېب دغه وخت د ټولنې ھم چئیرمېن وۀ ۔ څو میاشتې خو دا کار روان وۀ خو بیا مو ورته اووئیل چې صدیقی صېب د ټولنې آئین وائی چې په بل تنظیم کښې عهده به ھغه څوک نۀ قبلوی څوک چې په ټولنه کښې عهدېدار وی۔ صدیقی صېب په دې خبره خفه شۀ وئیل ئې چې زۀ ځان کښې دا قابلیت وینم چې دواړ‎ه تنظیمونه وچلوم۔
د ټولنې صدر پیر حضر جلیل ورسره بحث تود کړ‎و۔ ناڅاپه صدیقی صېب قلم او کاغذ راوویستو او خپله استعفیٰ ئې ولیکله۔
صدر صېب ھم بلا زورور جلالی باچا وۀ فوراً ئې د صدیقی صېب استعفیٰ قبوله کړ‎ه او صدیقی صېب ئې د ټولنې نه فارغ کړ‎و۔
صدیقی صېب دا نۀ ګڼله چې ګویا دوي به په رښتیا ما سره دا کار کوی۔ ډېر خفه شۀ ۔کال نیم پس د ملازمت نه ھم فارغ شۀ او بلو ګرام ته شفټ شۀ۔
ھغلته ئې ھم کار نیم پئیل کړ‎و خو کامیاب نۀ شۀ۔ د دوه زرم په نیمائې لسیزه کښې ئې د آخرت سفر اختیار کړ‎و۔ صدیقي صېب د ټولنې ژوندې روح وۀ ضروری خبره ده چې د ھغۀ خلا نه پوره کېده خامخا په ټولنه به اثر پرېوتو خو په څۀ چل ھنر مو کار روان وساتلو۔
د دۀ په دور کښې د صحرا ګلونه شعری تذکره او د صحرا کاروان تذکره دوه کتابونه د ملګرو  په کلامونو مشتملې تذکرې چاپ کړ‎ے۔
خپل کتابونه ئې چاپ ته تیار وو خو د بچو بې غورۍ د لاسه بې ځایه شول۔ متسفانه د دۀ د بچو نه د صدیقی صېب شعری او نثری اثار ضائع شوی دی ۔ البته مشر بچې اسماعیل یوسفزے صېب ئې شعری مجموعه ترتیب کړ‎ې ده او ګمان کوم چې زر به د چاپ د مرحلو راتېره شی۔
ملاله یوسفزۍ  د جينکو د تعليم علمبرداره!!!
ملاله يوسفزۍ د سياست د لارې د خپل اولس د خدمت اراده لري خو اوس محال هغه فقط د خپلې خاؤرې د جينکو د تعليم په اړه مبارزه کوي. په داسې حال کښې چې نن محال د تحصيص په دې دور کښې يو کس فقط په يوه اېجنډه کار وکړي نو تر کاميابۍ رسېږې، لکه چي متل دے چې په دوه کيشتيو پښه کيږدې نو په يوه کښې به هم ځائے نۀ شي، بلکه سيدها په سيند کښې به لاهو شې. 
زمونږ هم بائيد په دې خبره سر خلاص شي چې هغه نورو معاملو کښې ککړه نکړو ځکه چې ډېر خلق وائي چې ملاله د فلسطين په معامله ولې خاموشه ده نو د دې ځواب دا دے چې هغه نۀ سياسي رهبره ده، نۀ د يو هېواد مشره ده چې څۀ زور په چا راؤړي بلکه اوس هغه د يوې ريفارمر اصلاح کونکې په توګه رامخې ته شوې ده کۀ په سياست کښې هغه مونږ فلحال راکاږو نو د هغې دغه کار به متاثر شي. ځکه چې د علم خلاف څوک هم نۀ دي خو په جنګ جهګړو کښې د پرو جنبو د تهمت او ناوړه سياست له عمله يو څوک د نفرت باعث ګرځېدلې شي. قران کريم کښې اول ټکې د اقرا ولوله يعني د سبق وئيلو ذکر او په احاديثو کښې په هر مومن مسلمان نر او ښځه علم فرض کړې شوې دے هم دغه رقم نور مذهبونه هم د تعليم خلاف نۀ دي نۀ امريکه څوک د تعليم نه منع کوي نۀ روس، نه برطانيه، بلکه زمونږ کومک د علم او تعليم په معامله کښې کوي. بل خوا ملاله چې په کوم ځائې کښې د وېنا ضرورت وۀ هغلته هغې د خپلو خلقو د پاره کړې ده او څۀ نه څۀ ئې په مطالبه صدر اوبامه غور هم کړې وۀ حالانکه زمونږ سياسي رهبرانو او ملکي واکدارانو هم دا خبره نشوه کولې بلکه هغوئي ورته د پښتنو په کورونو د ډرون او مزائيلو غورځولو مطالبه کړې وه او اوس ئې هم کوي . 
نن کۀ پښتون پاتې دے نو لاعمل دے، بې علمي ده ګني د دنيا په اعليٰ نسلونو کښې ئې شمېر کېږې. اوس چې په لر او بر کښې د پښتون کوم حال دے هغه هر چا ته معلوم دے په مونږ نور خلق ولې واکمن دي ځکه چې هغوي د علم او هنر په کالو پټ دي مونږ سره د خپلو حقوقو غوښتلو څوک دي؟؟
زمونږ قوم ورک چا کړې دے ؟ او د چا سره خپل حساب کتاب څنګه او په کومه ژبه کولې شي؟ اول به د مټو په زور حق غوښتلې شۀ اوس د هنر او مشين د مخې د مټو زور هېڅ نۀ دے ګني تاسو وليدل چې په جنګ او جدل مونږ څومره تاوان وکړو خو يوه طياره چې راشي نو زمونږ د کلونو جوړې ابادۍ د سترګو په رپ کښې رېز مرېز کړي په سلګونو مړي مو وشي او هديرې مو د مړو د لاسه ډکې شوې.  زما خپل خيال دا دے چې مغرب د پښتون په دې وجه دښمن نۀ دے چې ګويا عالمي امن ته ګواښ دے ؟ يا پښتون اېټم بم لري، مزائيل لري، سمندري بېړۍ لري او په لکهونو ځواکونه لري بلکه کوم خلق چې عالمي امن ته ګواښ دي هغوئي د امريکې او مغرب بالادستۍ ته سلامي دي او د دنيا په مخ چې څومره اسلامي يا غېر اسلامي هېوادونه دي د امريکې خبره مني او هېڅ غږ نۀ کوي بل طرف ته ما او تا ته وائي چې پښتونه ستاسو ايمان او اسلام ته خطره ده او تکړه شه د جنګ باطوره دا د اسلام بېرغ به هم تاسو پورته کوي. زۀ او تۀ ور وړاندې کړې يو..بچي زۀ او ستاسو مرؤ کورونه زمونږ تاسو ورانيږي او په سر مو مزې نور خلق کوي.  پېغمبر اسلام د جهاد خبره کړې ده خو اول چې طاقت ئې نۀ لرلو نو هجرت ئې کړې وۀ. دا هجرت څۀ شې وۀ؟ په اصل کښې دا د وخت مصلحت وۀ . د ځان راغونډولو د پاره وخت پکار وۀ..  او د خلقو تعداد د وسلې او اسلحې راغونډول او معاش بندوبست کول وۀ.  چې کله وتوانېدل نو بيا ئې غزګانې وکړې .  امريکه او مغرب د نورو خلقو نه زيات ما او تا ښۀ پېژني زما او ستا ماضي هم ورته معلومه ده او نن هم. هغوي په افغانستان کښې اربونه ډالره خرڅ کړل، وداني ئې جوړه کړه او د افغاني کرنسۍ چې اغيارو به په يوه روپۍ يو صندوق افغانۍ کرنسي اخستې شوه اوس په يوه افغانۍ کرنسې يوې نيمې کلدارې روپۍ ته ورسېده...ملي اردو ئي ورته سازه کړه علمي پروسې ئې بشپړ کړه مرکزونه، مدرسې، سکولونه، شفاخانې ئي پرانستلې نو زۀ دا وايم چې تر څو مونږ په خپلو پښو نۀ يُو ودرېدلې ولې د نورو خلقو جنګونه دې مونږ وکړو؟ 
ولې خپل نسل تباه او برباد کړو ؟ ولې خپل نسل مفلوج وساتو ؟ او ولې خپل نسلونه جاهل وساتو؟ 
د دنيا په يو کونج کښې هم څوک د ځان نه زيات طاقتورو هېوادونو سره جنګ نۀ کوي او نۀ ئې څوک مخالفت کولې شي، نو زۀ او تۀ ئې ولې په تش لاس وکړو؟ د دنيا د جنګونو ټهېکه صرف پښتون اخستې ده؟
د هر څۀ نه وړاندې مونږ ته پکار دي چې مونږ علم حاصل کړو. خپلې جينکۍ او هلکان د علم په کالو مزين کړو. زمونږ په هېواد کښې زمونږ نسل چې علم او هنر ونۀ لري نو ما او تا ته به څوک حق راکوي، زۀ څنګه په هسپتال کښې ان پړه کس ډاکټر کېنوم او ډرائيور نه پائيلټ جوړ کړم. د څوکيدار نه څنګه انجنئير جوړ کړم؟ کله چې زمونږ بچي علم او هنر ولري نو کۀ څوک ئې د تعصب له مخه په خپل ملک کښې ځائې نۀ ورکوي نو په بېرون کښې هم هغه خپل ځان جوړولې شي. اوس د دنيا نه هسې هم ګلوبل وېلج جوړ دے او د علم او هنر خاوندان خلق په منتونو غواړي.
بيا دغه خلق په بېرون کښې زما او ستا حق د نړيوالو رسنئيو او مهذبه قومونو په فشار غوښتلې شي لکه په انګلستان کښې بنګاليانو خپل ملک د پاره دنيا راخبره کړه. چينيانو کارګرو خپل وطن د امريکې په پېسو اباد کړو. د هند، پاکستان او اېشيائي ملکونو کاريګران په بېرون کښې پېسه ګټي او وطن پرې ابادوي هم دغه رقم د علاقائي ژبو په خپلو هېوادونو کښې هېڅ ارزښت نۀ وۀ خو چې نړيوالو نشرياتي ادارو او رسنئيو ورله ځائې ورکړو نو مجبوراً اوس زمونږ ژبې ټېلې وېژنونه هم جوړ شول او رېډيو، اخبار هم راووتل. 
حالانکه اوس هم مونږ پښتنو له څوک د ټېلېوېژن او رېډيو لائيسن نۀ راکوي چې ګويا دا چرته راويښ نۀ شي او د خپل اولس شعور رابېدار نکړي يا په قامي او اجتماعي ګټو ئې پوهه نکړي..چې قام څومره منتشر وي هومره نور خلق ترې فائيدې اوچتوي.  تعليم په انسان کښي نظم راولي او د دنيا د سيال قامونو سره ئې سيالوي. 
د خپلو خبرو په پائې کښې به دا اووائيم چې مونږ له پکار دي چې کوم خلق په څۀ نه څۀ هنر تاسو ته فائيده درسولې شي پکار ده چې د هغو خلقو درنښت وشي او کار ئې وستائيلې شي. انشاالله اسلام ته هېڅ خطره نشته دا د الله دين دے او حفاظت به ئې الله سبحان وتعاليٰ کوي بس دومره همت پکار دے چې د دنيا په ضد نۀ بلکه په موافق اړخ ورسره تګ وکړو سرسيد احمد خان په هند کښې هم دغه کار پئيل کړې وۀ کوم چې اوس ملاله يوسفزۍ کوي. په سر سيد احمد خان هم خلقو د کافر، ملت خرڅ اؤ مرتد او فاسد فتوې لګولې وې او په ملاله ئې نن هم هغه خلق لګوي.
د سرسيد کار او زيار نن مسلمان لږ ډېر د علم طرف ته مائيل کړو ګني بې علمۍ خو ترې هند هسې هم تروړلې وۀ. د پښتون نه هر څۀ تروړل شوي دي اوس ئې نسل د ختمولو هڅې کېږې .پکار ده چې مونږ د داسې کسانو ملاتړ وکړو څوک چې زما او ستا بچي د تيارو نه راؤباسي او د رڼا طرف ته ئې بيائي، نن د ملالې اورېدلې شي زما او ستا څوک نۀ اوري . زمونږ دا نړيوال غږ بائيد چې نور هم زمونږ په ډاډ او ملاتړ مظبوط شي نۀ چې خاموش شي۔
ارواښاد ډاکټر محمد اعظم اعظم
څو کږې پګړۍ  د خاؤرې کړې اسمانه
ځکه نۀ ږدي علي خان په سر دستار کج

ارواښاد ډاکټر محمد اعظم اعظم نۀ يوازې د پښتونخوا او افغانستان په پښتنو کښې يو مقبول  او ممتاز شاعر او اديب وۀ بلکه هغه په اردو دان طبقه کښې  هم خپل پوخ شناخت لرلو. د دوئي د سحر انګېز شاعرۍ او ډرامې له کبله د هېواد نه بهر مېشت پښتنو هم د ارواښاد سره بې کچه مينه لرله . او تر څو چې د پښتو ژبې قدردانان وي د ارواښاد نوم به په ډېر احترام سره يادېږي.

اعظم صېب  پېدائشي نابغه  شاعر وۀ۔ ھغه کۀ په ژوند په ھر څومره لوړ‎و رتبو او چوکو پاتې وۀ خو د ھغۀ مزاج او طبیعت د خپلې خاؤرې د یو کلیوال سوچه پښتون په رنګ کښې رنګ وۀ د عام وګړ‎و په شان به ورته د پښتنو په محفلونو کښې ناستي خوند ورکولو۔ ھغه د ستار غږ‎ولو چل ھم زده کړ‎ې وۀ  او په ځوانۍ  کښې به ئې د خپلو یارانو دوستانو په محفلونو کښې غږ‎ولو ځکه  د سرونو په چل پوھېدو او چې د ھغۀ څومره غزلې ھم فنکارانو وئیلي دي په ھغې کښې د اعظم صېب د موسیقۍ سره د بلدتیا ھنر څرګند برېخي۔
اعظم صېب د خپل کھول  د پښتو په شاعرانو کښې خصوصاً په کوزه پښتونخوا کښې یو اعلیٰ  تعلیم یافته  شاعر او ادیب وۀ ۔
د  ھغۀ د ادب سره مینه، کمټمنټ  او وخت ورکول د پښتو ادب په  درنښت او ارزښت کښې بې کچه اضافه وکړ‎ه او په دې حواله پښتو ادب ته د ارواښاد اعظم صېب په تقليد کښې  د نورو اعليٰ تعليم يافته پښتو شاعرانو پام راګرځېدل هم د دوئي له برکته ګڼلي کېږې.
هر کله چې مونږ د ملک نه بهر د مشاعرو تابيا وکړه نو لما نه مخکښې د ټولنې  مشرانو  د دوبۍ، ابوظهبۍ او شارجه د شاعرانو په شموليت  د انټر ګلف مشاعره کړې وه. مونږ هم ورسره شريک وو. ستر محقق، اديب او شاعر رحيم شاه رحيم صېب هم صديقي صېب په خپله خرڅه راغوښتې وۀ په هغۀ پسې  وحيد ګل  وحيد  او شېرزمين ماهر ارواګانې ئې ښادې د ټولنې د ملګرو په خواهش او بلنه راغلي وو خو دروند پروګرام  د ارواښاد پرېشان خټک صېب وۀ۔ پرېشان خټک صېب مرحوم  ته هم په دوحه قطر  کښې د يو بل تنظيم لاندې جوړ په يو پروګرام کښې د پاک پښتو ادبې ټولنې له اړخه ملګرو بلنه ورکړه او ارواښاد پرېشان خټک په ډېره مينه زمونږه دعوت قبول کړو. د مرحوم خټک صېب  د دې سترې او کاميابې دستورې نه وروستو د ټولنې په ملګرو کښې يو نوې جوش او تاؤده ولوله  راؤپارېده، او دا پرېکړه وشوه چې هر کال به ان شاءالله مونږ د خوږ وطن خواږۀ درانۀ شاعران دغه دستورو او مشاعرو ته راغواړو.کله چې۱۹۹۲ء زۀ د ټولنې ستر سېکتر شوم او دغه مشري زما په غاړه شوه نو د ملګرو په صلاح په  يوه غونډه کښې د ډاکټر محمد اعظم اعظم او ښاغلي رحمت شاه سائيل نومونه په ګن اکثريت سره خوښ کړې شول ورسره د ټل د درنو ملګرو په خوښه  د سليم بنګش صېب نوم هم د دې باقاعده اوليني رسمي مشاعرې د پاره وټاکلے شُۀ .

د نورو ملګرو په ذاتي خوښه او خرڅ څۀ نور شاعران هم د پاکستان نه په دغه مشاعره کښې راوبللي شول . په دغه مشاعرې کښې په اول ځل مونږ ډاکټر محمد اعظم اعظم وليدلو .چې څومره د اعظم صېب شهرت په هر لوري خور وور وۀ  اعظم صېب بلکل د خپل شهرت او عهدې برعکس بېخي  بې نيازه، بې غرضه ،ملنساره او خاکساره طبيعت لرلو. او د يو مينه ناک دروند پښتون انسان په څېر  د عام ملګرو او شاعرانو سره يو شان ناست پاست او د هغوئي په مينځ کښې ګپونه ويشتل.

ما محسوسه کړه چې اعظم صېب د يو پېدائيشي شاعر په شان ځانګړ‎ې خوئي بوئي لري او د دې خبرې نه بلکل بې پرواه دے چې کوم شعر يا نظم په مشاعره کښې وئيل پکار دي او په کوم زيات داد اخستلې کېږي خو بس کاپي به ئې راوخسته او لکه د فال ګر په مينځ به ئې خلاصه کړه ورسره به ئې اووئيل ځه چې کوم يو پکښې راوخېژي هم هغه به اووائيم. د اعظم صېب دا انداز هم ډېر معصومانه وۀ
هر انداز ئې دلفرېب دے خو زړګيه
دا معصوم معصوم کتل ئې د کتو دي

زۀ د اعظم صېب د کور، وطن او د کلي محلت د ژوند نۀ خو نۀ يم خبر چې د دوي اجتماعي ګزران څنګه وۀ ،خو ما د هغۀ د خوئي بوئي نه دا محسوسه کړې وه چې د دوئي  دومره لوئې نوم، شهرت او عهدې نوکري  او انعاماتو او اعزازاتو کښې د دۀ خپله منډه ترړه، اثر او رسوخ  شامل نۀ وۀ بلکه هغه ما ته يو خوش قسمته  او د خداد صلاحيت واله انسان ښکارېدو. او هر څۀ ئې پۀ خپل بخت او صلاحيت موندلي وو .

عقل مۀ غواړه بخت وغواړه زړګيه
عقل مند د بختورو  غـــــلامان   وي

په قطر کښې پوره يوه هفته هغه د سفير پاکستان د(فلېګ)جهنډې واله مرسيډيز ګاډي کښې ګرځېدو.د اعظم صېب خوش بختي وه چې د هغه وخت د پاکستان سفارتخانے قائيم مقام سفيرښاغلے عمر خان علي شيرازي صېب  د اعظم صېب شاګرد وختو. هغه اول په خپل کور کښې د اعظم صېب په درانوي کښې يوه لويه ډوډۍ وکړه ، چې په قطر کښې مېشت  د ټول پاکستان کموينټي خاص او عام وګړي ئې پکښې راوغوښتل او په ډېر فخر سره ئې اعظم صېب ته په خپل تقرير کښې اول استاذ اووئيل او بيا ئې د هغۀ په جمله اوصافو خبرې وکړې. ورپسې رواياتي قبائيلي وريته (ډوډۍ) او ورپسې د ډول سرنا په خوږ تاريخي اتڼي ساز  کښې يو ستر اجتماعي اتڼ واچولې شۀ چې سفير صېب پخپله پکښې داسې تاؤ راتاؤ شۀ چې په غورځېدو ئې وېرېردلو او په څو کسه مو راونيو  او په خپله  مخصوصه  چوکۍ کښې مو کښېنولو.
بيا ئې اعظم صېب ته خپل خاص د جنډې واله مرسيډيږ سره د ډرائيور مختص کړو او هم په هغه ګاډي کښې اعظم صېب د سفارتخانے په اډېټوريم کښې جوړ شوي لوئي پروګرام ته ورسولې شۀ.

د سفارتخانے په دروازه کښې هم د ډول سُرنا سازينده د ډېرو مسافرو پښتنو سره  ولاړ وۀ او د پښتنو اتڼ ئې ګرم کړې وۀ.

د اعظم صېب استقبال لکه د وخت باچا په شان وشۀ. په دغه مشاعره کښې اعظم صېب  د قطر او خليج په مسافرو يو زړۀ راښکونکې نظم هم واؤرولو چې سامېعينو ډېر خوښ کړو. اعظم صېب به د ډېرې مينې او عقيدت نه د قطر پښتنو مسافرو د ځان سره کله يو ځائے کله بل ځائے ته روان کړې وۀ او هغۀ به هم ډېر په خوشحالۍ د دغه ملګرو سره داسې روان وۀ لکه چې اعظم صېب د دوئي د دېرې ملګرے وي او په کلونو کلونو د دوئي سره مېشت وي.

په دغه دوره کښې د اعظم صېب يو بل شاګرد هم چې نن سبا په قومي اسمبلۍ کښې ممبر دے او په قطر کښې د قطر ټېلي ويژن الېکټريکل انجنئير وۀ ښاغلې عثمان خان ترکے صېب په شيزان هوټل کښې يوه لويه ډوډۍ وکړه . دغه وخت مونږ سره ښاغلے منير اورکزئے صېب ممبر قومي اسمبلي هم د ټولنې وائيس چئيرمين وۀ .
په دې یو او نیزه دوره کښې يوه ورځ مونږ د الخور ګارډن ته د ټولنې د   ټولو ملګرو سره په سېل تلي وو . هلته د دې خبرې ذکر وشۀ چې رحمت شاه سائيل صېب سره ډېر زياتې وشو او مونږ ته پکار دي چې د دې خبرې پوښتنه وکړ‎ې شي اول خو اعظم صېب څۀ نۀ وئيل خو چې دا خبره لږه ستغه شوه نو اعظم صېب مونږ ته د صبر او اسقامت نصيحت وکړو او چې جذباتي ملګري نۀ غلي کېدل نو لکه د يو ۱۸ کلن ځوان په شان راپاسېدو۔ چې راځۍ بيا چې ورشو ورپسې چې نۀ قلارېږۍ ، چې پته ئې ولګي. د اعظم صېب په دې معصوم حرکت ملګري داسې چپ شول او د دۀ د پښتون فطرت  نه ډېر زيات متاثره شول او بيا مونږ د اعظم صېب په مخکښې داسې قسم بحث نۀ کولو فېصله وکړه.

چې کله د واپسۍ تګ ته يوه ورځ پاتې شوه نو اعظم صېب ته خيال وشو چې ما خو کور ته فون هم نۀ دې کړے نو مونږ ورته د ټېلېفون انتظام وکړو هغه وخت ګر موبائيل عام نۀ وۀ. اعظم صېب چې خپلو بچو سره په ټېلېفون خبرې وکړې نو ما ته ئې اووئيل چې ياره زما خو څۀ سامان پکار دے خو شرط به دا وي چې ما خپلې پېسې راوړلے  دي نو دا به زۀ په پخپلو پېسو اخلم.

مونږ ورته حسب روايت هر ملګري خپلې ډالۍ واخستې خو د اعظم صېب د کور نه چې کوم سامان غوښتلې شوې وو نو هغه ئې پۀ تک شنه زور په خپلو پېسو واخستو . د دې خبرې ذکر ما ځکه وکړو چې دې سره يو دلچسپه واقعه تړلې ده او هغه دا چې اعظم صېب ته په کور کښې د مورا ګولډ بلېنکېټس برانډیډ کمبلو دوه درې دانو وېنا  شوې وه خو په سور رنګ کښې د راؤړلو ورته وئيلي شوي وو مونږ په هغه رنګ پسې ډېر دوکانونه وکتل خو په مورا ګولډ کښې سور رنګ نۀ جوړېدلو نو ما اعظم صېب ته درخواست وکړو چې کمبل سره مو کار دے رنګونه پکښې څۀ کړې؟ هم دغه (پېنک )ګلابي يا دا (ګرې کلر) سلیټي رنګ  به واخلو.

هغۀ اووئيل چې زما هم دغه خيال دے خو هغوئي د سور رنګ نه وئيلي دي او چې کوم ځائے مې نۀ ګرېګي نو ولے ئې په زور وګروم.؟ والله کۀ ئې يو سم.

ما ورته اووئيل چې اعظم صېب تا سره خو عذر شته کنه چې په دې برانډ کښې سور رنګ نۀ وي. هغۀ اووئيل چې سور رنګ نۀ وي نو بيا بل رنګ زۀ نۀ وړم. ما ورته اووئيل چې خېر دے دا پوښتنه خو وکړه کېدے شي هغوئي درته اووائي چې بل رنګ راوړه. اعظم صېب دا سې شين سور شۀ او ما ته ئې اووئيل يار تۀ ما له کار ولے ګورې. خو خېر چې ټېلېفون ئې وکړو نو هم زما خبره صحيح وخته اعظم صېب ته مېرمنې اووئیل چې تش رانشې چې سور رنګ نۀ وي نو دا نور رنګونو کښې ئې راوړ‎ه اعظم صېب ته مو د کمبلو بار جوړ کړو. قسم ئې وخوړو چې په خپلو پېسو به ئې اخلم  نو وړم به ئې ګني والله کۀ ئې يوسم.

خېر چې تر څو پورې نۀ وۀ تلې نو ماته به غصه غصه کېدو چې دا ستا د لاسه دا بار راته جوړ شۀ ګني زما خو سمه بهانه جوړه وه کله چې اعظم صېب رخصتېدو نو د پاکستاني سفارتخانې ډېر وګړي بشمول علي شېرزے صېب او د قطر درنو پښتنو په ډېره مينه د ائيرپورټ نه رخصت کړو.

چې زۀ کله پاکستان ته راغلم نو اعظم صېب سره ملاقات ته لاړم دغه وخت اعظم صېب د پښتو ډيپارټمنټ چئيرمېن وۀ . ما سره ئې په ډېره مينه ليدل وشول او د بيا په ليدو مې ځان ترې خلاص کړوڅو کاله پس چې زۀ بيا پاکستان ته لاړم، نو سم راته ياد نۀ دي چې بيا ما د اعظم صېب سره وليدل کنه خو يوه ورځ  په ارکائيو هال کښې د پښتو د عالمي ورځې په مناسبت جوړ شوي يو پروګرام کښې مې وليدو. زۀ ئې په اول نظر ونه پېژندم يو خو ما ګيره لرې کړې وه بل زۀ د تن نه هم لږ غټ شوې ووم ما ورته ګيله غوندې وکړه وئيل ئې چې دغه ګيله زما ستا نه ده تا ته پته ده چې زما په کور کښې کشران نارينه بچي نشته ټول واړۀ ماشومان دي او د دوئي ذمه وارو سره نور هم د نوکرۍ او مړي ژوندې  تګ راتګ ټول کارونه په ما دي. 

زۀ کال و سر  په دې کښې داسې انختې يم چې خواږۀ خواږۀ ياران پکښې ډېر وخت پس هم نۀ وينم. په هغه ورځ زما خوش بختي دا وه چې زما ليدل د اياز داؤزي صېب او قمر راهي غوندې لويو ادبي شخصياتو  سره ھم وشوو او د هغوئي د خصوصي مهربانه نظر لاندې راغلم خپل درانۀ درانۀ کتابونه ئې راپېرزو کړل او د افتخار حسېن ګيلاني ګورنر صېب سره مې هم ملاقات وشو. سليم راز صېب د شاعرانو د پاره په خپل تقرير کښې د يو دفتر غوښتنه هم وکړه خو ګورنر صېب ورته اووئيل چې اوس زما د اختياره هر څۀ تلي دي.

۲۰۰۵ء کښې ما په پېښور کښې کور واخست دا کور بېخي داسې مضافتي غوندې ځائے کښې وۀ خو الله دې دغه دروند مشر ته هغه دنيا ګل و ګلزار کړي څو څو کرته زما کور ته راغلو زۀ به ئې د ځان سره کړم او کله ټي وي سټېشن کښې د خپل ورور جنرل منېجر فرمان الله جان په دفتر کښې کله په خېبر بېنک کښې يو خپل ملګري سره او کله سردرياب ته د مهيانو خوړولو په بهانه بوتلم او ټوله ورځ به مو سره تېره کړه. يو ځل ما سره بطور خاص د اجمل بابا ديدن له هم لاړو .اجمل بابا هغه ورځو کښې دومره ضغيف نۀ وۀ هغۀ مونږ ځان سره ايسوړو ته د خوشحال بابا مزار ته بوتلو بيا د اټک سيند د پل لاندې مو ډوډۍ وخوړه او د اعظم صېب په صدارت کښې د سيند په غاړه يوه مشاعره هم وکړه چې عکسونه ئې زما سره اوس هم خوندي دي. چې کله  اعظم صېب د اکادمي ادبيات د خېبر پښتونخوا د څانګې مشر وټاکلې شۀ او د هغۀ مصروفيات زيات شول نو چې کله به زۀ راغلم نو د اعظم صيب سره به مې په پروګرامونو کښې ملاقاتونه کېدل او په ټېلفون به مو د يو بل خبر اخستو. په ۲۰۰۹ء کښې د قطر سفير ښاغلي محمد اصغر صېب خواهش څرګند کړو چې زما استاذ اعظم صېب دا ځل پروګرام ته راولۍ . ما اعظم صېب خبر کړو خو اعظم صېب راته اووئيل چې پاسپورټ مې ورک شوې دے او کۀ معياد پرې اوختې دے خو چې تۀ پاکستان ته راشې نو بس زما پاسپورټ به تيار وي. زۀ پاکستان ته راغلم خو د اعظم صېب پاسپورټ تيار نۀ وۀ. او نۀ بيا ورته چرته اوزګار شۀ. سفير صېب دوه درې ځله پوښتنه وکړه خو دا بې نيازه ملنګ فطرته انسان پاسپوړت جوړېدو ته اوزګار  نۀ شۀ
په ۲۰۱۱ءکښې اصغر افريدي ريټائيرډ شۀ او اعظم صېب راته اووئيل چې افريدي صېب هم ګيله کړې وه خو دا ستا د لاسه زۀ پاتې شوم. ما وئيل ولے اعظم صېب؟ ما څۀ ګناه کړې ده؟ اعظم صېب اووئيل چې د ۱۹۹۲ء په شان کۀ تۀ ما پسې يو ځل بيا لګېدلې وې  نو کېدے شي ما پاسپوسټ جوړ کړې وې.

او دا خبره رښتیا ھم ده چې اعظم صېب پسې زۀ سم لکه  د ضدي ماشوم لګېدلې ووم  په آرام مې ھغه وخت پرېښودو چې د پاسپورټ فوټو کاپي ئې تر ما راورسېدله۔
خېر بيا ئې پخپله اووئيل چې يار زۀ والله اوس بېخي نۀ اوزګآره یم  يو خوا بچي هم لوئي شول سکول ته وړل غواړي .دا نورې اضافي زمه وارۍ هم راباندې دي مړې ژوندې ،کلي بانډې  ته هم ځم راځم نو بس داسې مصروف يم چې تپوس مۀ کوه.

په ۲۰۱۱ء کښې ورسره يو ځل بيا د دمورنۍ ژبو د عالمي ورځ په مناسبت جوړو شوو دوه غونډو کښې شريک شوم يوه د اکادمي ادبيات په خپل دفتر کښې او بله د پرېس کلب په بلډېنګ کښې هم په يوه ورځ دا دواړه دستورې وشوې.

دا ځل په ۲۰۱۲ءکښې چې زۀ وطن ته راغلم  نو څو ورځې پس په ۸ نومبر مې د امريکې نه راغلې د يوې اديبې مېرمن نرګس سيماب په اصرار ورته فون وکړو چې اعظم صېب مونږ درسره ليدل غواړو. هغه زما په ټېلېفون ډېر خوشحاله شۀ. وئيل دا ځل دې دومره وخت تېر کړو. بيا ئې اووئيل چې چرته به سره اووينو؟ ما وئيل چې مونږ خو اوس د يونيورسټۍ کېمپس نه راوتلو په ګاډي کښې روان يُو نو تاسوبه چرته ئې؟ هغۀ اووئيل چې يو ځل ښار ته تلې ووم او بيا نشم تلې ځکه چې ستړې يم خو اوس ماشومانو پسې يونيورسټۍ ته ځم ، تاسو ځائے وښائې نو زۀ به درشم. ما چې د هغۀ د ستومانۍ واورېدل نو ما وئيل چې خېر دې اعظم صېب بل وخت به سره اووينو تاسو ستړي هم ئې او ماشومان به هم درسره ځي نو بيا بله ورځ به شي هغه اووئيل ځه سمه دۀ خو يو خو په څوارلسم پروګرام دے هغلته به سره اووينو بل دا چې د پروګرام نه مخکې ليدل هم ضروري دي. ما ورته اووئيل چې سمه ده ډاکټر صېب زۀ به پخپله درته فون وکړم.

د پروګرام نه مخکښې ورته جوړ نۀ شوم د پروګرام د پاره ملګري محمد علي په خپله ټېلېفون وکړو او دوه ځل مسېج هم راغلو خو زما قسمت ورسره په ژوند د ليدلو نۀ وۀ. پروګرام ته د خانه فرهنګ بلډنګ ته زۀ احتجاجاً نۀ تلم ، ځکه چې هغوئي په دروازه کښې د مشرانو هم تلاشي اخسته . دوه ورځې پس په فېس بک يو شور جوړ شۀ چې اعظم صېب د دې فاني دنيا نه کډه يوړه. په سحر مې د رځړو په اديره کښې په تابوت کښې وليدو. ټوله ملامتيا مې په ځان اووائيله. په دې خبره ډېر زور راغلو چې هغۀ ما سره ليدل غوښتل ،خو ما نه غفلت وشۀ. او د زمانے د دې لوئې نابغه شاعر د ژوند اخیري  ديدن نه محروم پاتې شوم۔
يوه ورځ به دې غـــــــــږ وشي علي خانه
چې فلانکي هم لکه ګرد و غبار تېر شۀ

تاريخ ۲۲ نومبر ۲۰۱۲ پېښور
د پښتنو په ټولنه کښې د ملالې
بې ارزي او د هغې سره کرکه
د پښتنو په ذهن کښې دا يو ډېر ژور تاثر د پخوا نه راروان دے چې ګويا ښځه د ناريناؤ د خدمت او د بچو راوړلو لپاره نور هېڅ د کار شے نۀ دے او نۀ د دوئي د وړاندې د ښځې څۀ اهميت او ارزښت شته. 
د دوئي په نزد د ښځې مقام تقريباً د وينزې نه پورته نۀ دے هم دغه وجه ده چې په پښتنې ټولنه کښې د ښځو ذکر ډېر کم کېږې نارينه خپلې ښځې په مجلسونو کښې نۀ يادوي او نۀ د نورو د خلې نه د خپلو زناناؤ په حقله څۀ اورېدل غواړي 
کۀ چرته يار دوست ډېره موده هم يو بل سره مخامخ شي نو کۀ د يو سره د کور زنانه وي نو بل ترې داسې مخ واړوي چې هډو داسې احساس ورکړي چې ګويا زۀ دې هډو پېژنم نۀ . خو دا په دې نۀ ده چې ګويا د ناريناؤ د ښځې د پاره رويه د عزت او احترام ده بلکه دا هم شايد په ښځه د ناريناؤ د مضبوط ګرفت او د هغۀ لکه دَ ذاتي جائېداد يا اثاثې ګڼلې کېږي. شائيد دا وجه ده چې ښځه خپل سړي ته خاوند وائي . او هم دغه خاوند ئې مالک وي او پښتانۀ د خپل ملکيت د پاره جنګونه کوي .کۀ دغه ملکيت معمولي ولې نۀ وي خو پښتون وګړې پرې سر ورکوي.
نو د ښځې سره سره د پښتون په معمولي ملکيت هم بل پښتون تغرض د يرې او ترهې له کبله نۀ کوي. 
دغه وجه ده چې ملاله د پردو خلقو سره مخامخ ناسته اوويني اوري يا د نورو خلقو له خوا د هغې ساتئينه يا اپرين وشي نو پښتانۀ دا د پردو خلقو له اړخه په خپل حق باندې تغرض ګڼي د ملالې په ستائينو او اپرين باندې تقريباً زياتره پښتانۀ حجاله حجاله کېږي.
کۀ د نن تعلم يافته ځوانان هم دي خو د ملاله په بې باکۍ بې له څۀ سوچه او دليله خفه کېږې.
حتېٰ چې پښتنې ښځې هم ورته د مشروټې او شرمېدلې خطابونه ورکوي
زمونږ پښتنې ښځې هم د زرګونو کالو راسې راروان د رواياتي نفسياتي بنديزونو سره دومره اموخته دي چې کۀ کوم آزاد خياله پښتون خپلې ښځې ته د برقعې يا پړدې کولو نه هم وائي بيا هم پښتنه ښځه د خپل کلتوري او رواياتي اقدارو نه د راوتلو هڅه نۀ کوي او خپل ځان پټ او د کور دننه د ناريناؤ د خبرو، جرګو او مرکو لرې ساتي. 
کۀ وځېرلې شي نو ملالې سره هم لکه زمونږ د نورو عامو زناناؤ دا رواياتي فکر او احساس شته چې زما دا راوتل د پښتون اولس د اقدارو څخه يو بغاوت دے خو دا به د دې دور او تاريخ يو ضرورت وۀ چې ملاله ئې راويستلې ده او د بېن القوامي تاريخ پاڼې ليکلې کېږې. 
د دې واقعاتي بدلون سره ملالې خپل زوړ رواياتي اقدار نۀ دي غورځولې او په خپل دروند څادر او د حيا ډکې جامې کښې پټه د هر چا مخې ته د خپل دريز څرګندؤنه کوي
کۀ چرې دومره پبليسټي او ارزښت د بل قوم جينۍ ته ورکړې شوې وې نو الله ته معلومه ده چې هغه به په کوم رنګ او بنګ کښې د دنيا مخې ته خپله مُشاده څرګندوله. او د زمانې د غوښتنو سره سم د ښۀ او بد بدلون ابلاغات به ئې کول۔
خو دا پښتنه په هر ځائې کښې غونډه منډه پټه ناسته وي. او څومره په اوښيار توب دليل د خپل دريز څرګندؤنه کوي. 
لکه د ازمري په شان د دنيا د لويو لويو دانشورانو ،ليډرانو او مفکرينو په وړاندې داسې په بې خوفه په دليل او دانش ځواب ورکوي چې د يوې لحظې د پاره هم څوک دا نشي وئيلي چې دا ماشومه جينۍ په دغه ځائے کښې به خطا شي يا د خپل موقف سره په تضاد کښې به راشي

زمونږ پښتانۀ بائيد اوس د دې مفکورو نه راووځي او د دنيا سره سم خپل ښۀ تګ اختيار کړي .حالات کۀ يو طرف ته په مونږ د جبر او استحصال پنجې ښخې کړې دي نو بل طرف ته د تاريخ سازولو موقع هم راکوي او زمونږ د قابليت او مېړانې پاڼې د ملالې په شکل کښې ليکلي کېږې. 
کۀ وځېرلې شي نو ملاله خو د مرغۍ هومره جينۍ ده هغه د چا هېڅ هم نشي کولې. او نۀ چا ته زيان يا نقصان رسولې شي د دې نه هسې پښتانۀ کرکه کوي. د کرکې کولو نور ډېر خلق داسې زمونږ په مينځ کښې شته چې د پښتنو د سرونو سوداګانې کوي او د خپل ټاټوبي نه ئې د بې درکه کولو هڅې کوي. مونږ بائيد ملاله د خپل کمزوري او ضغف په مقابل کښې د طاقت زريعه وګرځوو. 
هغه اوس د بې وزلو د پاره د حوصلې يو علامت دے يو سمبول جوړ شوې دے د جابر حکمران په مخکښې د حق اواز دے او پکار ده چې پښتانۀ چې د سېلمې نن محال د جبر او استحصال ښکار دي د دې په اواز لبېک اووائي او هغه خلقو او زمانې طاقتونو ته زمونږ رېښتونې شکل ورڅرګند کړي چې پښتانۀ ترهه ګر نۀ دي بلکه پښتانۀ د ترهګرۍ ښکار شوي دي.  دنيا ته د پښتنو له خوا د امن او صلحې پېغام ورسوي چا ته چې زمونږ په حقله زمونږ دښمنانو د پښتنو د وخشت او دهشت ګرد په تور ورپېژندلي دي. 
ملاله اوس د د نيا د نوي کهول د جينکو د پاره رول ماډل ګرځېدلې ده او څومره عجيبه خبره ده چې لغړو او بربنډو جينکو هم ملاله خپله رول ماډل ګرځولې ده او د هغې د مبارزې نه متاثره دي 
او د دوئي دغه پښتانۀ رول ماډل بې لوپټې، جينز شرټ يا سکرټ کښې نۀ بلکه په پښتني لباس کښې پټه حيا داره او د خپل کلتور ، دين او عقيدې په شکل کښې څرګنده شوه. 
د ملاله خد وخال او جامه ، پېزار د بربنډو او کم لباسه ازاد خياله جينکو په کردار يو ضرب او ګزار دے چې ملاله په بېن القوامي پلېټ فارم باندې په خپل ساده او ارتو جامو کښې په ټينګ څادر کښې پټه راڅرګنده شي په داسې حال کښې بيا دغه خلق په دې سوچ او فکر مجبور شي چې عقل، حوصله ، مړانه پوهه او ترقي په بربنډوالي کښې نۀ ده بلکه دا د خپلې ټولنې د اقدارو په پاسداري کښې هم موندلې کېږې. دې نه دغه خلقو ته دا پېغام رسېږي چې د خپل وطن اقدار کښې عزت او درناوې دے
ملاله چې کله په انټرنېشنل چېنلز باندې په خپلو جامو کښې راشې نو دا هم د مغربي ، ازادو او پرده مخا لفو خلقو د پاره يو چېلنج دے چې کۀ ملاله هر څومره يورپي او پردو خلقو تر اسمانه ورسوله هغه بيا هم د هغوئي يا د بل چا د ثقافتي يلغار نه بچ ده او د هغې وژن د چا نه د انسپائر کېدو نۀ دے بلکه د هغې فکر او خيال د دنيا د پاره د لارې مشال دے.
سندرغاړ‎ې صادق اپریدي
چرته چې د تيراه په لوړو لوړو غرونو، اوږدو اوږ‎دو پلن خوارۀ وارۀ کسونو کښې يخ يخ موسمونه شنې او د ګلونو ډکې خائسته ګل درې، لوړې دنګې د نښترو لمنزو، څېړو او چنارونو، غوزانو ونې، ګور ځنګلونه او د يخو سړو اوبو چينې بهېږي ، هلته د خلقو په مينځ کښې د هغوي څۀ ښۀ او بد دودونه، روايتونه او دستورونه هم نسل درنسل راروان او روزل کېږي ، د سوونو کالو بد رويات لکه دښمنۍ هم پالي، او د ځينې نشې څيزونه لکه بنګ او افيون کر کرونده هم پکښې کېږي. 
د لرګو، لاړو، برګو، تيرونو او تمبو خرڅولو رواياتي کاروبارونه هم پکښې په مېلو او بازارګوټو کښې کېږي ، د څاروو پالنه، او څۀ لږه ډېره کر کرونده پکښې هم په ځينې ځينې ځائيونو کښې کېږي خو زياتره برخه ئې غريزه ده، نو اکثر د خواراکي موادو کمې د پېښور، کوهاټ او ورسره تړلې ملحقه سيمو نه پوره کولې کېږي. 
په دې ترهېدلي او د يرې (خوف) لېکن انتهائي ښکلې او ګلورينه فضا کښې کله کله د يا قربان، يکه زار او د غريزو سندرو اهنګونه او د ډول سرنا سرودونه هم راپورته کېږې چې د خلقو په ودونو او محفلونو کښې د واؤرينو چپو وهلي زړونه ګرموي او د ځنګل په قانون کښې کله کله د مينې ، محبت ، صلحې او د امن پېغام زمزمې ھم خېژي . 
کاش چې په دې خاؤره د سرودنو ، اهنګونو، او مينې  او صلحې پېغام خورونکيو غلبه وے او د بارودو د لوګو او بمونو درازا پکښې ورکه شوې وې. نو بيا کۀ چا جنت په دنيا کښې ليدل غوښتلې نو د تيراه سيمه په دغه دنيا د جنت ټوټه ګرځېدلې شوه. 
هم په دغه د امن او مينې پېغام خورونکيو په کورنيو کښې دوه کورنۍ ډېرې مشهورې دي چې د خېبر اورکزۍ، او کرمې اېجنسۍ د شينوارو، افريدو، اورکزو، څوکنو، بنګشو او خټکو نه علاوه د پېښور په سيمه هم ښۀ شهرت لري. 
اولني د مشهور سندرغاړي پرائيډ اف پرفارمنس ښاغلې خيال محمد صېب کورنۍ ده چې د ملک دين خېلو افريدو قبيلې او د چورې تيراه خاؤره سره تعلق لري ۔ ډېره پخوا د خيال محمد پلار او ترونه پېښور ښار ته په مستقل توګه منتقل  شوي وو دغه کورنۍ د خیال محمد صېب غوندې جادوګر سندرغاړ‎ې زېږ‎ولې دے چې نن ئې د پښتو موسيقۍ د غزل د بادشاه  تاج په سر کړې دے. د خيال محمد په خاندان کښې د هغۀ ځامن انور خيال او وصال خيال هم نوموړي سندرغاړي دي. 
دويمه کورنۍ هم د سوونو کالو راسې په دې خاؤره د ژبې او موسيقۍ خدمت کوي چې د ارواښاد دوران په خاندان مشهوره ده .د دې کورنۍ معلوم مشر ارواښاد دوران يو شاګرد ارواښاد زاخېل استاذ وۀ 
چا چې نړيوال شهرت موندلې دے او پښتو موسيقۍ له ئې ډېره ګټه او نوم ورکړې دے. 
د لر او بر دغه وتلې موسيقار استاذ زاخېل په هند کښې د موسيقۍ د سيالۍ په بنډار کښې هم د دوران نه زده کړې په يوه تيراه واله غريزې سندرې په سرونو ستره جايزه ګټلې وه. 
د ارواښاد دوران نه وروستو د هغۀ په خاندان کښې استاذ کالام ،غالب، کابل جان، او کلا په نوم مشهور سندرغاري تېر شوي دي او ځينې لا تر اوسه د فن او موسيقۍ روزنه کوي. د دې خاندان په نورو مشهورو سندرغاړو کښې د نن وخت ، ،سرفراز، شان خېل، اشرف ګلزار، جمشېد او الياس نومونه ھم شامل دي.  هم په دغه کورنۍ کښې د صادق افريدي په نوم يو خوش شکله او خوش اوازه فنکار په ۱۹۸۲ءکښې د حاجي نواز علي په کور کښې سترګې غړولې دي 
صادق افريدے په قام اکاخېل افريدے دے او د دوئي خاندان د کوم چې بره ذکر وشۀ د سوونوکالو راسې د موسيقۍ د فن سره وابسته د دې خاؤرې د خلقو، ژبې او موسيقۍ خدمت کوي. 
صادق افريدے څوک چې له پښتونخوا پرته په ګڼ شمېر خليجي ھېوادونو کښې په راجوړ‎و ھنري کنسرتونو او بنډارونو کښې له خپل ھنر بیلګې ښکاره کړ‎ي دي
تېرو ورځو کښې د پاک پښتو ادبي ټولنې دوحه قطر د سلور جوبلي دستورې‌ دۀ انځلو د پاره په خصوصي دعوت قطر ته رابللې شوې وۀ. چرته چې هغۀ د پاکستان سفارتخانې په لوئي هال کښې د موسيقۍ په يو خوندور بنډار کښې د خپل فن مظاهره وکړه ، او په قطر کښې مېشت پښتنو زړونه او ذهنونه ئې په خپل خوږ اواز او خوږو سندرو ګرم کړل. 
په مختلفو محفلونو او ودونو کښې ئې توده برخه واخسته ، چې يقيناً د مسافرو پښتنو زړونه، او سماعتونه ئې د موسيقۍ په سرونو او په خپل خوږ اواز خواږۀ کړل او محسور کړل.
صادق افريدي د موسیقۍ زده کړ‎ه د خپلو مشرانو نه علاوه د کابل جان استاذ ، ماسټر علي حېدر، سېف الله خان استاذ او استاذ نذير ګل نه  کړې ده. 
صادق افريدي تر اوسه پورې  پينځه څلوېښت البمونه ثبت کړ‎ي او خوارۀ کړ‎ي دي. د دې نه علاوه په ستېج، ټي وي، رېډېو او پرائوېټ محفلونو او ودونو کښې ئې بې شمېره سندرې وئيلې دي. 
صادق افريدے په پاکستان کښې د کراچۍ کوئټې او پښتونخوا په ھره سیمه کښې  د پښتو موسیقۍ په بانډارونو کښې برخه اخستې ده او د پښتونخوا او پاکستان نه بهر په افغانستان، قطر، دوبۍ، بحرېن او سلطنت عمان کښې ئې هم د خپل فن مظاهره کړې ده. د صادق افریدي خیال دے چې یو کسبي سندړغاړے بائيد خپله زده کړه د موسيقۍ په هر صنف کښې وکړي. 
ھغه وائي چې په خپله زما کلاسيکل موسيقي ډېره خوښېږي. بيا په لر او بر کښې کښې مروجه موسيقي کومه کښې چې غزل، چاربېته، لوبه، نيمکۍ، داستان، ټپې، لنډۍ او اولسي سندرې هم خوښوم . زاړۀ سازونه او د موسيقۍ په الاتو کښې مې هارمونيم او رباب د خوښې ساز غږونکي الات دي. 
د صادق افریدي ټول پخواني سندرغاړ‎ي خوښ دي خو خیال محمد ئې په ټولو کښې زیات خوښ دے په ځوانانو سندرغاړو کښې ئې بريالے صمدي خوښ دے او د موسیقۍ په استاذانو کښې ئې  ماسټر علي حېدر او ماس خان خوښ دي صاحب ګل او نذيرګل استاذ ئې هم د خوښې موسيقاران دي. په شاعرانو کښې ئې د خاطر افريدي، خېبر افريدي او حمزه بابا شاعري ډېره خوښېږي.  د دې نه علاوه خپلې سندرې ئې چې کومې خوښېږ‎ي په ھغې کښې مشهوره سندره د برات خآن شاعري کومه چې د ټولو نه اول صادق افریدي وئيلې ده 
عجيبه غوندې قانون دے ستا د کلي دلته خلق عاشقان په کاڼو ولي د حشمت یوه سندره چې ما سره به کړے په افرېدو جرګه او دغه شان د بسمل کاکاخېل سندرې ئې هم وئيلي  دي نوي اوزار يا د موسيقۍ الات  ئې نۀ خوښېږي  وائي چې دا زاړۀ اوزار د سوونو کالو راسې راروان دي او نوي الات به وخت  اخلي چې د زړ‎و ځائې ونیسي کېدے شي دا نوې اوزار څۀ وخت پس په نوي نسلونو کښې مقبول شي او خپل ځائے ونيسي. پاتې شوه د نوو شوقيه سندرغاړو خبره نو موسيقي يو فل ټايم کار دے او د دې سره چې تر کومه پورې ټوله کورنۍ د دې کسب سره نۀ وي تړلې شوې تر هغې دا مخکښې نۀ شي تلې. 
په شوقيه فنکارانو کښې به ښۀ ښۀ سندرغاړي پېدا کېږي خو څۀ وخت پس ئې د څۀ مجبورو له کبله پرېږدي، زما خپل فکر دا دے چې دا کار د کسبه فنکارانو دے چې ورسره ئې رزق هم تړلې دے او ټوله کورنۍ ورپورې اړه لري. نو دا نوي شوقيه فنکاران د هوا چپې دي راغلې موسم ئې يخ ګرم کړي او تېرې به شي، زۀ فکر نۀ کوم چې دا به تر ډېره وخته پورې وچلېږي. صادق افريدے صېب وائي چې موجوده حالاتو په فن څۀ چې د ژوند په هر ډګر ئې تباهي راوستلې ده.
کۀ د پښتنو غريبانانو مزدورکارو د بهر هېواد دا کارونه او مزدوري نۀ وے نو اوسه پورې به مونږ ټول د لوږې مړه وو د دوئي له برکته فنکار غريب له هم څۀ نوړۍ نيمه ورسېږي ګني په خپل وطن کښې خو اوس په خپلو کورونو کښې هم خلق محفوظ نۀ دي. پاتې شول په حجرو او ودونو کښې د موسيقۍ پروګرامونه کو ل.  الله دې امن راولي او يو ځل بيا دې خدائې پاک د پښتنو په وطن کښې د خوشحالو زيري راوړي. زمونږ په وطن کښې کۀ امن وې نو مونږ به هم ژوندي وو او هم به په خپلو اورېدونکيو خوشحالۍ ويشو، او کۀ امن نۀ وي نو خوشحالۍ وېشل خو لويه خبره ده د ژوند ريښې به موهم ترمې ترمې شي.
په هند کښې د هندي پښتنو سره د ټولنيزو
او فرهنګي اړ‎یکو ارزښت
دنيا اوس د يو کلي په شان ده په يوه لمحه کښې د انټرنېټ او الېکټروني شبکو د اړيکو د لارې د دنيا هغه سر ته خبر رسېږي. څۀ موده وړ‎اندې  په سوشل مېډيا باندې د بي بي سي يوه د پښتو مرکه مې اورېدلې وه چې د ھندی کشمیر یو مشر ښاغلې ثنا الله يوسفزي سره ئې کړې وه ، ټولو واورېده  خو زما غوندې ډېر ادب دوسته کسان ورته ګوته په خلۀ پاتی شول. ښاغلې ثنا الله يوسفزے څوک چې د هندي کشمير پښتون دے د بي بي سي په سټوډيو کښې د يو چارواکي سره په خپله مورنۍ ژبه داسې ګويانه وۀ لکه د افغانستان يو لوئې ژبپوهان خبرې کوي. 
د هغۀ د خبرو نه داسې بېخي نۀ برېخېده چې ګويا دا سړے د افغانستان د يو خاص پښتون ولايت يو باسېواده او ادبي شخصيت نۀ دے. بلکه د هند په خاؤره پېدا شوې پښتون دے. د خپلو خبرو په ترس کښې هغۀ اووئيل چې په هندي کشمير کښې ۴۰ زره کسان اوس هم په پښتو کښې خبرې کوي.
اګر چې دا خبره ما ته د وړاندې نه هم معلومه وه چې په هندي کشمير کښې څو کلي داسې دي چې هغه سوچه پښتو وائي او خپل پښتنی اقدار ئې تر څۀ حده ژوندی ساتلی دی۔ 
د دې سربيره هغوئي اوس هم په پښتونخوا کښې د خپلو کورنیو کلی والو او قام قبیل د وګړ‎و  سره رشتې لري او يو بل سره رشتې ھم ساتی او په خپل مینځ کښې  ودونه هم کوي. 
څو کاله اګاهو د بي بي سي يوې چارواکې مېرمن صفيه حليم هم په هند کښې د پښتنو د ځائے ځائيګي او د هغوئي په احوال باندې يو دريالس پړاوه د رېډېو یوه خپرونه  د ھوا په چپو خوره کړې وه او ورپسې ئې بيا يو کتاب هم غالباً ليکلې وۀ. 
هغې په هند کښې تقريباً د ۳۵ مېليونو پښتنو ذکر کړې وۀ چې دروند اکثريت ئې په خپله مورنۍ پښتو ژبه نۀ غږېږي. پرته له دې په پنجاب پاکستان کښې ما پخپله د جنرل حميد ګل نه اورېدلي وۀ چې په پنجاب پاکستان کښې يو کروړ پښتانۀ اوسېږي چې پښتو ژبه ئې  له لاسه ورکړې ده ، هم دغه رقم په کراچۍ کښې مېشت پښتانۀ هم په لکهونو او مېليونونو کښې شمېرلې کېږ‎ی چې دروند اکثريت ئې پښتو ژبه وائي. 
د پښتو ژبې او پښتنو بدقسمتي دا ده چې دا څومره زوړ تاريخ لري هغومره پښتنو خپلې ژبې له د نيشت برابر ارزښت ورکړې دے. 
کۀ زوړ تاريخ وځيرولې شي نو په هند او ايران هم د پښتنو باچاهي او نوابي تېرې شوې دي خو هېچا هم خپله مورنۍ پښتو ژبه د دربار او سرکار ژبه ګرځولې نۀ ده ، بلکه د نورو پردو ژبو  سرپرستی ئې کړې ده 
کۀ د اوده نوابان وو کۀ د بهوپال بېګمانې وې  او يا د روهېل کنډ  رام پور او ټو نک  نوابان حتيٰ چې د هند په نورو برخو کښې مېشت پښتنو حاکمانو د پښتو په پرتله د نورو ژبو سرپرستي کړې ده. 
ډېر لرې به نۀ ځو د پښتنو لرغونی ټاټوبي افغانستان کښې هم د پښتنو امیران او باچاهان د پښتو ژبې په ارزښت نۀ وو خبر او په مقابل کښې ئې د فارسۍ ژبې سرپرستي کړې ده او حتيٰ چې په خپلو کورونو کښې ئې هم په فارسۍ يا دري ژبه خبرې کولې. او لا اوس ئې هم کوي. 
نن ماشاالله د پښتو هغه حال نۀ دے کۀ هر څو هم د حکومتي سرپرستۍ نه پښتو محرومه ده خو د نټ او سوشل مېډيا د کمال او اثراتو په برکت پښتو ژبه لا نوره  په وده او پرمختګ روانه ده. خالص په پښتونخوا کښې ۴۰۰ یا ۵۰۰ نه زیات  د پښتو ژبې کتابونه تقريباً هر کال چاپ کېږي.
مونږ وينو چې د ډېر وخت نه د هند او پاکستان د اردو او پنجابۍ ژبې شاعران اديبان مشاعرو او سمينارونو ته تګ راتګ کوي. د اردو ژبې د پاره هر دواړه اړخه مسلمانانو او حتيٰ چې هندوانو اردودانو بې کچه کار کړې دے او مسلسل په دې معامله کښې سنجيده دي. 
دا کار اوس هم روان دے او په ګوګل او ویکیپیډیا او نور وېبپاڼو کښې په زرګونو برېښنائی کتابونه او علمی څېړ‎نې مضامین پراتۀ دے. 
د څو کالو راسې د پنجابۍ کانفرنسونه او سيمينارونه هم د پولې دواړه اړخ ته کېږي او د دې ځائے او د هغې ځائے پنجابي ليکوالان پکښې برخه اخلي. اوس د ښۀ شامته د افغانستان او پښتونخوا ترمينځ دا کار پئيل شوې دے او ان شاءالله چې نوره وده به هم ومومي،
په عربي هېوادونو کښې مېشت پښتانۀ هم ټولنې او تنظيمونه لري او خپلو پروګرامونو له شاعران اديبان او فنکاران راغواړي چې دا دومره کارونه کېږي نو کۀ دا کار وشی  چې د هند سره د پښتو ژبې د ودې، روزنې او پالنې او پرمختګ سره سره د خپلو پښتنو وروڼو سره د دود دستور او کلتور د پرمختګ د پاره هم دغه شان د اديبانو شاعرانو او فنکارانو د وفود تبادله پېل شی او خپلو هغو وروڼو او نسلونو ته د خپلوۍ احساس ورکړې شی څوک چې د خپل اصل نسل سره د مینې او افتخار اظهار خو کوی ولې د پښتو ژبې او اقدارو نه بې خبره پاتې دی۔ ھغوئی ته  دا احساس ورکول دی چې تاسو کۀ په هر وطن کښې ئې زمونږ د وينې او هډ ئې او زمونږ پښتانۀ وروڼه ئې. 
انګريز کۀ په هر وطن کښې اوسېږي نو خپله ژبه ژوندۍ ساتي. په افغانستان کښې د دويم خليفه حضرت عثمانؓ د زمانے راغلې عربيان په بلخ او زوجان او نورو برخو او سیمو کښې اوس هم  په عربۍ کښې خبرې کوي.
دا زمونږ او بالخصوص د افغانستان د حکومت فرض جوړېږي چې لکه د ايران حکومت (خانه فرهنګ ايران ) په شان د هند په ښاريو کښې هم فرهنګي مرکزونه خلاص کړي او د پښتو ژبې د روزنې او پالنې هڅې وکړي.
د پښتو ټېلوېژيوني شبکې او ادبی ثقافتی تنظیمونه کولې شي چې په دې لړ کښې دغه هندي ښاريو ته سره د اديبانو شاعرانو او سندرغاړو فنکارانو لاړ شي او د ھغه ځائے د ھنر مندانو خورونې پېل کړي. د پښتونخوا او د افغانستان د پښتو ژبې  ټېلېوژن او رېډېو ګانې مجلې اخبارونه په دې حقله بشپړ کار کولې شي.
په دې اساس به هغلته مېشت پښتانۀ هم تشويق شي او د خپلې ورکې ژبې فرهنګ او پښتنی دود دستور سره به ئې مينه پېدا شي۔
درې نیم سوه کاله پس څۀ بدلون راغلې دي؟
فرانسس برنئیر  يو فرانسوي ډاکټر/طبيب وۀ، څوک چې په ۱۶۵۸ء د مغل بادشاه شاهجهان د باچاهۍ په اخری دور کښې هند ته راغلې وۀ، او تر ۱۶۷۰ء کال عيسوي تقريباً دولس کاله د مغلو د دربار او باچاهي کورنۍ سره د يو طبيب او ډاکټر په حېث مېشت وۀ . دا د شاه جهان باچا د دور اخري ورځې او د هغۀ د ځوئي عالمګير باچا دور وۀ . 
لکه څنګه چې فرانسس برنئير يو ماهر طبيب وۀ نو د مختلفو امراؤ او صاحب منصب خلقو سره د اړیکو او تعلق له کبله ئې د هند د مغل باچاهانو تر کورنۍ ئې هم رسائي وشوه. هغه د باچاهانو دربار، د شاهي کورنۍ غړو، حرم سرا، مغل شهزادګۍ او شھزادګان د ډېر نزدې نه څارلی او ځیرلی  وو او د هغوئي د ژوند ژواک او د عام اولس طرز زندګۍ او د هغوئي طرز معاشرت ، ژوند ژواک او د هغه وخت اقتصادي او کاروباري حالات ئې محسوس کړي وۀ او دا هر څۀ ئې بيا وروستو په خپلۀ سفرنامه کښی قلمبند کړي هم دي. 
برنئير شاهجان باچا په خپلو سترګو د خپل ځوئي اورنګ زېب عالمګير د لاسه د تخت او تاجهګوښي او بې اختياره کول، او بيا د اګرې د قلعې په یوه مخصوصه احاطه کښی نظر بند ليدلې وۀ.
برنئیر د عالمګير باچا د خپل درې واړو وروڼو دارا شکوه، سلطان شجاع او مراد بخش سره جنګېدل او بيا د هغوئي د نيولو اوقتلولو منظرونه هم ليدلي وۀ. برنئير د دارا شکوه نيول او بيا د خپل ورور اورنګ زېب عالمګير په دربار کښې د هغۀ راوستل او د هغۀ وړاندې محاسبه کول هم وليدل.
برنئير د عالمګير باچا سره د لاهور بهمبر او کشمير سياحت هم کړې وۀ .برنئیر چې کله فرانس ته راستون شۀ نو خپله سفرنامه ئې وليکله او په ۱۶۷۱ء کښې ئې په پېرس کښې چاپ او خوره کړه. بيا وروستو د دغه سفرنامې په انګريزۍ کښې ترجمه هم وشوه او په برطانيه کښې چاپ شوه .د دې سفرنامې احوال چې څوک ولولي نو حېران شي چې برنئير په ۱۶۶۰ء کښې کوم هندوستان ليدلې وۀ او د هغه وخت حالات ئې قلمبند کړي وۀ نن په دې دور کښې هم د دې ځائے هند و پاک حالات او روايات نۀ دي بدل شوي .هم په هغه شان د تمامو غلاظتونو او ناوړه دود دستور سره قايم دائيم راروان دي.
د دې سفرنامې په ليدلو سره سړے ډېر په تاسف سره دا وئيلې شي چې په دغه درې نيم سوه کاله کښې لږ بدلون هم زمونږ په کلتوری روایاتو ، طرز معاشرت او سماجي رويو کښې نۀ دې راغلے او مونږ د دې اوږد درې نيم سوه کاله دور نه هېڅ نوې سبق نۀ دې اخستې .
فرانسس برنئير د هغه وخت متحده هندوستان په حالاتو د خپل تعجب اظهار په دې ډول کړې دے..
“په هند کښې مينځنۍ طبقه بېخي وجود نۀ لري. 
يو خوا په دې ملک کښې امرآ دي او يا بېخې مفلوک الحال مسکينان، غريبانان او بد حاله خلق! امرا او مالداره خلق په محلونو کښې د عېش ژوند کوي، په کورونو کښې ئې باغونه دي، فوارے دي۔ د سوارلۍ او د خدمت د پاره په درځنو نوکران دي . 
په مقابله کښې غريبانان په جونګړو او کېږدو  کښې اوسېږي. او د هغوئي په کورونو کښې د يو وخت دوډۍ هم نۀ وي.
برنئير په هند کښې د هغه وخت دور ته د خوشامديانو او چاپلوسانو دور وئيلې دے. بادشاه سلامت ،وزيران،ګورنران او سرکاري اهلکاران دوه دوه ساعته د خپلو نوکرانو او ماتختانو  نه د خوشامدۍ /پروټوکول مراسم اخلي ،او داسې کول خپل حق ګڼي.
په دربار کښې ئې روزانه د سلام سلسله بې له څۀ ناغې روانه وي.
عام اولس ئې په خوشامدو دومره اموخته شوي دي چې څوک ما ته د علاج د پاره راشي نو اول د القابونو نه د خپلو خبرو ابتدا وکړي او ما ته د وخت سقراط، بقراط او ارسطو د زمانے او د نن بوعلي سينا وائی  او بيا نبض راوړاندې کړي،چې بيماري مې تشخيص کړه. کۀ بادشاه د سرکار په دربار کښې تشه خلۀ هم وازه کړي نو درباريان د کرامات ! کرامات ! ورد او چغې پئيل کړي.
خلق په خپلو جېبونو کښې درخواستونه ليکلې ګرځوي او چې کله هم څوک صاحب حېثيت منصب دار اوويني نو دوئي ورته خپل درخواست ور وړاندې کړي او تر کومه ئې چې په دغه کاغذ د صاحب نه ليکل او په عامېلینو باندې د اجرتو حکم نۀ وي اخستې تر هغې د صاحب منصب د مخې نه نۀ اخوا کېږي.
بازارونه ئې بې ترتيبه او ګنده دي. تا ته به د يو دوکان نه پشمينه، کمخواب، رېشم او د زري کپړه ترلاسه کېږي. او ورسره په خوا کښې دوکان کښې به تېل غوړي اوړه او شکره خرصېږې. دغه شان به د کتابونو او څپلو دوکانونه څنګ تر څنګه په نظر رادرومي او د هر يو به خپل خپل نرخ وي کله کله د ګاهک او دوکاندار تر مينځه په بيعه تاؤ تريخوالې هم راشي.
په ښاريو کښې د حلوايانو د دوکانونو خو هډو شمېر نشته ، په دوکانونو به ئې ګندګي، مچان ، ماشي ، پيشوګان او سپي هم يو ځائے راغونډ وي . په ټول هندوستان کښې به سمه غوښه چرته پېدا نکړې. قصابان به بيمار يا مرګونې ځناور حلال کړي. او د سپو، خرو غؤښه هم درباندې خوري. د رېستوران او سرائې خوارک ناقص وي او د بيمارو سبب جوړېږي، په دې خبره اکثر خلق پوهه دي او په کورونو کښې خوارک خوړل خوښوي .مېوه هم ګرانه ده، په هندوستان کښې خربوزه ډېره پېدا کېږي، خو په لسو کښې چرته يو نيمه خوږه وي. سرده پکښې ډېره ګرانه ده. زۀ پاؤ کم د څلورو روپو سرده اخلم.
په ملک کښې په شرابو پابندي ده لېکن په پټه ئې ټول خلق څښي. دلته شراب اکثر د شيراز نه په غلا راوړلې کېږي او په ښاريو کښې په عامه توګه ترسيل کېږي او په لاس درځي. البته حکومت عيسايانو له د شرابو څښلو اجازت ورکړې دے خو دوئي خپل شراب په مسلمانانو خرڅوي. په ټول هېواد کښې د نجوميانو او پال کتونکو خلقو سمه مېله لګېدلې ده. دوئي به د لارې غاړې ته خپله درۍ خوره کړې وي. خلق به ترې راتاؤ او د قسمت حالونه به ورته وائي. په دې وطن کښې د څښلو صفا اوبۀ نشته. مالداره خلق په اوښانو ځان سره اوبۀ کېږدي او په سفر اوځي.
د هند زمکه ډېره زرخېزه ده .خو د زراعت طور طريقې ډېرې زړې او فرسوده دي، ځکه ئې دهقانان د زمکې څخه پوره فصل نۀ شي اخستلې. د هندوستان اکثر زمکې بنجر دي، د نهرونو او نالو خلق صفائي نۀ کوي وړوکي کسانان دا ګڼي چې زۀ ئې ولې پاک کړم فائيده ئې لوئي زميندار ته رسي او دغه شان جاګيردار او زميندار وائې چې دا زما کار نۀ دے، پېسے به زۀ خرڅ کړم او فائيده به ئې دهقان خوري! 
په دې لا پروائۍ کښې کال د سره اوبۀ ضائع کېږي. د لاهور ښار په مضافاتو کښې اکثر سېلاب رادرومي او د سونو خلقو کورونه فصلونه او مالونه ځناور يوسي. دغه شان هر کال دغه لوبه روانه وي خو د چا سره ئې د مخ نيوي څۀ بندوبست نشته.
برنئیر د هندوستان د خلقو په حقله ليکي چې د دې ځائے خلق ښۀ کاريګر دي خو کاريګرۍ ته د صنعت درجه يا ترقي نۀ ورکوي. دغه وجه ده چې د دې خاؤرې کاريګر او فن کار د لوږې مري. 
کۀ چرې دوئي خپل فن او هنر ته د کارخانے شکل يا منظم انداز ورکولې نو ډېر به خوشحاله وو، او د نورو خلقو ضرورتونه به هم ورسره پوره کېدلې.
د هندوستان خلق روپۍ او پېسه په کاروبار کښې نۀ لګوي. خپله پېسه پټه ساتي. عوام ئې د کالو پترو زېواراتو شوقين دي .پخپله به د لوږې مري خو ښځو له به کالي پتري جوړوي. د تعلم نظام ئې انتهائي ناقص دے. دوئي به خپل اولاد ته فقط ژبه ورزده کوي، دوئي نور علم يا کار کسب د زده کړې ارزښت نۀ محسوسوي. پخپله اورنګ زېب باچا ماته وئيلي وۀ چې زما د وړوکوالي زيات وخت په عربۍ ژبه زده کولو کښې تېر شوې دے.
دا خلق د بيمارۍ په حال کښې څۀ نۀ خوړل د بيماري علاج ګڼي. او په تبه کښې هېڅ شے نۀ خوري او نۀ ئې څوک ورکوي. په دې وطن کښې رشوت عام دے په خپل کاغذ يا دستاوېذ چې سرکاري مهر لګوي نو هم رشوت به ورکوي.
د صوبېدارانو سره ئې بې کچه اختيارات وي. دوئي په يو وخت کښې صوبې دار هم وي، خزانچي هم، وکيل او قاضي هم وي، د شوریٰ غړې او صوبې دار وي، د جېل داروغه هم پخپله صوبه دار وي .سرکاري اهلکاران په دواړه لاسه لوټ مار کښې بوخت وي. بادشاه د خپل ناستي د پاره په درې کروړه روپو تخت جوړ کړې دے. کله چې سرکاري صاحب منصب د کوره ووځي نو مکمل په اب و تاب سره د نوکرانو او خدمتګارانو په ولقه کښې راؤځي. په هاتهيانو سور وي د دۀ د قافلې نه مخکښې سپاهيان روان وي د ټولو مخکښې ماشکي روان وي په لاره د اوبو شيندل يا چړکاؤ کوي چې د صېب پوزې او خلې ته دوړه (غبار) لاړ نۀ شي. د ملازمانو پوره دسته ورسره روانه وي .لوئي لوئي مورجلونه(باد پکي) ئې په لاسونو کښې نيولي وي او رئيس اعظم ته هوا وهي. دوه کسان ورسره د توکاڼو يا نور څۀ څيزونو د خلې نه توکولو د پاره اګل  يا توک دان وړي.
دا خلق خپل کورونه ډېر بې ډوله جوړوي. د دوئي په کورونو کښې د هوا او رڼا هېڅ انتظام نۀ وي. په اوړي ئې په کورونو کښې حبس او سخته ګرمي وي او په يخنۍ کښې سم د واؤرې غارونه وي. 
بادشاه او امرا ئې چې کله د سېل سپاټې د پاره يو ځائے بل ځائے ته درومي، نو شپږ شپږ زره نوکرانو ورسره د دوئي د استعمال سامان راؤچت کړي وي. د دې ځائے اشرافيه د ډمامو، ډمو،  رقاصاؤ  شوقيان دي. د دې وطن په ټولو وړو لويو ښارونو کښې د ډمو او رنډو خپلې اډې دي. د دې ځائے اميران په ډمو بې کچه پېسې شيندي. او دا خپل شان ګڼي. د دې ځائے ډمې د شاهي خاندان په غونډو دستورو کښې هم ګډون کوي او باقاعده رابللې کېږي. او په دربار کښې ناست ټول خلق ئې په مينه رقص ګوري .د دې وطن وزيران دوه ځل سحر ماښام د بادشاه په دربار کښې حاضرېږي.کۀ څوک دربار ته رانشي نو هغه بيا د وزارت څخه لرې کوي.
په هندوستان کښې ګرد غبار ګندګي او بې ترتيبي بې کچه زياته ده. په ښارونو او قصبو کښې ‌ئې بې شمېره جرمونه کېږي. اول خو مجرم څوک نۀ نيسي او کۀ چرته ونوے شي نو د امراؤ  په سفارش يا په رشوت بيرته خوشې کړې شي.”
د فرانسس برنئير د سفرنامې دا يو څو ملاحظات تاسو ولوستل . 
د هغه وخت واقعات هم په فکر کښې وساتې او د نن حالات هم په نظر کښې راولې. نو ان شاء الله تاسو به په دې خبره مطمئين شئ چې زمونږ په کلتوري ،سماجي او رواياتي معاشرتي(ټولنيز )اقدارو کښې هېڅ بدلون نۀ دې راغلې.
مونږ ۱۶۶۰ء عيسوي کال او نن وخت او حالاتو ترمينځه هېڅ نوې سبق نۀ دې زده کړي. د اورنګ زېب عالمګير په زمانه کښې چې څنګه زمونږ دود دستور او سماجي روئې وې نن هم هغه دي زمونږ په خوږ وطن کښې نن هم د خر غوښه خرڅېږي. په خوراکی توکو کښې ملاوټ کېږی۔ رشوت، خوشامد، سفارش هم هغه شان دے .زمونږ مشران او ليډران هم هغه شان دي .
د شان او شوکت وږي دي هم هغه د هاتهي د سوارلې په شان په موټرو کښې د پروټوکول سره راوانېدل او بيا د هغه هرکلے کول هم هغه شان دي. 
د هغې زمانې ډندورچي او د نقارچي غږ او جرس د نن په سائيرن کښی بدل شوې دے. د هغه وخت د تخت او تاج په ډول سينګار کروړونه خرڅې او مصارېف د نن د پارليمنټ هاؤس په اسائېش او ارائېش او د وزيرانو په فضول پروټوکول باندې بدل شوي دي. نن هم سېلابونه دي، مچان، ماشي، سپي پيشوګان لوږې تندې، نظام تعيلم، هر څۀ هم هغه شان دي. د خوشامديانو کمې نشته. 
مونږ به نور هم درې نيم سوه کاله هم دغه شان برباد ګرځو .ځکه چې په دې ملک کښې نن هم هغه شان شاه جهانان او اورنګ زېبان حکومت کوي .چې په جاتي عمره کښې محل جوړوي خو په رائے وېنډ کښې مېښې او مال مويشي خلاص ګرځي.
خلق ئې د فېکټريانو، کارخانو او ګټرو زهر الوده اوبۀ  څښي .دوئي بلاؤل هاؤس، بې نظير هاؤس او زرداري هاؤس په جديد ترين کاټېجونو کښې جوړوي ولې د کراچۍ، لاړکانے او نواب شاه کوڅو کښې د سپو موج مېله اوس هم لګېدلې وي 
د دوئي په کورنو کښې جشنونه کېږي او په کوڅو کښې ویرونه ماتمونه ځکه چې خلق د لوږو او فاقو د لاسه مري. بې وسه او بې بسه زنانه د خپلو تندو ماشومانو سره دريابونو او کوهو ته دانګي خو د حکمرانانو په عېش عشرت کښې هېڅ فرق نۀ راځي .
چې حکمرانان داسې وي نو په خلقو به څنګه ښۀ وخت راشي ؟. 
دوئي به نور هم داسې در په در خاؤري په سر ګرځي او ټکرې به وهي. او درې نيم سوه کاله به نور هم دا مردارې غوښې خوري او هم دغه شان به د زرداريانو او ميا صاحبانو قصيدې وائي “ تيرا اقبال بلند ہو” تاسو زمونږ مور پلار ئې مونږ په تاسو قربان !! زمونږ مور پلار په تاسو قربان!!! 
او هم هغه شان خوشامدې به کوي ځکه چې د دوي په نن او پرون کښې هېڅ فرق نۀ دې راغلې .
څومره ګرانه زندګی ده په دې خاؤره
شپه او ورځ شرمیندګي ده په دې خاؤره

دا وطن د زردارانو مملکت دے
د غریب تشه نیستی ده په دې خاؤره


ګوره قبرستان
خواهش مې د ډېرې مودې نه وۀ چې کۀ يو ځل ګوره قبرستان ليدلو ته سم شوم نو ورله به راځم . موقع په لاس داسې راغله چې په ډيفنس کالونۍ کښې د خپل يو ذاتي کار نه وروستو زۀ د ملګرو نه رابيل شوم. دوي ته مې اووئيل چې تاسو ځئ او زۀ نن پېدل سېل کول غواړم.  هغوئي په نۀ زړۀ اجازت راکړو او چې رخصت شُو نو زۀ د مغرب طرف ته په خېبر روډ راروان شوم. په لاره هم په دې لوئي سړک کوم چې يونيورسټۍ بورډ تهکال ،جمرود لواړګي او بيا افغانستان ته تلې دے د ټرېفېک يو جم عفير روان وۀ.  ما نه مخکښې دوه زنانه هم پېدل روانې وې  يوې فېشني توره برقعه په سر کړې وه، او بلې سپينه شټل کاک برقعه اچولې وه. په زناناؤ پسې يو فرلانګ دوه تلو وروستو ما محسوسه کړه چې دوئي زما په ځان پسې تګ کښې ناارامې محسوسوي نو بيا د هغوئي له خاطره زۀ د دې لوئي سړک بلې غاړې ته پورې وتم او عېن د صدر، ائيرپورټ او سوري پل نه راغلې سړکونه چې په کوم يو موړ کښې د يونيورسټي روډ پلو يو ځائې کېږي په دغه ځائې زۀ د ګوره قبرستان طرف ته وغزېدم. قبرستان ته د رسېدو نه مخکښې د فوځ او پوليس مشترکه چېک پوسټ باندې نېغ ورغلم، په دې چېک پوسټ هر قسم موټر لارۍ راايسارېږي او تپوس ترې کوي چې د کوم ځائے نۀ راغلے او کوم ځائے له ځې په اردو پښتو کښې ترې پوښتنې کېږي او بيا د چا چا پکښې تلاشي هم اخستې شي .  هر کله چې زۀ د دوئي د پاټکونو نه په حفاظت وړاندې تېر شوم نو عېن د سړک په خي غاړه  پروت د دوه دوه نيمو سوو کالو راسې موجود ګوره قبرستان ته زما پښې ورنېغې شوې په لږه شېبه کښې زۀ د قبرستان په ډېوډۍ ورننوتم. د دې قبرستان صحيح تاريخ ما ته معلوم نۀ دے خو دغه صوبې ته انګرېزان هم په دغه خواوشا کښې راغلې وو نو ځکه ما د اندازې نه د دې قبرستان د عمر خوونه  وکړه. په ډېوډۍ کښې د ۱۸- ۲۰ کالو يو ځوان هلک په څۀ کار بوخت وۀ. ما ورته سلام په غېر شعوري توګه ونۀ کړو چې ګني دا به مسلمان نۀ وي خو هغۀ په خپله ماته سلام هم وکړو ، او روغ جوړ ئې راسره هم وکړل. زما دا فکر وۀ چې دلته به ډېر کسان کار کوي او د تدفين د رسومو ادا کولو د پاره به يوه کمره دوه هم وي، يو کلرک يا څوکيدار او څو کسان عمله به هم وي ځکه چې دا زمونږ د بادارو هديره وه خو دغه وخت هم دغه يو هلک مې په نظر راغلو ، د ډېوډۍ سره متصل بيا يو برنډه وه چې په هغې کښې د ډېرو زړو قبرونو رژېدلې کتبې لګېدلې وے. دې ځوان نه ما په اردو ژبه کښې اجازت وغوښتو چې زۀ دا قبرستان کتلې شم نو هغۀ اول زما طرف ته وکتل او بيا چې يقين ئې راغلو چې سړے په داسې عمر کښې دے چې دهشت ګرد، يا د شکل صورت نه غل ډاکو هم نۀ ښکاري  او څۀ لږ ډېر غوړ هم ښکاري نو هغۀ سم دستي اووئيل. او جي ولې نا !!! تاسو ئې کتلې شئ. زما فکر دا وۀ چې دا يقيناً څوک کرېسچن دے خو بيا وروستو د پوښتنو نه پس دا اندازه ولګېده چې ځوان هم د د غه نزدې کلي تهکال دے ، پلار ئې د دې قبرستان ګورکن دے کوم چې په دې وخت کښې نۀ ښکارېدو. زما په پوښتنه ځوان خبره زياته کړه زما پلار د ډېرې مودې راسې د دې قبرستان بې تنخوا نوکر او ساتونکې دے ځوان اووئيل چې پلار مې ګورکن دے او فقط د ګور کنستو پېسې اخلي او کله کله کوم فرنګے يا بل څوک چې راشي نو پلار له مو څۀ امداد خرڅه هم ورکړي. ما زړۀ کښې اووئيل چې دا هلک هم د څۀ خرڅ په تمه څۀ جال خورول غواړي. دا داسې قسم چالبازي نه زما کرکه کېږي خو بيا هم په داسې موقع زۀ څۀ نه څۀ امداد يا جېب خرڅه د جېبه راؤباسم کۀ جېب کښې مې څۀ وي خو تاسو يقين وکړئ چې زۀ د کال دولس مياشتې تش جېب ګرځم .  خو دا وخت ما سره په جېب کښې د درې څلورو ورځو نه ايکي يو د ۵۰۰۰ زرو روپو نوټ وۀ چې هغه هم ماد دوايانو د پاره د خپلې کوروادنې نه راخستې وۀ نو هلک ته مې اووئيل چې ځوانه خفه نۀ شے ما به درسره څۀ لږ ډېر امداد کړې وۀ خو ما سره ماتې نشته نو کۀ چرته بيا راغلم نو ارو مرو به زۀ درسره ان شاء الله امداد کوم. بل طرف ته په دې خبره هم ډارېدم چې دا هلک سره چرته ماتې يا چېنچ پېسې نۀ وي ځکه چې يو ځل څۀ موده وړاندې د يو بل سوالګر  په څېر راله نوټ مات نۀ کړي بيا خو کۀ نۀ وي نۀ وي نو هم دغه زر دوه زره خو به ورکول غواړي او کۀ دا مې ترې لرې کړې نو بيا به د دوايانو لپاره فلحال کمې شي او چې دوايانې مې نن وانۀ اخستلې نو ګني يو ځل به بيا په دوايانو پسې راتلل وي کوم چي زما د پاره ډېر ستر د کړاؤ کار دے هسې هم نن سبا په پېښور کښې ګرځېدل  د وړيا مرګ په بيه اخستل دي.  خو الله پاک زما د زړۀ اواز واورېدو او هلک سره ماتې نۀ وے. نو ډاډه شوم او په تصويرونو اخستو بوخت شوم.  هلک ښۀ انسان ښکارېدو ځکه چې يو خو ئې ماته د قبرستان د ننوتو اجازت راکړې وۀ بل خوا ئې د فوټوانو نه هم منع نۀ کړم حالانکه ده اووئيل چې فوټوان خو منع دي خو تۀ ئې اوباسه.  نو په داسې صورت حال کښې به زما همدردي د دې ځوان سره زياتېدله چې په نتيجه کښې بيا نو زما له طرفه د څۀ امداد حقدار وۀ خو دا وخت مې زړۀ نۀ غوښتل او بل وخت مې ګمان نۀ کېږي چې بنده په دې قبرستان کښې بيا چرته حاضر شي. هسې هم زمونږ د اخري ارام ځائې خدائے خبر چرته به ليکلې شوې او ټاکلې شوې وي...  په دې قبرستان کښې چې زۀ لږ مخکښې لاړم نو د ۱۸۳۰ء دقبرونو کتبې مې هم په نظر راغلې چې ډېر ښائسته بېل بوټې پې جوړ شوې وو..  په يو قبر خو د انګريزۍ ژبې سره د پښتو ژبې هم څۀ ليکل شوي وو کوم چې ما د ګرد او غبار له وجې ونۀ لوستل شول.  ځينې قبرونه پکښې نوي نوي لکه د مسلمانانو په څېر د سنګِ مرمرو جوړ وو او په ځينې باندې تش د خاؤرو ډېري غوندې جوړ شوي وو.  ما هلک نه وپوښتل چې دا ځينې قبرونو باندې تش د خاؤرو ډېري دي، دوئي کښې هم وهابيان او برېليان شته کۀ ؟  هغۀ اووئيل چې کوم دا پخواني قبرونه دي نو دا ډېر زاړۀ دي او دا د فرنګيانو دي، دا نوي پاخۀ او کچه قبرونه د د ې ځائے د عيسايانو دي کوم چې غريبانان دي او دغه د صفائۍ وغېره کارونه کوي. ما زړۀ کښې اووئيل چې دوئي کښې هم لکه د وهابيانو او برېليان خام او پاخۀ قبرونه مروج دي خو ځوان راته خبره پاکه کړې وه چې دا د هغه خلقو قبرونه دي د چا چې زمونږ غوندې د پخېدو وس نۀ کېږي. په قبرستان کښې دننه دوه واړۀ ماشومان او يوه پوخ عمر ښځه هم په جاړو بوټو شوکولو اخته وه. ما وئيل دا څوک ده؟ځوان اووئيل چې دلته راځي او د اور د پاره دا خاشاک واښۀ شوکوي او دا قبرونو نه دا حس خزله وړي . مونږ له هم کار اسان شي او د دې غريبې هم کار وشي. دغه قبرستان کښې به پخوا ډېرې لوئې لوئې ونې وے چې د سړک نه په ليدو به دغه قبرستان ډېر پرسکون ښکارېدو. خو اوس پکښې هغسې ونې نۀ ښکارېدے بلکه په اخري حصه کښې خو سمه ډاګه ښکارېده. ما وئيل دلته د قبرونو نوره زمکه شته؟ هغۀ اووئيل چې او جي زمکه ډېره ده خو دا بوټي خلق د شپې رېبي او وړي ئې. ما وئيل تاسو د شپې څوکيداري نۀ کوئې څۀ؟ هغۀ د اوبو ټېنکۍ ته اشاره وکړه چې وګوره خلقو دا ټولې بمبې او ټوټۍ هم پټې کړې دي او هېڅ دلته نۀ پرېږدي. د پوليسو چوکۍ ورسره په شل ګزه کښې ده . مونږ‌دلته د ورځې نګراني کوو او د شپې کور له ځو. په دې قبرونو کښې داسې قبرونه هم وو چې دوه دوه نومونه ئي پې ليکلي وو  لکه د يو کس مړې يا جسد پې خخ وو او بيا وروستو ئې خاوند يا ښځه چې وفات شوې وه نو د وصيت مطابق ئې د هغې باقيات يا ايرې راؤړلې دي او د خپل د ژوند مګري په قبر کښې ئې ورسره خوندي کړي دي په هر قبر د مړي عمر او تاريخِ وفات ليکلې شوې وۀ. ما زړۀ کښې اووئيل چې ګوره انسان کۀ هر چرته ژوند وکړي خو اخر بيا به هم د هغه باقيات په ځمکه کښې د خاؤرو سره يو ځائے کېږي. اديرې او مقبرې د عبرت ځائيونه دي. او هر کس به د ې ځائے له رادرومي. کوم خلق چې په دنيا کښي خپل ژوند ډېر په ان بان او شان کښې تېر کړي وي په اخر کښې به د مرګي کومې په هغۀ ډکېږي او هم دغه د خاؤرو ډېرې به پې جوړېږي. دلته بيا امير او غريب په يو حال کښې وي. يوه ورځ به دې غږ وشي علي خانه چې فلانکې هم لکه ګرد او غبار تېر شۀ  . الله پاک چې کوم ذي روح د کومو عناصرو نه ساز کړې وي هم هغه عناصرو سره ئې بيا يو ځائې کوي. او دا هر څۀ د الله د قدرت نمونې او برخې دي. دا خزلې چې د بل په قبر وينې داسې جوړې به يوه ورځ ستا په مزار شي  انا لله و انا اليه راجعون
جنګ د ترقۍ له پاره

په جنګ پسې د روښانه سباؤون زېرې ورکول څۀ عجیبه غوندی بابو لاله برېښی خو تاریخ شاھد دے چې د ارتقا د پاره جنګ څومره ضروري دے؟ د بمي چاودنو، بارودو او جنګونو په نتيجه کښې د انساني ضياع چې هر څومره غندنه وشي کمه به وي. او یو ذی شعور انسان د جنګ کولو یا د جنګ په حمایت کښې  خبره نۀ شی کولې خو زۀ تاسو ته نن یوه اھمه خبره کول غواړ‎م۔
هغه خبره دا ده چې پوھان وائي چې“جنګ د ترقۍ له پاره ضروري دے”
دا خبره زۀ ولې لیکم ځکه چې زمونږ‎ په خاؤره لوئې جنګ وشۀ او ډېره تباھی ئې مينځ ته راؤړ‎ه خو په ځائے د دې چې په دې اوس مونږ‎ ژاړ‎و او واوېلا کوو، پکار ده چې داسې مثالونه د خپل جنګ زپلی قام او اولس مخې ته کېږ‎دو چې په لوستلو اورېدو ئې د نوی بدلون او نوی صباؤون په لوری مخه جوړ‎ه شی۔
جنګ څنګه ضروری دے ځکه چې جنګ خو تباھی ده جنګ خو مرګ ژوبله ده بربادی ده اور دے او لمبه ده ، چې ھر شے پکښې لمبه او لوخړ‎ه کېږ‎ی۔
جنګ پخپله یوه لویه مسله ده
په جنګونو مسلې نۀ ھوارېږ‎ی

خو کله کله یو قام د داسې حالاتو سره مخ شی چې جنګ ناګزیر شی او د نۀ غوښتلو باوجود بس  پرې راؤتپلې شی ۔
اوله خبره دا ده چې جنګ ھېڅوک یا قوم په شوق سره نۀ کوی دا د یو داسې اختلاف په بنیاد مخې ته رادرومی چې د ھغې حل په ظاھره نۀ معلومېږي په جنګ کولو او نۀ کولو دواړ‎و کشمکش کښې  انسان ګنګس شی د قوم  مجموعی فکر او حواس مفلوج شی او د ھست او نیست په په مينځ کښې ودرېږي۔
جنګ وشی، نتائج ئې ھولناکه منظر وړ‎اندی کوی۔ حواسونه د دې منظرونو په نتیجه کښې څۀ وخت پورې شل وی خو بيا داسې په شدت سره راژوندي او ويخ شي. چې از سر نو  د نؤو  کارونو په لوری په یوه مخیزه بڼه د اجتماعی کارونو د پاره تشويق  شي.
د جنګ نه وروستو انسان د مشکلاتو او سختو نه خلاص شی نو بیا خو دا جنګ ځپلې انسان څۀ مثبتو تبدیلیو ته ھم چمتو شی
عزم حوصله ئې په غورزنګ شی ، ذھن ئې بیا رغونې ته چمتو شی، په روايتي کارونو کښې خاميانې په نښه شي او د ارتقائي عمل رفتار په نوی او ھنګامي بنیادونو تېز کړې شي.
د زور ځپلي او جنګ وهلي نسل تجربات نوي نسل ته منتقل شي او په نوي نسل د خپلو اسلافو د تجربو او مشاهدو ښۀ ژور اثر پرېوځي. د دې مثال مونږ د جنګ  عظیم اوّل او دویم  نه پس د يورپ په ترقۍ کښې وينو. په اول جنګ عظيم کښې دوئي سره جهازونه او ګاډي نۀ وو . اګر چې د تورو غشو په ځائې ټو پکو ، توپه ګولو بارود اخستی وو خو مواصلاتی نظام ئې روایتی وۀ۔ دا جنګ په زمینی  وسائیلو لکه په اسونو او پېدل سپایانو شوې وۀ
په دويم جنګ عظيم کښې دوئي په شل کاله کښې نۀ يواځې  فائيټر جهازونه او ګاډي ټېنکونه ايجاد کړل بلکه د اېټم بم چاؤدنې هم وشوې.
او د اوږ‎د ستړ‎ی جنګ فېصله په لږ‎ وخت کښې وشوه۔ او پس له جنګه یو ځل بیا د نوی ژوند په ھیله خلقو د خپل ژوند ژواک بنسټونه په نؤو معیارونو کېښودل  د سائينسي ايجاداتو په ترقۍ کښې ئې نوی نسلونه په زغل او مقابله کښې  شامل کړ‎ل۔
کۀ جنګ عظيم اول او دويم شوې نۀ وے نو کېدے شي چې د يورپ د سائنس او ټېکانالوجي د ترقۍ رفتار دومره تېز نۀ وے. اوس خو د سټار وار ،لیزر وار او د خلائي جنګونو دور دے ،او خدائې خبر چې نورې څومره سائنسی ایجادات به داسې شوی وی او موجود وی چې د سترګو په رپ کښې زمکني حالات څۀ چې خلائی تشکیلات ھم بدلولی
او جوړ‎ولی شی۔
په خېبر پښتونخوا او افغانستان کښې دا جنګونه الله پاک پائې ته ورسوۀ، او ان شاءالله چې نور  اوس خلقو ته دا احساس  شوې دے چې د امن په لور تګ  بې حده ضروری دے۔ کۀ نوې نسل ته د بدلون احساس وشی نو انشالله چې د علم او ترقۍ په مخه کښې  پراتۀ خنډونه او مسئلې به هوارې کړي او د ترقۍ۔ نوی منزلونه به تر سره کړ‎ی ۔
د دې برخې خلق به څو کاله وروستو لوئي لوئي مفکران راپېدا کړي کوم چې نن سبا مونږ ته په زوړ او پخواني نسل کښې په سترګو نۀ ليدل کېږي.
نوې نسل به د باچا خان او ګاندھی غوندې شخصياتو د نظريو تجزيې وکړي لکه ھغوئی د خپلې خطې او اوږ‎دو عالمی جنګونو وروستو د ھولناکه نتیجو په لیدو د عدم تشدد پالیسۍ او د ژوند ژواک  د پاره ژوره نظریه راوړ‎لی وه کومه چې دَ امن او انسانی بقا د پاره د ھغه وخت په حساب او د نن زمانے تناظر کښې  ډېره ګټوره ده۔
نوی نسلونه به  د دغه تجزيو په نتيجه کښې د حالاتو او د وخت د تقاضو او غوښتنو سره سم خپلې مفکورې او نظرئې نورې هم په سایئټیفیک بنیادونو په روښانه ډول راښکاره کړي.
پرون کۀ دغه نظريو ته د چا پام  نۀ وۀ یا ئې منلو ته څوک تيار نۀ وو نو نن خو پکار ده چې پس له دې روان اوږ‎د راتپلی جنګ  د خپلو غلطو تېروتنو او مسئلو حل هم په دغه د عدم تشدد په پاليسو کښې اوويني او دا فکر وکړ‎ی چې د تباهۍ او بربادۍ نه خپل ځان او قام په کومه طريقه راويستلې او د بقا او سلامتۍ په لاره نېغولې او بوتلې شی۔
لکه يورپي قومونو او ملکونو چې کړي دي۔ نن اغيار زمونږ په ټوټو ټوټو وجودونو، لمبه لمبه کورنو او سوو سوو غرونو رغونو پورې خنداګانې کوي او پښتانۀ خپل ځان د دې جنګی عفریت او بلا ګانو نۀ شي خلاصولې، د دې وجه ھم دا ده چې مونږه د وخت نه زدکړ‎ه نه ده کړې۔

نن د وخت غوښتنه د علم او زدکړ‎ی ده۔ او د امن او بقا د پاره د سوچ فکر او نظرئې ده۔ پکار ده چې پښتانۀ په دې فکر کولو مجبوره شي چې د ځان او نسل د بچ کېدو د پاره هره هغه لاره غوره کړي په کومه کښې چې د دوئي سلامتيا ، بقا ،ګټه او ترقی وي.
جنګ ډېر وشۀ اوس بائید چې د پښتنو حواسونه راویخ شی او د  بیا ودانۍ رغونې پر مختګ، امن او صلح په لور ګړ‎ندی ګامونه واخلی۔
پس له دومره اوږ‎دګ جنګه دا ثابته شوه چې زمونږ د نسل د بقا او سلامتيا راز په دې خبره کښې پټ دے چې مونږ ټوپک وغورځوو او قلم ښکل او خپل کړو .
دا ادیرې دا مقبرې
دا مضمون ما د دستار مجلې د پاره زما مستقل کالم د خلیج غږ جولاي ۲۰۰۵ کښې لیکلې وۀ.
کله چې بنده سترګې پټې کړي نو په زمکه د هغۀ وجود د خاؤرو په ډېري بدل شی. په ژوند کښې د جائیدادونو مالک د مرګ نه پس په دوه ګزه زمکه کښې ځائے شی. هم دغه د فنا او بقا عمل دے. چې د دنیا سره راغلے او تر اخره به دومدار وی. 
جائینگے جب یہاں سے کچھ بھی نہ پاس ہوگا 
دو گز کفن کا ٹکڑا تیرا لباس ہوگا

د هر وطن د خلقو د ژوند ژواک دودونه دستورونه جدا جدا دی. د هرې خطې ابادی خپل مړی د خپلو مذهبی رسوماتو او عقائېدو په رڼا کښی سنبهالوی. ځینې خلق مړی سوزوی. ځینې خلق مړی ښخوی. 
ځینې ئې په کمرو او غارونو یا بیابان کښې هم دغسې کېږدی. او د مارغانو، ځناورو او خشراتو د سخومې ذریعه وګرځی. 
مسلمان خپل مړی په زمکه کښې ښخوی .په مشترکه توګه د زمکې یوه ټکړه بیله کړی او په هغې کښې خپل مړی د خپلو مذهبی رسمونو او عقائیدو په طریقه ښخوی. د ډېرو قبرونو دغه تکړې ته ادیره یا مقبره وئیلے شی. پښتانۀ د خپلو مړو په حواله ډېر زیات حساس دی. 
د دنیا نور قومونه خپل مړی هم په هغه وطن کښې ښخوی په کوم وطن کښې ئې چې د ژوند ورځې شپې تېرې کړې او اخری سلګۍ اخستې وی. ولې پښتانۀ خپل مړی خپل د پلار نیکه وطن ته رسوی او هم هلته ئې تورو خاؤرو ته سپاری. ځکه چه د پښتون وګړی د خپل وطن سره بې کچه مینه ده، لکه چه احمد شاه ابدالی وئیلی وۀ،
د ډیلی تخت هېرومه چې را یاد کړم
زما د ښکلې پښتونخواه د غرو سرونه

زمونږ د عصر خبره ده. چه کله افغانان وروڼه د مهاجرت په پائې کښې بیرته خپل وطن ته تلل، نو د ځان سره ئې د ناصر باغ کچه ګهړۍ او نورو ډېرو ادیرو نه خپل شل کلن ښخ شوی مړی راؤباسل او د هغو باقیات ئې خپل وطن ته یوړل. 
په خارجی هېوادونو بلخصوص په امریکه او يورپي ملکونو کښې مېشته مسلمانانو ځان له خپلې خپلې ادیرې دی او په بیعه د قبر ځائے اخلی او خپل مړی پکښې دفن کوی- ولې پښتانۀ دهر ځائے نه خپل مړی خپل ټاټوبی ته رارسوی او په خپله خاؤره کښې ئې ښخوی. 
د پښتون وګړی د پاره دا خبره یو پېغور ګڼلے شی چه د هغۀ ورور عزیز مړے دې په بل هېواد کښې ښخ شی. د مړی په راؤړلو کښې بلا ډېرې ستونزې او مشکلات وی. ډېر خرڅ پرې کېږی.ځکه نور قومونه اکثر خپل مړی نۀ راوړی .
خو پښتون وګړی داسې ضد لری چه تر څو پورې ئې خپل مړے یو ځل خپل کور ته نۀ وی راؤړې. د هغۀ زړۀ او ذهن ته ارام نۀ راځی. او هلته ئې ذهن او زړۀ ارام ومومی چې کله ئې په خپل لاس، په خپله ادیره کښې ښخ کړي. پخواه به د نړۍ نورو قومونو هم د پښتون قوم په څېر د خپل وطن،کلتور رسمونو رواجونو سره هم دغسې مینه او عقیدت لرلو خو اوس د مادیت زمانه ده او د خلقو رویې، مزاجونه او احساسات په نورو ترجیحاتو بدل شوی دی.
په عربي ملکونو کښې د مړی ژوندی زیات مسؤلیت او کار د حکومتی چارواکو په ذمه وی. هر کله چه په عربو کښې مړے وشی نو د ښار بلدیه او محکمه صحت د ملکی قانون تر مخه دغه ذمه واری په لاس کښې واخلی او د حکومت په خرڅ دا هر څۀ تر سره کوی. 
پخواه به دلته هم د هر قوم قبیلې ځان ځان له ادیرې او مقبرې وے خو اوس د عربو په هېوادونو کښې دا ټول کارونه په اجتماعی توګه د یوې منصوبې لاندې کېږی. په کلو او ښاریو کښې د زړو ادیرو نه دېوالونه راتاؤ کړی او په دغه ادیره کښې مړی ښخول بند کړی او بیا څو کاله وروستو دغه ادیره هواره کړی او پارک هسپتال یا سکول د رفاه عامه د پاره جوړ کړی.
نوې ادیره د ښاریې نه دېرش څلوېښت کلو میټره لرې جوړه کړی او د بلدیه د منصوبو لاندې د اول نه دلته په کافی تعداد کښې په قطار او په ترتیب قبرونه کنستل شوی وی. چې زمکه ضائع نۀ شی .
هر کله چې مړے وشی نو بیا ئې د مړی د کورنیو د غړو سره په مشوره په خپل تحویل کښې واخلی او د عزیزانو سره څنګ په څنګ تر اخری تدفین پورې دا ټول کارونه تر سره کوی. مړے چې تر څو پورې ښخ شوې نۀ وی نو د هسپتال په مرده خانه کښې پروت وی او کورونو ته ئې نۀ راوړی.
د ټولو دا کوشش وی چې مړے زر تر زره ښخ شی او دغسې د دنیا په کارونو کښې یو ځل بیا شامل شی. او د شکر کلمه اووئي چې الحمدالله د الله مال وۀ او الله واخستو. خو د بده مرغه په پښتونخواه کښې د عربو په مقابله کښې د اديرو او مقبرو ډېر بد حال دے. د سؤونو کالو راسې جوړې ادیرې او مقبرې هم په هغه ځائیونو پرتے دی. په دغه ادیره کښې هېچا ته هم د مړو د قبرونو شناخت نۀ وی خو بس په ادیره بلوڅېدل ورته عېب ښکاری.
دغه ادیرې به د لارې، سړک او عېن چې د ښار په مینځ کښی وی او ډېره په ارزښتناکه زمکه به بې ترتیبه او بې ځایه قبرونه جوړ شوی وی خو حکومت د داسې قسمه کارونو او منصوبو ذمه واری نۀ اخلی. کله کله د مړی وارثان د مړی سره د مرګ نه وروستو د دعا او د عقیدت په توګه په خپله حجره یا جماعت یا کور سره نزدې پټی کښې ښخ کړی چې بیا وروستو پرې  پښېمانه وی.
په قبائیلي سیمو کښې په زړ‎و ادیرو لوئ لوئی ځنګلونه او ونې بوټی ولاړ وی او هېڅوک هم ترې  یو ډکے نۀ شکوی .ځکه چې د ادیرې احترام کوي یا په مقبره کښې خخ ولي بابا نه په زړۀ کښې ډارېږی.
د خلقو په شعور کښې دا وېره پرته وی چې کۀ دا شین لرګي پرېکړو نو کېدے شی چې ولی بابا درته زیان درورسوی. خلق د حقوق الله او حقوق العباد پروا نۀ لری خو د باباګانو په معامله کښې خپل ذهن بدلولو ته تیار نۀ وی
مونږ لیدلی دی چه په قبائیلي سیمو کښې اوس هم په ادیرو او مقبرو کښې لوئې لوئې ځنګلې د ښۀ علامت په توګه ولاړې وی چې د ادیرې د بزرګۍ نښخه ګڼل کیږی .
کۀ هر څو عقیدوی تصور ئې بد هم دے خو بیا هم د ځناورو، ماحول او اب و هوا د پاره ښۀ کار دے. په دغه ادیرو او زیارتونو کښې خلق د لرې لرې غرونو ځنګلو نه راوړلی لرګی جمع کوی. یوے، سپاره جغ او بېلچې، کودالے پکښې لکه بطور امانت پراتۀ وی. او هېڅ بلوڅه پرې نۀ کوی. دا بیله خبره ده چې په ښاریو کښې خو غلۀ  اوس د جماعتونو نه هم پکښې  او بلبونه راکوزوی او په بازار کښې ئې خرڅوی.
او دغسې په مشترکه قومی زمکو چې د ادیرو د پاره مخصوصه شوې وی قبضې کوی او په خپل تصرف کښې ئې راولی. حکومت ته پکار دی چې دا ټولې ادیرې او جماعتونه او عید مصلې په سرکاری تحویل کښې واخلی او د ښاریو نه بهر دمنصوبې لاندې یو لویه مشترکه ادیره جوړه کړی او خلق پابند کړي چې خپل مړی هلته ښخوی او دا ټولې زړې ادیرې څۀ موده بندې وساتی او بیا ئې د سکولونو پارکونو او هسپتالونو د پاره په کار راولی.
د دې سره به په ښاریو کښې ارتوالې هم راشی. فضا به هم خوشګواره شی. او د خلقو د اسانۍ د پاره به سرکاری پارکونه هسپتالونه او سکولونه هم جوړ شی. ځینې خلق به وائی چې ګنی په دې ادیرو او مقبرو کښې زمونږ د پلار نیکه هډوکی خوندی دی او یاتاریخی اهمیت لری نو بیا خو دا ټول کائینات، زمکه ، اسمان،غرونه سیندونه او دا ټول وطنونه تاریخی هم دی او د اهمیت وړ هم دی .ژوندي خلق به ورله ګوتې هم نۀ وړی؟. او نۀ به ئې پکار راولی.؟
د هر مسلمان بائید دا عقیده وی چې مړے یو ځل په زمکه کښې ښخ شی نو د هغې غوښې او هډوکی د خاؤرو سره خاؤرې شی او د جزا او سزا تعلق ئې د روح سره پاتې شی. او روح هسې هم په قبر کښې نۀ وی. او کۀ بالفرض  دا وی ھم نو د دنیا سره ئې تعلق نۀ وی
هسې هم دويم او دریم نسل ته د خپلو پلارانو او نیکونو د قبرونو هېڅ څۀ نښه نشانی یاده نۀ وی او کۀ فرض کړه چرته د بادشاهانو او باباګانو قبرونه پاتې هم وی نو د هغوي نسل به په دغه قبرونو څۀ کوی؟
پکار دا ده چې د ژوندی انسان د ژوند د اسانتیاؤ او انسانی خېر ښېګړې د پاره موجود هر یو شے پکار راوستې شی. دا بادشاهان په ژوند هم د لامحدوده جائیدادونو او زمکو او سرو سپینو مالکان وو او په مرګ هم په جرېبونو مقبرو او مزارونو کښې پراتۀ دی بل طرفته خوار ژوندی انسانان ئې د مزارونو په درونو او دروازو کښې پراتۀ دی . د سر د پټولو سیورې ئې نشته د تاج محل په لیدو۔ یو شاعر څۀ ښکلې شعر وئیلے دے 
ایک شاہنشاہ نے اپنی دولت کا سہارا لے کر
ہم غریبوں کی محبت کا اُڑایا ہے مزاق

مذهبی ټهېکدارانو په ژوند هم خوار اولس د استحصال په ژرنده دل کړې دے او د مرګ نه پس ئې هم په عقیدوی رسو  او پړ‎و داسې تړلې دے چې هم د دوئی په قبرونو او مزارونو کښې د حال او مسقبل فالونه لټوی. دا ټولې تیارې به د علم په مشالونو رڼا کېږی .
خـــوشبو ئي/ عطر
نوټ : (دا مضمون د خوشبو په حقله د تحقیق په حواله د نورو لیکنو نه ھم استفاده شوې دے۔)
خوشبوئي نن سبا د هر وګړي ضرورت دے په تمامو انساني ټولنو کښې خوشبويانو ته خاص او ځانګړې اهميت حاصل دے، په اسلام کښې هم خوشبوئې ته خاص مقام حاصل دے ، زمونږ د خوږ نبي حضرت محمد صلي الله علېه و اله وسلم هم خوشبوئي ډېره خوښه وه .خــوږ نبي صعلم خوشبوئۍ ته د بهترينې تحفې درجه ورکړې ده. دا خبره هم صحيح ده چې خوشبو په هر دور کښې د انسان کمزوري ګڼلې شوې ده.
داسې د کور نه د بهر وتلو يوه تياري به نۀ وي چې د خوشبو استعمال پکښې نۀ کېږي. ځينې خلق داسې هم وي چې يو قسم خوشبو استعمالوي او هم هغه د هغۀ د شخيصت پېژندګلو جوړه شي. د نن په دې ترقي يافته وخت کښې خوشبو ته د يو ارټ يا سائينس سره سره د يو ګټور صنعت حېثيت هم حاصل دے۔ نن سبا داسې خوشبويانې هم جوړېږي چې د دوه کسانو په مينځ کښې د قربت يا نفرت باعث هم جوړېدے شي.
د دې مطلب دا شۀ چې د نفرت جذبې سره سره د محبت جذبات هم راپورته کوي. اوس داسې فرفيومز (خوشبويات) هم جوړ شوي دي چې د مور او پلار سره د مينې محبت جذبې هم راپاروي. انسان په ټولو حواسو کښې د بوئيولو حِس کم استعمالوي خو بيا هم د بوئيولو دا حِس زمونږ په اعصابي قوت خاص اثر پرېباسلې شي. او د دې په استعمال زمونږ دماغي اعصاب تازه او روغ او تندرست کار کولې شي. لکه څنګه چې معلومه ده چې د خوشبو استعمال د زرګاؤ کالو راسې کېږي. 
چينيانو به پخوا په خپل لباس باندې خوشبويانې لږولې او جنازو او مړو ته به ئې د لوبان خاشاک سوزول. چينيانو تر ټولو قيمتي خوشبو مشک ايجاد کړي وۀ. د مشکو ذکر په قران پاک کښې هم شوې دے. د حضرت علي علېه سلام مشهور تصنيف نهج البلاغه کښې د مشکو ذکر او تعريف شوې دے، د يونانيانو او روميانو په اساطيرو کښې هم د خوشبوياتو ذکر شوې دے دوئي په زړو کتابونو کښې د خوشويانو د علم په حقله کافي قيصې مشهورې دي،

د يونيانو په داستانونو کښې د هېلن اف ټرائي په حقله وئيلي شوي دي چې د هغې د حسن راز هم په ځانګړې خوشبويۍ کښې پټ وۀ. او دغه راز ورته وينس خوولې وۀ، بابل او نينوا په پخوانۍ زمانه کښې د خوشبويانو مرکزونه ګڼل کېدل د قېلوپطره په حسن او جنسي کشش کښې هم د خوشبوياتو ډېر عمل دخل وۀ.
د مغلو مشهوره ملکه نورجهان په حقله وئيلې کېږي چې هغې به د ګلابو نه عطر جوړول. وئيلې شي چې هغې يوه ورځ په تالاب کښې د ګلاب پاڼې واچولې . هغې محسوسه کړه چې د اوبو په سر باندې لکه د تېلو پشان ماده ښکاره شوه چې کله ئې هغه قطرې راغونډې کړې نو د ګلابو ښائسته خوشبو پکښې محسوسه شوه. دغه رنګ هغې د ګلابو نه د عطر کشيدولو هنر زده کړو. مسلمان سائنسدان بو علي سينا هم په لسمه عسيوې صدۍ کښې د ګلابو او نورو ګلونو نه د عطرو جوړولو يا کشيدولو هنر دريافت کړې وۀ. په رواياتي طريقه د دوه زرو کلوګرامو د ګلونو د پاڼو نه نيم کلو عطر حاصلېدلې شي۔
د صندل عطر په هند کښې جوړولې کېږي او د ګلاب عطر نن سبا په بلغاريه کښې ويستلې کېږي. د دارچيني تېل چين او د ليونډر په فرانس کښې د يو بوټي نه کشيدولې کېږي. پخوا زمانه کښې به د ګلونو او بوټو سره سره د مختلفو ځانورو نه هم عطر او خوشبويانې حاصلېدلې شوې کومې به چې صرف شاهانو باچاهانو استعمالولې .د ټولو نه زيات قيمتي عطر به د مشکو ګڼل کېدل. دا به ښکاريانو د غرڅنۍ د نوم (نافې) اومختلفو عدود څخه راويستل. دا عدود يانفې به دوئي خشکې کړې او لکه د غوز په شان يوه دانه به ترې جوړه شوه۔ هغه به بيا په لويه بيعه خرڅېدله او لويو خلقو به د ځان سره خوندي کوله دويم نمبر کښې د عنبر خوشبوئ وه کومه به چې د يو قسم مهي نه حاصلېدله.
وهيل ماهي به يو قسم بل مهې وخوړو او بيا د وهيل په کولمو کښې به د هغه مهي نه يو قسم خوشبو جوړه شوه چې د عنبر نوم ئې وموندو. نن سبا د خوشبو په استعمال کښې ډېر کېميکل اچولې کېږي کوم چې د جراثيمو د ختمولو د پاره هم سودمند وي. د کېمیائی موادو په مدد جوړ‎ې خوشبویانې زینې علمائے کرام ښۀ نۀ بولی خو زما خیال دا دے چې بې له  کېمیائي موادو نن سبا ھېڅ یو د استعمال  شے یا مواد نۀ جوړ‎ېږ‎ی ۔
نن سبا په عربستان کښې د عودو عطراو استعمال ډېر عام دے دا لرګې د کمبوډيا څخه حاصلېږي. هر عربي وګړي د قيمتي خوشبو استعمال کوي.
کۀ داسې اووايو نو بې ځايه به نۀ وي چې د ۹۰س سي يا ملي لېټر يوه شيشه باندې د عربستان ۹۰۰ لېټره تېل خرڅېږي. يعني په يوه شيشه د پينځو نه واخله تر ۱۵ بېرلو پېټرول د پرفيومو په بدله کښې زمونږ د عربو نه د يورپ صنعتکاران اخلي. د مختلفو مېوو نه هم پرفيوم جوړولې کېږي.
خوشبوياتو يا پرفيومو ته نن سبا د عالمي انډسټرۍ يا صنعت مقام حاصل دے خو د دويم نمبر په خوشبوياتو جوړولو کښې هم کمې نشته، سائنس په نورو حوالو د ترقۍ سره سره د خوشبوياتو په صنعت کښې هم کافي ترقي کړې ده. او هغه ورځ لرې نۀ ده چې داسې پرفيوم ايجاد شي په کومو به چې دمختلفو دماغي او اعصابي امراضو علاجونو سره سره نور هم لوئي لوئي کارونه کولې شي.
لوښي څه شي وي؟؟؟
(د پښتنو يو زوړ دود دستور او قانون )
لوښي په کوزه پښتونخوا کښې نشته. او نۀ څوک لوښې ورکول يا اخستل پېژني نۀ د لوښي قانون يا دود دستور چلېږي. ځکه چې په کوزه او حتیٰ په بره پښتونخوا کښې پښتانۀ د ریاستي نظم لاندې وو۔
البته په قبائيلي سيمو کښې اوس هم د لوښي ورکولو او اخستلو رواج شته او خلق ئې پېژني .
او عمل هم په دغه قانون يا لاره کېږي، د پښتنو د شخړ‎و او لبړ‎و (جھګړو) حل کولو قانون ته پښتانۀ لياره (لاره) وائي، چې د چا د کوم کس سره لانجه شي نو څو کسان مشران راغونډ کړي او د پښتو په لياره ورته فېصله وکړي. لوښي د پښتنو د ليارې يو جز دے. لوښې ورکول یا اخستل  په خپله قبيله يا قوم کښې نۀ وي. دا په بل قوم او بله منطقه کښې ورکولې یا اخستلې شي چرته چې سړ‎ې کمزورې بې اسرې یا نابلده وي۔
لکه افريدي په شينوارو کښې يا اورکزي په افريدو کښې لوښې ورکوي نو بيا دوئي په دغه منطقو کښې ازاد ګرځي. ځکه چې د پښتنو دښمنۍ وي، نو دوئي چې د يو او بل سيمې يا منطقې له درومي نو د دښمنانو، يا د شوکمارو ، يا نور قسم بونګه اخستونکو له ډاره به ډاډه نۀ شو ګرځېدلې يا به ئې جوپے، لرګي او د تجارت سامان نۀ شو وړلې راوړلې نو بيا دغه لوښي به چې د چا په هغه منطقه يا قوم کښې وو نو کۀ څۀ پېښه به وشوه نو فوراً به ئې هغه لوښې اخستونکي کورنۍ له پېغام ورکړو هغوئي به د څو کسانو سره راغلو او دغه کس به ئې راخلاص کړو..
لاره ئې معلومه وه. ځکه چې چا هم د لوښې اخستونکي هغه کس چې لوښي ئې ورکړې وو، د دې کس د حواله کولو يا خلاصولو څخه انکار نۀ شۀ کولې. او کۀ داسې به ئې وکړل نو هغۀ ته به ئې کبرجن اووئيل او يا به ئې د پښتو د لارے د يو جز "د کبر غږ"" ویونکې وګرزولو.
بيا به دا کبرجن کس په ليار پړ وۀ، ځکه چې د مروجه قانون يا د پښتو د ليارې نه انکاري شوي وي، یا ھغه بنديوان کس چې لوښي اخستونکي  به په خپله زمه واري راخلاص کړ‎و او بیا به جرګې ته نۀ کېناستلو. نو هغه به د پښتو د ليارې په حساب پړ وۀ دا فعل ته کبر او “ټټر وهل” هم وائي.
د دغه پښتو لارے يعني لوښي له کبله غېر پښتون کس يا هندوانو سيکهانو به هم ازاد تګ راتګ او تجارت کولې شۀ. دغه وجه وه چې په قبائیلي سیمو کښې به ھندوانو او سیکھانو تر اوسه پورې بې یرې ترھې ښۀ په ډاډه توګه خپل تجارت کولې شۀ۔ چې د ھغوي به د مظبوطې کورنۍ سره لوښې وۀ۔ چونکه قبائیلي پښتانۀ اکثر بې روزګاره او غريبانان وو او اکثر به ئې شوکې او تېښتې هم کولې خو د لوښي له کبله به ئې بيا په څرګند ډول څۀ نۀ شو وئيلي يا کولې. لوښې اخستونکي لوئې ټبر او تکړه وسله داره او عزتداره خلق وي
کمزورې سړے لوښي نۀ شي اخستې ځکه چې کۀ څۀ پېښه وشوه نو بيا دا لوښې اخستونکې به جنګ او بدۍ ته هم تيارېږي. کۀ چا به په خپل حق يا خپل مال يا بدل کښې کوم کس ونيوۀ نو هغه به لوښي واله ورغلو دغه نيونکي به ورته خپل عذر پېش کړو چې په دغه کس زما حق وۀ،

هغۀ به د هغه نيونکي دغه برامته(برامده) کس په سر ضامن ورکړو چې دا به تاسره جرګې ته کښېني او کۀ حق دې پرې واړولو نو دغه حق به درکوي ګني زۀ به ئې درکوم خو اوس دا کس راخوشې کړه چې زما سره ئې لوښې دے او ما ته پېغور جوړېږي. دغه کوم کس به چې لوښې ورکړې وۀ نو هغه به هم د دغه لوښي اخستونکې کس د قول او ضمانت ډېر احترام کولو او هغه پېسې، مال يا هر څۀ چې ئې حق ورکول وۀ پۀ خپل وخت راؤرسول او لوښي اخيستونکي له به ئې ورکړل. لوښې اخستونکي به هغه کس حقدار ته ورسوۀ په دا سبب به دا ليار انټيکټ وه.
د لوښې ورکولو اخستو طريقه:
لوښې ورکونکې به څو کسان د ځان سره بوځي هغۀ سره به ګډان وي هغه به د هغۀ په حجره کښې حلال کړي او دعا به وشي بس دغه د لوښي اګريمنټ دے، لوښې اخستونکې به هم د خپل قوم کسان مشران راغونډ کړي وي نو د هغوئي په موجودګۍ کښې به دا مرحله ترسره شي نو بس دغه خلق به وپوهېږي چې فلانکي د فلانکي نه لوښې واخست. دپښتنو د لیارې یا قانون دا ډېر مھم جز وۀ او په دې سره د سیمې امن مستحکم وۀ۔
د کالج ورځې شپې
په پاکستان کښې نن سبا خلق غېب شي بيا دوه درې ورځې پس ئې تشدد زده مړے/ لاش چرته په بورۍ کښې بند وموندل شي. چې د پېژندګلو نۀ وي. دومره خلق غېب شول، مړۀ شول، او په دې پوهه نۀ شو چې دا چا غېب کړې وۀ ؟
څۀ ئې ترې معلوم کړل؟ او اخر چا او پۀ کومه ګناه ئې  اووژل ؟ پخوا به هم په پاکستان کښې خلق پوليسو کله کله غېبول او د کور يا بازار نه به ئې اووچتول او په وهلو ټکولو به ترې معلومات حاصلول، خو هغه به ورکېدل يا مړۀ کېدل نۀ، بلکه ورک شوي سړي به بيا چرته په جېل کښې پېدا شُو .
يا به سزا وار وو يا به په مقدمه کښې ښکېل شوې وو. کۀ څوک به په سياسي مقدمه کښې بندي هم شۀ نو څو ورځې يا مياشت نيمه  پس به راخلاص شۀ. په دغه حواله مونږ د هند د ازادۍ نه وړاندې د انګرېزانو د زمانې د سياسي رهبرانو د قېد او بند قيصۍ او ژوند ليکونه  لوستلې دي يا د پاکستان د جوړېدو نه پس هم حتيٰ چې د ايوب مارشلا په وخت کښې سياسي بنديانو قيصې مو لوستلې دي چې هغوئي به باقاعده د لويو لويو جرنېلانو سره مبارزې کولې. د شورش کشميري، غفار خان بابا، ولي خان او  اجمل بابا او داسې نور ډېرو کسانو سياسي ورکرانو او رهبرانو د جېل خانو قيصۍ مو ډېرې لوستلې دي چې هغوئي به باقاعده په جېل کښې بهوک هړتالونه هم کول او حکومت به ئې مجبور کړو چې  د دوئي مطالبې ومني.
اوس معامله بېخي مختلفه ده. خلق غېبېږي او دا هم معلومه نۀ شي چې دا چا او ولې غېب کړو؟ او پۀ څۀ ګنا دومره زر پۀ وحشيانه تشدد ووژلې‌شۀ؟
کله کله په ډېرو پېسو راخلاص هم شي او کله کله د سپريم کورټ چيف جسټس په شور او غوغا  هم نۀ پيدا کېږي. هم دغه شان په غېبېدو پورې يوه واقعه راياده شوه. چې ماته هم زما د کالج په زمانه کښې پولټيکل اېجنټ صېب  دړ‎که راکړې وۀ او  وئيلي ئې وۀ چې داسې به دې غېب کړم چې په کلونو به دې ھم پته ونۀ لږي. چې په ډېرو کښې ئې او کۀ هري پور کښې؟ زۀ کله ډارېدم ما د نسيم حجازي ناولونه ډېر په وړوکوالي کښې لوستلي وو او د يو مجاهد د ژوند ائيډلېسټک شخصيت مې په ذهن کښې ورو ورو په جوړېدو وۀ.
کله چې ما په کالج کښې سبق وئيلو نو ملګرو يوه ورځ فرمائېش وکړو چې ځئ چې  د خېبر رائېفل په کېمپ کښې يواځينۍ سېنما کښې فلم وګورو. زۀ هغه وخت د کالج د طالب علمانو د يونين تاتاره سټوډنټس لنډیکوتل نوې نوې صدر جوړ شوې ووم . دا د ۱۹۷۸ء خواشاه قیصه  ده د لواړګي په کېمپ کښې يوه سنېما وه اوس نۀ پوهېږم چې شته او کنه او ايا اوس دا سنيما کښې عام اولس فلم کتلې شي او کنه؟ خو دا د ډېر وخت خبره ده ډاکټر کلیم شینواري صېب د وېنا له مخې د خېبر رائېفلز کېمپ لارې اوس تړ‎لې شوي دي ھغه وخت مونږ‎ په کېمپ کښې نۀ یوازې ګرزېدلې شو بلکه په یو خالي کوارټر کښې مو استوګنه تر څۀ موده اختیار کړ‎ې وه۔
مونږ چې کله د سنېما ټکټونه واخستل نو منېجر ته مو اووئيل چې کۀ ستا اجازت وي نو پاس دغه بالکونۍ کښې به کېښنو؟ هغۀ اووئيل او کنه يار تاسو کالجيان ئې چرته لاندې ناست کسان تنګ نۀ کړئ ښۀ به دا وي چې پاس کښېنئ۔ اصل کښې مونږ به د دغه کېمپ په دې مينځ کښې د سرائي بازار نه تر کالج پورې تلو راتلو ، دوه درې کلو ميټره مزل جوړېدو.
دغه وخت به مونږ  هر چا ته سلام هم کولو او په کېمپ کښې دننه يو هائي سکول د جينکو وۀ چې اکثر پکښې هم د دغه کېمپ سره منسلکه اهلکارانو لوڼو وغېره  سبق وئيلو. د دغه سکول د پاره به د پېښور نه روزانه استاذانې راتلې يوه نيمه به پکښې د اېبټ اباد او مردان خوا و شا نه هم استاذه وه چې په کېمپ کښې به په کوارټرو کښې اوسېدلې.
دغه ورځو کښې د فلم اېکټر طارق شاه ښځه هم استاذه وه او د هغې سره يو ماشوم به هم وۀ چې نن سبا هغه هم د فلم اېکټر دے او غالباً ببرک شاه نوم ئې دے. طارق شاه به لس پينځلس ورځې پس په سپين پتلون کښې راتلو او ښۀ سمارټ به ښکارېدو..خېبر افريدي هم په لواړګي کښې په پرائيمرۍ کښې استاذي کوله او حمزه بابا هم په دغه ورځو کښې ما په اول او اخری ځل ليدلې وۀ، هغۀ په سرائے کښې د يو دوکان مخې ته ولاړ وۀ شين څادر ئې په اوږه اچولې وۀ چې ما ولیدو نو ماورته  په يو ناتار کتل نو هغۀ ماته اشاره وکره چې نزدې ورغلم نو لاس ئې جوړ تازه د پاره راکړو او د چائے او اوبو ست ئې هم وکړو .
ما وروستو بيا اووئيل چې ګوره حمزه بابا په دې لوئي اژدها کښې په يو څرک کښې په ما پوهه شو چې زۀ ګويا هغۀ ته ګورم او هغۀ زۀ خپل ځان له راوغوښتم او جوړ‎ تازه ئې راسره وکړ‎ل
زمونږ ځواني وه د سکول استاذانې خو لا څۀ  چې په کېمپ کښې د صفائۍ واله هغه چواړيانې ښځې به مو هم په ډېره مينه کتلې. او د هغوئي د خد و خال تعريفونه به مو په خپل مينځ کښې کول. حالانکه خپل ځاني زۀ  د اول نه يرېدونکې او داسې شريف  نما غوندې، شرم ګير غوندې انسان  يم! والله کۀ په دومره قيصو پوهېدم . نو په دغه لار به مو هر سحر او ماسپخين هر هغه چا ته سلامونه وعلېکم سلامونه کول. څوک به چې د روزمره په حساب زمونږ مخې ته تلل راتلل.
ډېرو سره  پکښې اشنا غوندې هم شوم.. د دغه سنېما کسان به هم اکثر بهر ناست وو چې دا سنېما عامه سنېما خو نۀ وه  او عېن د روډ په غاړه وه نو هغوئي کښې به مو هم څو کسان پېژندل . او هوائي سلام وعلېکم سلام به  مو يو بل ته پاس کول.
هغوئي هم داسې ګڼل چې دا د نورو په نسبت ښۀ هلکان دي دومره ورانۍ نۀ کوي نو اکثر به ئې مونږ په عام ټکټ کښې پاس په بالکونۍ کښې کېناستو ته هم پرېخولو.
په دې ورځ  هم مونږ پاس کېناستو هغوي اجازت راکړې وۀ چې پرېږده چې پاس کښېني چې دا لاندې يو څو عادي کسان کوم چې په اوړي ژمي ږلۍ باران کښې هم راځي او ورته دائيمي د فلم کتلو چسکه لکه د کرونېک مرض لګېدلې ده ، په ارام ناست وي چې دوئي ئې چرته تنګ نۀ کړي.
بالکوني څۀ وه يو وړوکې ډبه غوندې کمره وه چې د سنېما د وروستو نه ورته پوړۍ راختلې وې. خېر چې فلم شروع شۀ نو د بهر نه په پوړو د سنېما يو کس راوختو او مونږ ته ئې حکم وکړو چې پاسۍ زنانه راغلي دي هغوئي به دلته کېني. ما ورته اووئيل چې زنانه لاندې کښېنوه ورک شه مړه مونږ اجازت اخستې دے.
هغۀ اووئيل کۀ په حيا کوز شئ نو ښۀ به وي ګني سپاهيان درپسې راولم.!!! دا چونکه په کېمپ کښې د ننه سنېما وه او جوړه هم د دغه سپاهيانو او په کېمپ کښې کارکونکيو د پاره وه. نو مونږ ورته اووئيل چې لاس دې ازاد سپاهيان څۀ چې ضيالحق راوستې شې‌نو هم چې ايله ونکړې. ضیاالحق وخت د دغه چېف مارشلأ اېډمنسټرېټر وۀ۔
خېر يو درې څلور مېنټه پس هغۀ راپسې په رښتيا يو څو سپاهيان راوستل او د ګوتو په ټسه ئې حکم وکړو شابۍ کوزېږئ .مونږ ورته اووئيل چې نۀ کوزېږو څۀ به وکړئ؟ هغۀ اووئيل چې ستا هغه پلار به هم کوزېږي. تۀ خو ئې ځوئے ئې!! يو خو په دې ماته د شرمېندګۍ احساس وشۀ چې د کالج ملګري ما سره راغلي دي زۀ د کالج د ملګرو  نوې نوې صدر جوړ شوې‌ووم بل دا چې د هغۀ دا خبره په ما ډېره بده ولګېده ، چې دوي مونږ‎ په زور کوزوي ۔
د کالج هلکان هسې هم باغيان غوندې وي. دوه درې ځله مخکښې هم څو هلکانو پېغور راکړې وۀ چې ځه مړه دا تۀ څنګه صدر ئې چې تر اوسه دې د کالج د کمرو يوه شيشه هم ماته نکړه. او دا يو موټې پرېنسپل هم نۀ شې سمولې حالانکه هغه پرنسپل دومره خوږ انسان وۀ . چې د هغۀ په نوراني څهره کښې ما ته سمه د خپل پلار شبیهه ښکارېده  او زۀ چونکه پېدائيشي شرخوښې نۀ يم نو چې هر څۀ سم دم روان وو نو ولې مې د کالج د کمرو شيشې ماتولې يا دا مسکين نما غوندې پرنسپل مې تنګولو ؟
عجيبه خلق دي . په هر شي کښې ورانې خوښوي. خېر دلته راته ځان لږ باتور غوندې ښکاره کول هم وۀ اخر دغه هلکانو باندې رعب اچول هم ضروري وو. نو سپاهيان چې په دې پوهه شول چې نۀ کوزېږي نو يو دوه منخني غوندې د کالج ملګري ئې لکه د پيشونګړو د بچو په شان د مرۍ نه ونيول او شاته ئې په دروزه بهر ارتاؤ کړل. چې ما ته ئې لاس را اچولو نو د دوئي نه مخکښې مې يو سپاهي د سېنما د هال په لوري دننه ارتاؤ (لړه)کړې وۀ.
لاندې يو مظبوط درز وشو. ما وئيل بچيانو نيا ابې راباندې په وړوکوالي کښې دوه غواګانې وچې کړې دي دومره پۍ مې څښلي دي چې والله کۀ د اکهاړے د پهلوانانو نه مې هم سترګه سوزېدله. داسې په اسانه مې والله کۀ له ځايه وخوځوئۍ!! درې کسان راجمع شو خو زۀ ئې له ځايه نۀ شوم خوځولې. اخر چې‌ په ديکو کارونۀ شو نو د کوزه مخه صوبېدار صېب سره د دوه درې کسانو تازه دم دستې را وختے او يوه سخا کنځله ئې وکړه زما په خيال دا څوک د کرک خټک وۀ چې سم ئې په پښتو هم پوهه نۀ شوم.
هغۀ اووئيل ئې چې کوزېژې کۀ ودې غربووم سپایانو ورته اووئيل چې دۀ خو زمونږ يو سپاهي کوز غورځولې دے. بس دا اورېدل وۀ نو يوه ډنډه ئې زما سر ته راخلاصه کړه. دا سر مې دروند شۀ او بلکل په سترګو  مې تيارۀ راغله او تودې تودې وينې هم راباندې راماتې شوې .
زر کېناستم. دوئي په ناسته راښکلم او په دروازه کښې د نمر په رڼا کښې چې په ما راماتې وينې ئې وليدلې نو بيا ئې لاس ونيو خو زۀ ئې ډېر په مشکله د سنېما نه بهر کوز  کړم.
ما صوبېدار ته چغه کړه چې د لسو مقابله نۀ شوم کولے خو يو يو رامخکښې شئ. صوبېدار نه مخکښې يو کس نيم رامخکښې شۀ خو صوبېدار په اشاره وروستو کړل..صوبېدار ما ته اووئيل چې ګوره ښۀ به دا وي چې د دې ځايه لاړ شې، هسې به ځان راباندې  خراب کړې.
ما اووئيل دومره په اسانه چرته ځم. خېر سوچ مې وکړو چې لوئي افسر ته ئې شکايت وکړم د ملګرو سره د هغه ځايه روان شوم .
سيدها د دوئي د دفترونو طرف ته سره د ملګرو لاړم. په ګېټ سنتري ته مې اووئيل چې سپاهيانو مونږ د کالج هلکان ټول وهلي يُو او زۀ د کمانډنټ صېب سره ليدل غواړم. يو سپاهي په منډه بل سپاهي ولېږلو او يو دوه منټه پس کمانډنټ صېب خپل دفتر ته دننه کړو چې زمونږ‌حالت ئې وليدو نو فوراً ئې ټېلفون اوچت کړو اول ئې شربت راوغوښتو او بيا ئې د خپل اسسټنټ نه د پوره احوال رپورټ طلب کړو. ډېر په خوږه ژبه ئې اووئيل چې تاسو خو زما وروڼه ئې زۀ د اسلاميه کالج سټوډنټ پاتې شوې يم. تاسو د دې ان پړهو سپاهيانو سره ولې جنګ کولو؟ اخېر تاسو او په دوئي کښې فرق څۀ پاتې شو؟
صبر وکړئ چې زۀ ځان په احوال خبر کړم والله چې دوئي ټولو ته سزا ورکوم. خېر ډېر په تسلۍ ئې مونږ رخصت کړو. د هغه ځايه چې اووتلو نو يو پکښې اووئيل چې دا خو فوځي کرنېل وۀ راځۍ چې پوليټيکل افس ته لاړ شو هغه سول دے او زمونږ د پاره به اېکشن واخلي.
اسسټنټ پولټيکل اېجنټ په خپل دفتر کښې ناست وۀ ،چې زمونږ خبر ورته وشو نو مونږ ئې فوراً وغوښتو خو ما د تلو سره ډېرې بدې بدې خبرې وکړې چې مونږ به داسې وکړو وغېره وغېره. هغه خفه شۀ وئيل ئې چې ګورۍ زۀ د فوځيانو سره څۀ کولې شم؟ صرف ستاسو رپورټ وړاندې کولې شم. ‌بله دا چې ستاسو کوم نقصان شوې دے لکه جامې مو شلېدلي دي نو پېسې درته ليکم او فوراً ئې يو ملګري ته شپږ شلې روپۍ وليکلې چې بهر ناست کس د رقعه په بدل ۱۲۰ روپۍ زمونږ ملګري ته سمدستي ورکړې. زما سترګې سرې وې نو هغه اسسټنټ پولټيکل ته ما د خپلو ملګرو په مخکښې سختې سختې اووئيلې هغۀ اووئيل چې تۀ خو هډو په سړيتوب نۀ پوهېږې.
زۀ درسره نرمه وړم او تاسو رعبونه اچوي. ما ته ئې اووئيل چې داسې ځائے له به دې غېب کړم چې په مياشتو کلونو به دې درک ونۀ لګي. ما وئيل چې لاس دې ازاد..خېر د هغۀ سټينو چې پوهه شۀ چې هلک ګرم دے او نور د صېب بې عزتي کوي نو زۀ ئې د مټې نه په خوږه کښې ونيوم او بهر ئې خپلې کمرې ته بوتلم وئيل ئې چې د صېب سره ولې انخلې؟ صېب خو نۀ ئې وهلې سړيه!!! او مونږ سويلين څۀ کولې شو؟بيا ئې زمونږ پرنسپل صېب ته فون وکړو او د هغۀ سره ئې څو خبرې وکړې. پرنسپل صېب ورته اووئيل چې دا خو ډېر ښۀ هلک دے جنګونه نۀ کوي تۀ ورکه دا فون. چې سټينو صېب ما له فون راکړو نو د رسيور د مائيک والا د خلې نه چې کوم تار زوړند وي هغه ما پاس غوږ ته ونيو او سپيکر مې خلې ته ونيو. سټينو رانه رسيور واخست وئيل ئې خانه په ټېلېفون هم نۀ پوهېږې مړه!!! لکه وړومبې ځل دې فون ليدلې وي.
خېر زما د پرنسپل صېب سره خبرې ونۀ شوې ځکه چې فون بند شوې وۀ خو دا حقيقت وۀ چې ما په وړومبي ځل د ټېلېفون رېسيور په لاس کښې نيولې وۀ او د هېلو او خبرو ارمان مې هم هسې نيم ګړې په زړۀ پاتې شۀ!!
په سبا د کالج پرنسپل صېب  دفتر ته را وبللو ډېرې خوږ‎ې خبرې ئې راته وکړ‎ې راته په ډېره مینه د کالج په کوارټرو کښې یو کوارټر راکړ‎و۔ باقې ورزې شپې مو ھم دلته تر امتحان پورې تېرې کړ‎ې۔ زمونږ‎ د کالج عمارت لا جوړ‎ نۀ وۀ د ھائي سکول په پرائیمري سېکشن کښې مو سبق وئیلو۔
زما د کالج شپې ورزې دومره ښې او خوندورې نۀ وې ځکه چې یو خو د ضیاالحق صېب د ۱۹۷۷ء مارشلأ زمونږ‎ د لسم جماعت امتحانونه ډېر وروستو کړ‎ل خلق په دې ګومان وو چې کېدے شي ھډو امتحانونه ونشی۔ چې کله د لسم د امتحان تاریخونه اعلان شول نو خپل زانی زۀ ورته بلکل ھم تیار نۀ ووم یو خو په خپله بیمار وم نیا ابۍ مې ھم په ھسپتال کښې وه زمونږ‎ په ټول خاندان کښې ایله زۀ د ھسپتال په قیصو لږ‎ ډېر پوھېدلم ۔
ما د امتحان د تیارۍ د پاره د تېرو درې څلورو میاشتو راسې کتاب په سترګو نۀ وۀ لیدلې بس خو په توکل مې امتحان ورکړ‎و چې نتیجه راغله نو زۀ د نیا ابۍ سره په لیډي رېډېنګ هسپتال کښې ایکی یوازې ناست ووم ھسې لاندې قیصه خانۍ ته کوز شوم ھلته ھلکان د اخبار په سټال ولاړ‎ وو خپلې نتیجې ئې لټولې زۀ ھم ورنزدې شوم ما ته خپل نمبر یاد وۀ ماورته نمبر ورکړ‎و ۔
د ګورنمنټ ھائی سکول علم ګدر باړ‎ه خېبر اېجنسۍ د سکول د طالب علم چې ډېر د غریب پلار زوئے وۀ پاس شوې وۀ۔ ګرېډ بی وۀ۔ ټولې نمبرې ۴۷۴ وې په یوه پرچه مېتھمېټکس کښې فېل ووم۔ ځکه چې مېتھمېټکس مو ھډو وئیلې نۀ وۀ او په دغه ورځ داسې د نیم سري شدید بیمار ووم چې د سترګو مې اوښې څڅېدلې او د نقل عادت مې نۀ وۀ، نۀ مې په ټول عمر کښې چرته کړې دے سپلېمېنټري کښې بیا پاس کړ‎و او ټولې 509 نمبرې شوې۔ یوه نمبر د فسټ ډویژن نه کمه وه۔
په ګورنمنټ کالج پېښور کښې ئې په سائنس کښې داخله رانکړ‎ه چې مېتھس مې فېل وۀ نور زما ټول ملګري چې ئې نمبرې کمې وې په ګورنمنټ کالج کښې داخل شوی وو ھم دا رقم سپیرئر سائنس کښې ھم پاتې راغلم نو د سائنس اېف اېس سی دپاره مې په لواړ‎ګي لنډیکوتل کالج کښې مشروط داخله واخسته چې مېتھس به پاسوم۔ مېتھس خو پاس شۀ خو په کالج کښې دنیا بدله وه یو خو د اردو نه علاوه ھر مضمون په انګریزۍ کښې وۀ او انګریزی د ګورنمنټ سکول د متعلیمینو د پاره ډېره سخته وه بیا سکول ھم د قبائیلي اېجنسۍ چرته چې داسې استاذانوبه سبق خئیلو چې په خپله به اېف اے یا بی اے پاس وۀ۔ ھغه هم په دوه درې پېرې د امتحانونو ورکولو نه پس له ۔
زمونږ‎ یو استاذ وۀ الله ئې اوس وبخښه یوه ورځ ئې راته د انګرېزۍ سبق خئیلو۔ نو د یوې جملې ترجمه ئې داسې وکړ‎ه چې انہوں نے مہمانوں کے لئے دو چوزے روسٹ کئے۔ دوه چرګآن  ئې سرۀ کړ‎ه بل ځاې کښې ئې د آلو ګانو سپینولو داسې ترجمه وکړ‎ه چې“علی کی اماں نے آلو کو سفید کیے” چې کله ھلکانو ورپورې وخندل نو وئیل ئې چې لږ‎ صبر وکړ‎ئ زۀ راځم۔ بھر لاړ‎و د بل استاذ نه ئې پوښتنه وکړ‎ه بیا ئې راته بہوننا اورچھلکے اُتارنا ترجمه سمه کړ‎ه چې د داسې استاذانو نه ھلکان سبق اووائي نو کۀ جینئس ھم وی چې زده کړ‎ه ئې نۀ وي ھغه به څنګه ناساپی د داسې مضامینوچې په انګرېزۍ کښې وی پرې سم دست پوھه  حاصله کړ‎ي چې مخکښیني سبقونه یادوی وروستیني ترې تېر وی۔
ما سره ھم داسې وشو دوه کاله مې په کالج کښې سبق اوئیلو خو د یو خراب سرکاري سکول خرابې کارکردګۍ نه راتېر د کلی وطن نه ډېر لرې په مسافرۍ کښې دغربت عفریت په سر ولاړ‎ چې درې سوه سالانه فیس ھم ورته پرې کول مشکل وۀ د پاسه ناوې ښځه چې پلار مور راته په لسم جماعت کښې وادۀ ھم کړ‎ې وۀ د شمنۍ ډار مې ھم مل چې خلقو دا ھم یرولې ووم چې خانداني دشمنان درپسې دلته ھم ګرزی دا ټول ھغه عوامل وو چې ما دو لسم جماعت په سائنس کښې پاس نۀ کړ‎ې شو۔ اصل کښې ما نه ستره غلطي دا شوې وه چې زۀ د ادبیاتو مزاج لرونکې طالبعلم ووم او خوښ کړ‎ې مې ځان له سائنس وۀ چې ھغه وخت د مېډیکل او انجنېئرنګ شاندار مستقبل وۀ قبائلي کوټه سسټم کښې به سېکنډ ډویژن ھلکان ھم ډاکټر ان او انجنئیران جوړېدل زما ډېرملګري نن هم څوک ډاکټران دي څوک انجنېئران دی۔
ما بیا وروستو په ادبیاتو کښې  دولسم د یوې  میاشتې په خوارۍ پاس کړ‎و خو د غریب پلار په ھغو پېسو مې نن ھم زړۀ خفه دے کومې چې ھغۀ دوه کاله په کالج کښې زما د سبق وئیلو د پاره په ډېره مشکله پېدا کولې۔
ړوند تقلید
زمونږ نوي اديبان د تېرو رواياتو په بهير کښې کله کله داسې وبهېږي، چې د ځان نه خبرېږي نو هر څۀ ئې لاهو شوي وي. بيا دا هم ورته معلومه نۀ وي چې دا کومه رواياتي نکته ما رانيولې ده د دې شاته فلسفه څۀ ده؟
خو د يوې پېښې پېش منظر به د بلې پېښې په پس منظر کښې ورټومبي او لټوي. زۀ دا منم چې جدت په رواياتو قايم دے او تر کومه چې د يو شي بنياد نۀ وي نو په هغه شي کار کول، يا کومه نظريه قائيمول لکه په هوا کښې محلونه جوړول وي، خو دا بنياد دې هم د وچو شګو نۀ وي بلکه په پوخ درنګ دې وتړلې شي، چې کم از کم يوې زمانې د هغه تابعيت خو کړي وي. 
وچو شګو نه کورونه نۀ جوړېږي
په هــوا کې محلونه نۀ جورېږي

خو داسې هم نۀ چې فلانکي مدبر يوه نظريه پېش کړه او ھغه بیا د عقیدې مخالفت کښې نور خلق ھم دې ته مجبوره وی چې زما دا نظریه دې خلق خپله کړي او د زرګونو کالو زاړۀ او د لکهونو خلقو عقيده دې په سيند لاهو کړي او د يو کس په کچه روايت کښې دې خپل د نظريې عمارت بنیاد کېږ‎دی زما په خیال په عقیده او نظریه کښې فرق وی۔
عقیده په یقین سره په الھامي تعلیماتو بلا شک  ایمان  ته وائی کوم چې انسان ته برحق ښکاری او دا مستقل او جامد وی نظریه د فکر او نظریه دائرې یا زاوېې ته وائي  چې د وخت د اړ‎ي ګړ‎ی سره بدلون مومی۔
زمونږ د پښتو ليکوالانو مشکل دا دے چې د علم او تحقيق ئې تش نوم اورېدلي وي او ځان بيا د عالمانو په قطار کښې شماري او کله کله داسې څيزونه درته مخې ته کېږدي چې سړے حېران شي چې کاکا پخپله خو دې د پښتو ليکل نۀ دي زده او د ګوئيټې،نطشې او چيخوف راته حوالې راکوې؟
مشکل دا دے چې د چا زده دي يا څوک عالمان دي هغوي ليکل نۀ کوي او چې د چا نۀ دي زده هغه بيا فقط په دې خاطر ليکل کوي چې نور عالمان خو هسې هم نشته چې نيوکې راباندې وکړي نو راشه په دې خپلو ګډو وډو ليکنو دا  هم عصر لیکوال تر اغيزه لاندې راوله چې ګويا زۀ هم فلاني فلاني ليکوال پېژنم او لوستې مې څۀ چې هضم کړې مې هم دے. 
اوس کۀ په شعر کښې يو چا د مېخانو خبره اورېدلې وي نو دې به هر ماښام په مېخانه کښې ناست غزل ليکي. د ګودورونو زمانې لاړې خو زما شاعر ئې اوس هم يادوي. چارګل پارينه قصه ده. دغه شان نور ډېر داسې عوامل چې زمونږ د روزمره نه اوس بېرون دي خو زما شاعر او اديب به خامخا د روايت دا ناليدلې مخ سينګاروي.
کۀ چا وئيلي وي چې ټول کار زاهدانو واعظانو او عالمانو خراب کړې دے نو زمونږ اديب او شاعر کۀ تشه ږيره چا پرېخې وي او بيا چرته غلط کار وکړي نو دې به فوراً په عالمانو، مليانو، زاهدانو او واعظانو پسې کوتک راواخلي او د دې ږيرې واله غلط کار کونکي ټولې دفعې او تعزيرات به هم په دين چلونکو پسې وليکي. 
د فاشسټ خلقو طريقه واردات هم دا وي چې کوم دين، يا فرقه بدنامول غواړي نو د هغې په چلونکيو يا علماؤ ، دين ساتونکيو او پالونکيو خلقو باندې تيري کوي. هغوئي پوهېږي چې ملا بدنام شي نو دين به ئې خامخا د خلقو په نظر کښې سپک شي. د بې علمه خلقو دغه تابعيت د معاشرې د پاره زيانمن وي. اوس کۀ څوک دهشت ګردي کوي يا د اسلام په نامه ورانکاري کوي نو په دې کښې د اسلام يا دين څۀ قصور شۀ؟ قصور خو د د غه وحشی انسان دے چې د معاشرې ناسور ګرځېدلې دے. 
زۀ د يو ډېر ستر ليکوال نه متاثره وم ما به هغۀ ته ټېلېفون هم کوۀ چې ستاسو فلانې کتاب مې وۀ لوست او ډېر زيات ترې متاثره شوم د هغۀ په ړوند تقليد کښې ما ډېر ځله په داسې شيانو هم د خپلې ناقصې پوهې په چړو تبرګو ګذارونه کړي وو چې په هغې زما عقيدې ته د زيان رسېدلو احتمام وۀ او ورسره په ټولنه کښې د فساد راپورته کېدو اندېښنې هم وې.
ډېر نزدې خلق مې د ځانه بدګمان کړل. ما ته يو کس اووئيل چې داسې معلومېږي چې د فلاني ليکوال پوهان نه تۀ ډېر متاثره او اغيزمن ئې ښۀ به دا وي چې نو لږ نور هم ورنزدې شه. او د نزدو نه ئې وځېروه. ما هم داسې وکړل . 
زما د هغه کس سره نزدېکيت او د هغۀ د کتابونو په صفت او تعريف چې کله هغه ښۀ مطمئين شۀ نو ماته دوه خبرې معلومې شوې؟ يوه دا چې دا کس د عقيدې په لحاظ ملحد وۀ. دويمه دا چې د پلار او نيکه د وختونو پېدائشی بې مذھبه وۀ بې مذھبي ريښې مې د هغه د نورو نزدې خپلوانو نه ښۀ په تصديق معلومې کړې او چې کله ښۀ پوهه شۀ چې اوس د دې خبرې نه انکار نۀ کېږي نو په ځواب کښې ئې دا اووئيل چې مونږ پېدائشي د دغه عقیدو يُو او فل حال خو زمونږ نوې نسل په دې عقيده نۀ دے، بيا د موصوف د الحاد واقعه ماته داسې معلومه شوه چې په خپله ئې يوه ورځ دا اووئيل چې زما په خيال دا کوم خدائې چې مونږ يادوو چې هر ځائې کښې موجود دے نو دا په اصل کښې ګريويټې يعني کشش ثقل دے چې هر ځائې کښې موجوديت لري.
بس زۀ پوهه شوم چې د دۀ اصل عقيده هم په دغه د جدت او روايت په درياب کښې غرقه شوې ده، ما هغۀ ته اووئيل چې صاحبه ستاسو په ليکنو کښې خو زۀ قراني ايتونه او د سنسکرت او مختلفو اساطيرو حوالې وينم نو دا ولې؟ 
هغۀ اووئيل چې د زرګونو کالو عقيدې بدلول دومره اسان کار هم نۀ دے د خلقو په ذهنونو کښې به اول د دې شيانو تصوراتي خاکه ګډه وډه کول ضروري وي بيا چې کله اوسپنه ګرمه شي نو ګذار به پرې کوې نو څۀ اوزار به ترې جوړ شي.
د خپلو مونځونو او ديني فرائيضو په ځواب کښې ما هغوئي ته دومره اووئيل چې زۀ کۀ مونځ کوم روژه نيسم، زکواة ورکوم او حج ته ځم نو پدې کښې زما تاوان نشته. بلفرض توبه نغوذبالله زۀ ستاسو دا خبره ومنم چې دا مذهب د انساني ټولنې خپل ايجاد دے او الله د هرې زمانې د انسان خپل خپل لټون او وسيله ده يعني خدائې هر چا د افتونو نه د خلاصي د پاره يوه مضبوطه اسره پخپله جوړه کړې او غوړه کړې ده.
د جنت او دوذخ هېڅ وجود نشته ،مونځ روژه او پنج بنا د څۀ د پاره؟ نو کۀ دا د يوې لحظې د پاره ومنلې هم شي چې د دې څۀ عاقبتي يا روحانې فائيدې نشته نو کم از کم تاوان خو هم پکښې نشته. بلکه ګټه پکښې خامخا شته مونځ يو ښۀ ورزش دے، روژه د نفس، خېټې او وينې بدن د پاره ضروري تمرين دے، زکواة چې چا سره نصاب برابر شي نو د نورو خلقو ضرورت پوره کول او د هغو زړونه ګټل د سړي د وجدان او ضمير د پاره د اطمينان سوب دے ،چې غېر مذهبه لامذهبه هم د چېرټې په نوم دا کارونه کوي، حج د دنياوي شخړو نه څو ورځې د پاره ځان لرې کول او د سېل سياحت ښۀ بندوبست دے چې چا سره طاقت وي پېسې وي نو په دې رياضت کښې د څۀ تاوان دے؟ او کۀ بيا يو انسان د الله په ذات او دين مبين پخه عقيده لري نو د اخرت سره سره د وجود او روح دواړو فائيدې دي.
زما د خبرې مقصد دا وۀ چې کۀ يو شاعر په يوه مصرع کښې د زاهد يا ملا يا ساقي يادونه يا غندنه کوي نو خلق په نۀ خفه کيږي ځکه په شعر او مصرعه کښې تشبيهاتي خاکې شاعران وړاندې کوي دومره ګنجائش نۀ وي چې په هغې کښې دا وضاحت وشي چې زۀ علمائے سوو يادوم علمائے حق نۀ يادوم، هر سړے ترے بيا مطلب اخستې شي
خو کۀ يو نثر نګار د يو وحشي انسان چا چې تشه ګيره پرېخې وي بد عملونه په يو عالم او تقويٰ داره انسان منطبق کوي نو دا د نوي نسل، ټولنې، مذهب او ادب سره ظلم دے بائيد اجتناب ترې وشي۔

